КЯЗИМ МЕЧИЕВ


Этгенле - Бегиев Абдуллах эм башхала.


Ал сёз: Халкъ поэти [жазгъан - Къулийланы Къайсын].
Ал сёз: Халкъ поэти [жазгъан - Бегийланы Абдуллах].

1914 жыл 
Адамды бизни атыбыз
Ажал
"Ажал деген хапар берип келмейди..."
Азатлыкъ деген тёзер
"Азыраил агъач атха жер салса..."
"Айырылыу жетер бизге..."
"Акъылман жомакъ бир байны..."
"Алданмагъыз ахырзаман дуниягъа..."
Аллай бийле керек бизге
"Аллах бизге сюймеклик жазды..."
"Аллах да залимге жанлы..."
"Аллах хакъын урлагъанны..." 
"Аллах, сен кеч, сейир этгеним уллу..."
Аллахха махтау
Аман къатын
"Антынгы сен ариу эсгер..."
"Арабда да шашхынланы кёрдюк биз..."
"Арабда, Тюркде да айланып келдим..."
Арабдан юйге салам къагъыт
Арабстанда Локъман хажиге этген осуятым
"Арбазыма къоннган чорбат чыпчыгъы..."
"Арбазынга къарай озама..."
"Атанг келди да гюрбежиге..."
Атасыны жашына осуяты
Ачыкъ сёз
"Багдадха да, Стамбулгъа да бардым..."
"Байгъа сен байлыкъ кёп бердинг..."
Балалагъа
"Батырлакъ жютюд, къамача..."
Барысын да кёрдю Кязим
"Бели инчге - субай назы..."
Беш намаз
Бешик жыр
"Бёрюле чапхан сюрюча..."
Биз
Биз - бу дунияны къонакълары
Биз хорларбыз
"Бийик тауланы башында..."
"Бир Аллахдан киши жугъун жашырмаз..."
"Бир Аллахны ташда, сууда излейбиз..."
"Бири къача, бири къууа..."
Бирликни атасы ёлдю
Большевик жолду - жолугъуз 
"Большевик излеген тенглик..."
"Большевикни жолу тюздю..."
"Боранла уралла, къарла жауалла..."
"Бу дунияда ким бай болуп, менсинмеди..."
"Бу дунияда къууанч азды, ачыу - кёп..."
"Бу дунияда сакъ болайыкъ намазгъа..."
"Бу жалгъанчы дуния..."
Бызыннгы къабырлары
"Бюгюн Сюйюнш улу жарлы Ахматны..."
Дуния
"Дуния деген алай къыйын тик жолду..."
Дин къарындашлабыз биз
Ёлюм
Ёлюм бизни апчыталмаз
Ёлюм келир
"Ёмюрлюк чарыкъла этип..."
"Жазыу, тилке жетерми экен..."
"Жал борчум салып тузакъ..."
"Жамауатда жашагъан сер..."
Жангы жарыкъ (Бахсангэс)
"Жаным къанатлы мени..."
Жаралы жугъутур
"Жарасы болмай жюреги кюймез..."
Жарлы бала
Жарлы халкъым
"Жарлы халкым, кёп китапла окъудум..."
Жарлы хоншум Гуа
Жауур эшекге
Жахил
"Жаш – къартха къайырылгъан..."
Жашла, сизге ата сёзюм
"Жашлыкъ, сен садакъ окъ эдинг..."
Жашны айыбын ата алыр
Жашыма
"Жер къармагъан жарлы, жазыкъ адамла..."
"Жерим артыкълыкъдан, зулмудан толуп..."
Жигит батыр
"Жигитлиги, ётю болгъан эр киши..."
"Жутлукъ кёпдю, ырысхы жокъ, берим аз..."
Жюреклени жарыуу
Ибрахим
Иги сёз
Игилик
"Игилик кёп, билебиз аны..."
Иймамгъа уюгъан киши
Ийман бла къалыгъыз
"Иймандан сора илму..."
Ийман-Ислам
Ийнанма дуниягъа
"Илячин учар бийикге..."
Ичги сёз
Ишлеген
Ишчи, элли уланлары
Кар кюн арбазызда къанган чыпчыкъгъа
"Кеме бла тенгизледен да ётдюм..."
"Керимге
"Керти айт деди аллах..."
"Кечеги къар ожагъымдан жауады..."
"Кёзлерим кёреди чарс..."
"Кёкге, жерге къарасам..."
Кёчменланы Иса хажини назмусу
Кириуют
Колхозгъа
Колхозчу жашлагъа
"Къазакъла терс кетелле..."
"Къайгъыбыз жокъ, хар зат да бар..."
Къайсыннга
Къалабекланы Шалукну назмусу
"Къаламым да арыгъанды..."
"Къаламым, салтам - мюлкюм..."
"Къама, окъ жара да кёп саныбызда..."
Къар жауады
"Къара къашынг, къара кёзюнг..."
"Къара чарсда кюн отуна тёзгенле..."
"Къарап турдум баргъанынга..."
Къарачайгъа окъургъа баргъанлай ёлген Шауаланы Керимни кюйю
Къартлыкъ бла ушагъым
Къарындашлыкъ
"Къарындашым, беш намазны, кел, таны..."
"Къарындашым, тынгыла манга..."
"Къарыусузгъа хайырым тийсин деп..."
"Къатылыкъ этген - акъылсыз..."
"Къачханнга - къач, къутул деген Аллах..."
Къашха ийнегим
"Къонгур таш, къаядан тюшюп..."
"Къоннган къушха, базынып..."
"Къоншубуз. Ожакъ тютюнюнг..."
"Къызла сюйген жашларына къачхандыла..."
Къужонланы Аминат Махайны къызы
Къуллукъчу большевик жашла
"Къыз тууду эсе..."
Къызны тарыгъыуу 
"Къыйнды жашау халыбыз..."
"Къыйын кюн айтама сизге..."
"Къыйындыла жоллары жерибизни..."
"Къыйынлыкъ, жауун болуп, кёкден жауад..."
"Къыйынлыкъгъа, зорлукъгъа чамлана..."
"Къыйынлыкъда къаты тургъан..."
"Кязим, ачы сёзню кёп айтханса сен..."
Кязимни Арабстанда локъман хажиге этген осуяты
Кязимни Арабстандан юйге жазгъан къагъытындан
Ленин
Мараучуну анасыны жыры
Маулют
Махетчи бла Салийхат
Махтанчакъ бий улуна
"Меккада эштдим ууаз..."
"Мен бир инсан. Жашадым. Жанды отум..."
"Мен тейри жарыгъын кёрюрге..."
Мубарик Сагъид эфенди
"Муну айтхан акъсакъ Кязим..."
"Муссаны къатлап, Тур таууна чыкъдым..."
Мусук улу Рамазанны назмусу
"Назмула жазама, темир тюеме..."
Назмучу жашлагъа сезюм
"Немец, Румын киргендиле..."
Нетейим?
Огъары Чегемде Акъболатланы Жакъону юйюрюн ырхы басханда этилген жыр
"Озгъан жауунну жамычы..."
"Окъуу ишде артха къалма..."
Окъуюкъ
Осуят
"Осуятым курсант жашха..."
"Палах тау тарлада жолну табад..."
"Палахла белни къаты къыс..."
Парийим
"Патчах аскер жыяды, жарлыланы..."
"Патчах аскер кирип келди..."
"Патчах дейле, аскер дейле..."
Пионерлеге
Расул
"Рахму этер Аллах адам улуна..."
Сабанчылыкъ
Сабий булжутуула
Сабырлыкъ
Сагъыш
"Сакъ жауунла гюрюлдешип жетелле..."
"Сакъат санларымы ат этип изледим..."
"Салам жаздым санга артыкъ..."
"Санга къайыкъ бла баргъа..."
Сарнау этген къатынлагъа
Сауут алагъыз
"Сёзюм къаягъа садакъ окъ..."
Совет власть
"Совет власть - алтын терек..."
Солтан-Хамит

Суу бойнунда жангыз талчыкъгъа айтылгъан назму
"Сыгын отну жылыууна жылыннган..."
"Сюйгенлеге узакъ тюйюлдю Багъдад..."
Сюйгенледен тыялла
"Сюймеклик бир заманда жашха, къызгъа..."
"Тарыгъаса, жарлы Кязим..."
"Тау башында тау болмаз..."
Тарыгъыу
"Тау бийлери, сизге сёзюм..."
"Таш эгурла сабаныбыз..."
Таукел этейик биз бюгюн
"Темир тюеме, терим бара..."
"Терекни бутакъларын..."
Тёзейик
"Тёреле, сурала кибик..."
"Тик тауладан суула эншге кетелле..."
Тилек
Тойчулагъа
Тюзлюк
"Тюрлениу жокъду. Къарт эте замансыз..."
"Тюшюнде ашлаугъа олтуруп..."
"Узакъ къалып тауларыбыз..."
"Уугъа барсын, айлансын къазауатда..."
Уучулан жыры
Фатыуа
"Хадж къылыргъа атласанг да, мал жыйып..."
"Хаж къылгъан – иги, дауум жокъ анга..."
Хажи Локъманны саламы
"Халкъ насыбы къайдагъысын билсемед..."
"Хар зулмучу таш болуп, башыбызгъа..."
"Хар элни да къой союуу башха..."
Чёпеллеу Эфенди
"Шартын билмей, намаз къылса..."
"Ынгкъылапха болсун табу..."
Ыразылыкъ
Эки тилли алтакъгъа
Эл адамы
"Элибизге туман кирип келеди..."
"Эр эл ючюн атланыр..."
Эсгертиу
Эски къумгъаныма
Эски юйюм
"Этген игиликлерим..."
"Юйюм деген, юйю тенгли таш кётюрюр..."
"Я-илляхи, асыл къушну..."

Назмула. Насихатла.
Ангылатыу сёзлюк
ХАЛКЪ ПОЭТИ
Жерини, тилини да жюреги болуп, узакъ жылланы кёп тёлюлеге жол нёгер болгъан поэтлери хар халкъны да бардыла. Бизни миллетге аллай сёз устасы Кязим болгъанды. Аны поэзиясы малкъар культураны къууанчыды. Хазна къалмай, хар бир таулу, сабийлигинден башлап, Мечиев Кязимни поэзиясыны от жагъасында жылына келгенди. Мен гитче жашчыкълай окъуна кёп таулу юйледе Кязимни атын, назмуларын да аз эшитмегенме. Бир жол бау башында ойнай тургъанымлай, эки къыз челеклери бла суугъа бара, аны назмусун жырлай озгъанлары андан бери эсимден кетмегенди. Къара да танымагъан халкъны арасында Кязимни белгилиги алай уллу, милллетни анга сюймеклиги аллай бир кючлю эди, ол затха сейир этмей къалыргъа амал жокъду. Уруннган таулуланы бизни биринчи назмучубузгъа хурметлерин украинлы эллилени Тарас Шевченкогъа сюймекликлери бла бир да арсарсыз тенглешдирирге боллукъду. Аллай намыс сёз устасына – художникге дайым да берилмейди. Аллай намыс сёз устасына – художникге дайым да берилмейди, аллай хурметни жалан да бир-бир поэтле сынайдыла. Аны бла бирге Мечиев Кязим тау тарларында жазыусуз, басмасыз да жашагъан миллетни жазыучусу болгъанын эсге алыргъа керекди!

Кязим ахсакълай туугъанды. Ол бир бирде назмусун: «Муну айтхан акъсакъ Кязим» деген сёзле бла бошаучу эди. Аны да магъанасы барды. Таулу поэтни жашауунда, назмуларында да керексиз омакъланыуу, махтаныуу болмагъанды. Назмулада ахсакълыгъыны юсюнден айтханы да, ол затха шагъатлыкъ эте, уруннган адамлагъа да поэтни бютюн да жууукъ эте эди.

Мечиев Кязим Дыхтауну къатында, юйлери кёк кырдыклы тауну къабыргъасына жабышдырылгъан Шыкъы элинде туууп, анда жашагъанды. Ол элни бир къауум юйлери буруннгулу уруш къалалагъа ушай эдиле. Биз алада таулу хуначыланы къол къыйынларын, усталыкъларын да кёргенбиз. Алайладан къарагъан адамгъа аллай сейир жерле кёрюне эдиле, аланы юсюнден кереклесича айтыргъа мени сёзюм жетер десем, ётюрюк айтырыкъма. Жаратылгъанлы киши башына чыгъалмагъан Дыхтауну тёгерегин алгъан тауланы башларына булутла бла туманла кезиу чырмалып, бирде ала барысы да ёмюрлюк къарла бла къатыш бола, ала кетгенден сора уа, кюн тийген тёппеле тёгерекни насыпча жарыта тургъандыла. Шакъыны огъары жанындагъы кёк тауладан келген буз кибик сууукъ суу, дауур этип, элни жаны тёшню энишге, Бызынгы черегине, ашагъып баргъанына Кязим, кёп кечеледе тынгылай, назмуларын этгенди. Бюгюн да ол суу, уллу талгъыр ташлагъа тийип, чиммакъ бола, поэтни кёз аллында барыучусуча, барады.

Кязим назмуларын аллай жерледе тагъа башлагъанды. Ол назмулагъа малкъар литерутураны мурдору болургъа буюрулгъан эди. Поэт Шыкъыда, сууну чегет жаны къабыргъада кесине гюрбежи ишлеп, темирчилик этип тургъанды. Аны гюрбежи ишлеп, темирчилик этип тургъанды. Аны гюрбежиси эллилерини сюйген жерлери болуп, ала ары бичакъ не нал ишлетгенден сора да, темирчини аламат назмуларына тынгыларгъа барып тургъандыла, Мечиев Кязим къаллай иги сёз нёгер, сейирлик хапарчыладан бири болуучусун аны таныгъанла энтда да эслеринден кетермегендиле. Кенг фахмулу адам, Кязим, кёп зат эте билсе да, бек сюйген ишлери уа назмучулукъ бла темирчилик эдиле. Ол бир бирге ушамагъанча кёрюннген эки ишни поэт, эки сууну къошханча, бирге къошханды. Аны назмулары, къамагъа къарасауут салгъанча, тап, тынгылы андан кёрюне болурла. Арабча иги окъуулу Кязим шаркъ тиллерини кёбюсюн билгенди. Алай болса да, не кийими, не жашау халы бла уруннган таулуладан бир башхалыгъы болмай, малчы, хуначы жашагъанча юйде жашагъанды. Закий поэт эрттенликде кесини, энди барыбызны да сейир этдирген, назмуларын жазып, сора гюрбежисине ётюп, темирчи болуп къала эди. Кеисни халкъында белгили поэт болгъанлай, миллетини уллу хурметин сынагъанда да, ол халкъны жашауун бла кесини жашауун бирге санап, бир заманда да уллу кёллюлюк этмей тургъанды. аныча акъыллы адам билимини бла фахмусуну кыйматын билмегенди дерге уа къыйынды. Угъай, ол аны билгенди. Алай игилигини, сюйдюмлюлюгюню да бир жаны – ол кесин кётюрмей жашагъанында, менсинмегенинде болгъанды.

Мен аны бла жолкъгъан кезиулеримде, Кязимни фахмусундан, акъылындан къайсы уллу болгъанын ангыларгъа къаст этип кюрешиучю эдим. Алай, тюзюн айтайым, ол зат мени къолумдан келмегенди – фахму да, акъыл да анга бирча чомарт берилген эдиле. Ол ёлюп кетгинчиннге жашауну чексиз сюйюуюнден айырылмады. Аны себепли, тёрт жыйырма жыл болгъанда да, таулу поэт жюрегинде кюнню жарыгъын бла жашауну кючюне ийнаннганын тас этмегенди.

Кязимни бойнуна бек къыйын борч тюшген эди – анга къара таныгъан адамы бек аз болгъан халкъны литературасыны мурдорун салыргъа тёреленди. Ол кесини чыгъармаларында да халкъыны басмасы болмагъаны, таулула жахил болгъанларыны тарыгъыуун бош этмегенди. Анга къарамаздан, Кязим халкъыбызны поэзиясыны отун тиргизген эди. Анга ол онгну берген аны айтхылыкъ фахмусу болду. Нарт Сосрукъ эмегенледен отну урлап, халкъына от тамызып, гыржын этер, эт биширир амал бергенча, Мечиев Кязим да, къудуретден поэзияны отун алып, миллет литературабызны нарты болду. Биз барыбыз да мынча жылны ичинде аны поэзиясыны иеси от жагъасында жылынабыз. Ол от жагъа жашауну бек къыйын кюнлеринде да суумай турду. Пушкин бла Лермонтовдан юйреннгенибизча, биз, таулу поэтле, бизни устазыбыз Кязимден дайым юйренебиз. Ол бизни миллет суратлау оюмубузну бийик даражагъа кётюргенди. Ол аны тарыхлы къыйыны, хакъы, сыйыды. Шыкъычы поэт халкъына, ана тилине да болмагъанча уллу игиликге этгенди. Аны кереклисича танымагъан, билмеген адамла Кязимни юсюнден жырчыды деп жазып тургъандыла. Ала жангылгъан этгендиле. Ол жырчы тюйюл, назмучу – поэт, жазыучу эди.

Кязим Октябрь революциягъа дери окъуна жалан фахмусу, назмулары бла белгили болуп къалмай, батырлыгъы – кишилиги бла да бизни таулада белгили болгъанды. Ол артыкълыкъгъа чыдай билмегенди, зулмучулагъа баш урмагъанды. Мен былайда да семиртип айтмайма. Поэтни аллай адам болгъанын тауда къартла энтда да унутмагъандыла.

Кязим тюзлюкню излеу бла бирге, къоркъмаулукъну да билген киши эди. Ол затны уа къаллай къыйын болгъаны белгилиди! Адамла класслагъа бёлюннген дунияда фахму бла къоркъмаулукъ – бир къаманы эки аузучадыла. Ол затха Кязимни жашауу, чыгъармалары, адам халы да шагъат боладыла. Дунияда батырны къоркъмаулугъу да болады. Анга аллай адам болургъа тюзлюкню аламат жютю сезгени, халкъгъа къуллукъ этмеклиги буюрадыла. Чынтты поэт, художник – халкъыны жюреги, намысыды, миллетни халларыны, къылыкъларыны бек иги шартлары анда боладыла, абадан поэт не заманда да историялы магъаналы адам болуп, уллу къыйматлы инсанына саналады. Аллай белгили шартласыз уллу художник болмайды. Биз Мечиев Кязимни жашауун бла чыгъармаларын сюзгенде да, акъылыбызгъа быллай оюмла келедиле.

Мен огъарлакъда Кязим жашаууну бек сюйгенини юсюнден бош айтып ётмегенме. Аны ол сюймеклиги халкъына жетген къыйынлыкъланы ангъа терен сездирип, тынчлыкъ бермей, жюрегин ачыудан, жарсыудан толтуруп, халкъыны уллу поэти этгенди. Жашауну алай сюйген поэт дунияда жашауну бузгъан, аны жаханимча къыйын этген халлагъа эс бурмай къояллыкъ тюйюл эди, адамланы инжилгенлерине, азапларына къол булгъап, не сюйсегиз да болугъуз, мен кесим жашайым анса деп къоялмазлыгъы белгилиди. Алайсыз ол чынтты поэт болалмазына да сёз жокъду. Адам жашауну не къадар бек сюйсе, аны тюрленирин, игиден иги болурун да аллай бир излейди. Жашауну сюйген инсан адамланы да сюймей амалы жокъду. Ол аланы къадарларына сууукъ кёзден къарап да къояллыкъ тюйюлдю. Жашауну, адамланы да сюйген гуманист Кязим адамла иги жашарларына къаст эте эди. Алай ол заманда иги жашауну кёрюрге болмады. Аны себепли таза жюрекли поэт заманына къажау болду, зулмуну, артыкълыкъны бардыргъанлагъа, аланы къоруулагъанлагъа да налат берди. Литературабызны биринчи белгили чыгъармасы «Тарыгъыу» да алай бла жазылгъан эди.

Ол назмуну къалай туугъаныны хапары да бек сейирди, кеси поэма кибикди. Аны, къысха болса да, айтыргъа тийишлиди. Кязимни жашыракъ заманында, аны киши элинден бир къартыракъ къатын келип, кесини къыйын жашаууну, кёрген азапларыны хапарын айтханды. Жуукълары ол къатыннны эки кере къартлагъа эрге сатхандыла. «Сен мени сынагъан къыйынлыкъларымы назму этсенг, - дегенди ол Кязимге, - мени кёлюме андан уллу асыу бир зат да боллукъ тюйюлдю.» «Ол тиширыу бизни юйде бир бёлек кюнню жашады, - деучю эди Кязим кеси. – Бизникиле барыда анга бек иги болургъа кюрешип турдула. Мен аны мудах кёзлерине, гырхы къолларына жюрегим къыйналып къарагъаным бюгюнда эсимдеди. Аны юсюнден назму этдим да, ол кеси аны кёлюнден билди. Ол мени жырымы бизни юйде жырлагъынында ахлуларым жилядыла да, мен да чыдаялмадым, алагъа къошулдум. Андан сора мен ол жарлы тиширыугъа оракъ ишлеп бердим да, аны да, жырымы да алып элине кетди. «Тарыгъыу» деген назму, жыр болуп, халкъгъа алай бла жайылды.» 

Кязим революционер-марксчы тюйюл эди, ол революцияны жолун тюз ангылагъанды десек да терс айтырыкъбыз. Алай поэт-демократ, фахмусуну, акъылыны хайырындан, ол замандагъы эски Малкъарны жашауу терс болгъанын, алай жашаргъа жарамазлыгъын ангылагъанды. Къара халкъдан чыкъгъан адам, Кязим, уруннганланы къыйналгъанларын, жарсыуларын да бек иги биле эди. Аны чыгъармалары ол затха шагъатдыла. Артыгъыракъ да «Жаралы жугъутур» бла «Бузжигит» деген аламат поэмалары – зулмугъа, артыкълыкъгъа чамланыудула. Тюзюн айтсакъ, аны алай болмагъан чыгъармасы жокъду. «Жаралы жугъутур» поэт кесини къыйынлыкъда жашагъан халкъыны къадарын артыкълыкъ этген мараучу Хашимни хапарында кёргюзтеди. Кязим кесин да, халкъын да, жаралы жугъутургъа тенг этип, алай жазады. Поэмада ол затланы юсюнден айтылгъаны болмагъанча кючлюдю:

Ой, мени жарлы халкъым,
Къыйынлыкъда тураса.
Сен да бир башха болмай,
Жаралы жугъутурса.

Къурум ожакъларынгдан
Кечеги къар жаугъанча,
Жауад къайгъы юсюнге,
Сени аллах къаргъагъанча!

Бу магъанасыны теренлиги, поэзия жанындан кючлюлюгю бла сейир этдирген поэмасында Кязим усталыкъны бек бийик даражасына жетгенди. Биз анда сыфатланы, тенглешдириулени, ушашдырыуланы аламат игиликлерин кёребиз. Аны «Бузжигит» деген поэмасы къайгъыдан, жарсыудан толу болса да, анда да поэт жашауну бла адамны кючюне ийнаныуун тас этмегени толу сезилип турады. Бу чыгъармада бир бирни сюйген къыз бла жаш кёп азаплыкъ сынап, ахырында ажымлы жоюладыла. Ала артыкълыкъгъа бой салгъандан эсе, ёлюмню сайлайдыла. Ол алана хорланнганлары угъай, хорланмагъанларыды. Бек абадан затларыны биринде да Кязим кесини терен гуманизмлигин – адам улуна сюймеклигин толу кёргюзтгенди. Бузжигитни атасы къарт уста былай айтады:

Бу хыйла кёп дунияда
Жаннга хыйла этмедим,
Кесим жашасам, бары
Тюп болсунла демедим.

Бу артыкълыкъ кёп жерде
Бир артыкълыкъ этмедим,
Къан кёп тёгюлген жерде
Инсан къанын тёкмедим.

Къолларыма, къан угъай,
Тытырла жагъылдыла.
Юйлерим шахарымы
Айбатлыгъы болдула.

Къарт уста дунияда кёп къатылыкъгъа, терсликге шагъат бола келгенди. Ол сабийлеге, къартлагъа, къарыусузлагъа жилямукъ тёкдюргенлени къауумундан болмагъанына, жерни юсюнде бир тамычы адам къан тёкмегенине къууанады, экинчи насыпха уа кесини ишин, усталыгъын санайды. «Юйлерим шахарымы айбатлыгъы болдула», - деп андан айтады. Адамны къол усталыгъы, жюрек халаллыгъы, огъурлулугъу анга бек сыйлы, уллу затладан бирлеридиле, ол аланы биринчи насыпха санап, кюннге бла сюймекликге тенг этеди.

Кязим историяны кёп къыйын сагъатларына шагъат болгъанды. Анга халкъ поэтини акъылы бла фахмусу къыйын заманланы, уллу ишлени магъаналарын тюз ангыларгъа онг бере эдиле. 1914 жылда башланнган битеудуния урушну, Октябрь революцияны, коллективизацияны, Ата журт урушну кезиулеринде да алай болгъанын биз арсарсыз айтыргъа эркинбиз. Аны поэзиясы, хазна таймай, жашаугъа, историягъа да кертилей къалгъанына сёз жокъду. Тюзлюкню алай сюйген поэтге эски дунияны от жагъасында жылыннган къыйын эди. Ол от жагъаны жылыуу асыры аз болгъанын Кзяим бек тамам ангылагъанды, билгенли. Алай андан жылысын, мажалын да къайда табаргъа боллугъун поэт билмегени, ангыламагъаны да ишексизди. Бир жол Кязим кесини антча сёзлерин айтып, таймай алагъа кертилей къалгъанды. Ма ала:

Муну айтхан акъсакъ Кязим:
Жетгинчиннге манга ёлюм,
Къысылгъынчы эки кёзюм,-
Тюзлюкге къулд мени сёзюм!

Кязимни поэзиясы – бизни тау халкъыбызны историясыды, аны жюрегини кючюдю. Аллай поэт, Совет властны келгенине къууанмай, алгъыш этмей амалы жокъ эди. Аны себепли ол кесини тамата жашын Совет власть ючюн кюреширге граждан урушуна жиберип, Мухаммат партизан полкну командири болуп туруп, Дагъыстанда жигитча жоюлгъанды. Аны юсюнден поэт кесини бек иги затларындан бирин – «Жашыма» деген назмусун этгенди. Ол чыгъарма малкъар литератураны биринчи совет чыгъармасы болуп, бизни совет поэзиябызны мурдорун салгъанды.

Кавказны ахшы революционерлерини, батырларыны бири болгъан Къалабекланы Солтанхамитни юсюнден Кязим этген жырны хапары да бек сейирди. Солтанхамит революциягъа дери, абрек болуп, Шыкъыгъа келип, поэтни юйюнде къалып тургъанды, ала татлы шуёхла болгъандыла. С.М. Кировха Бызынгы тауларында аллай назмучу жашагъанын да Солтанхамит айтханды. Думала элинден чыкъгъан жигит революционер душманны къолундан жоюлгъанында, Киров Терк башында Шыкъыгъа, Кязим Солтанхамитныи юсюнден жыр этсин тау эллеге жайылып, халкъ жыры болуп къалгъанды.

Кязимни усталыгъы аламат кючлю эди. Ол бюгюн да бизни сейир этдирип турады. Аны «Дуния деген алай къыйын, тик жолду» деген 1910 жылда жазылгъан назмусунда быллай тизгинле бардыла:

Дуния деген алай къыйын, тик жолду,
Ол жолда азаплыкъ ким сынамагъанд?
Дуния деген алай ачы тенгизди,-
Анда кимни кемелери батмагъанд?

Кязим быллай назмуларында уллу поэтлеге тенг болады. Таулу поэтни дагъыда бир сейир жери – ол не бек къайгъылы, ачыулу затланы юсюнден жаза эсе да, аны сёзлери не ачы болсала да, ол бир заманда да жашауну керексиз затха санамайды, андан къол жуууп къойгъан адети жокъду. Кязим адамлыкъгъа, тюзлюкге, кишиликге, аланы жоюлмазлыкъларына да ийнаннганын бир заманда да тас этмегенди. Биз огъарлакъда айтып ётген ачы, къайгъылы назмусунда да поэт жашаугъа ийнаннганыны юсюнден къоймагъанды:

Дуния, сен не ачы тенгиз эсенг да,
Ата юйюбюзге сен барыбызны.
Дагъыда атдан кетгенде да, алай кетебиз,
Билекликлени биз къолдан иймейин!

Кязим, ана тилибизни бек кючлю чигинжиси, алыкъа бизде киши аллына ёталмагъан сёз устасыды. Ол барыбызны да устазыбызды, аны поэзиясы барыбызгъа да бек болушханды. Мен кесими уа анга артыкъ да уллу борчлугъа санайма. Мени затларымы окъгъан адам Кязимни манга болушлугъу жетегенин тынч сезерге боллукъду. Мен ол затдан уялгъанны къой да, анга къууаннган этеме, аны кесиме намысха санайма, не ючюн десенг, Кязимни уллу поэтледен – устазладан – бири болгъанына мени ишегим жокъду. Ол Лермонтов бла, Гарсия Лорка бла бирге мени унутулмаз устазлырымдан бириди. Аны себепли, 80 жыл болгъанында да, Кязим кёзлеринде къаллай кюн жарыгъы кёрюннгенин бир заманда да унутмам. Мен аны кёзлерине сюйюп къарай, жылы къолун кёп тутханма, огъурлу ауазын эшитгенме. Ол ауаз бюгюн да къулагъымда турады. Аны башы – акъыманны башы, жюреги поэтни жюреги эди. Манга Кязимни юсюнден жалан да бир-эки сёз бла айтып къояргъа керек болса – фахму акъыл дер эдим. 

Шаудан сууну тазалыгъын бла сууукълугъун сезер ючюн, бир уртлап къойсанг да тамады деп тауда алай айтадыла. Энтда да жангыдан Кязимни усталыгъан къайта, аны жашлыкъны юсюнден этген жангыз бир къысха назмусун юлгюге келтирип къояйым:

Жашлыкъ, сен – садакъ окъ эдинг,
Мен сени жибердим атып.
Къайсы сырт артына аудунг,
Не къаягъа тийдинг барып?

Жашлыкъ, бек ушай эдинг жазгъы
Жумарукъну бойнуна сен. 
Не уа ол кесим ёлтюген
Кийик болурму эдинг сен?

Ол темагъа битеу дунияны поэтлери кёп жазгъандыла, аны юсюнден алмат иги чыгъарма кёпдю. Алай Кязим аны юсюнден да кесини жангы сёзюп айтханды. Алай этерге жалан да бек ахшы поэтлени къолларындан келеди.

Кязимни кесини халкъында белгилилигине шагъатлыкъ этген дагъыда бир зат айтайым. Урушну аллында Москвадан келген орус жазыучула, художникле бла бирге мен Шыкъыгъа, Кязимге къонакъгъа баргъан эдим. Литература ингирин этебиз деп, халкъ клубха жыйылгъанда, къара да танымагъан къарт къатынла бла къарт кишиле чыгъып, Кязимни назмуларын кёлден окъугъан эдиле. Орус къонакъла, биз бу жолгъа дери быллай зат кёрмегенбиз деп, сейир этгенлери мени эсимдеди. Ол Малкъарны уллу поэтини сёзю халкъына къалай жууукъ, багъалы болгъаныны белгисиди. Кязим туугъан жери, халкъы бла да бир эди. Ол сау заманында бизге тауланы къаялырындан бирича кёрюнюучюсюн биз унутмагъанбыз. Кязим – аны кёзлеринде жюз жыл чакълы заманны жылтырап турлукъ тауларына ушай эди. Бизни туугъан жерибиз – аны тюрсюню, халы Кязимни назмуларында турлукъдула. Гуманист-демократ Кязим къартлыгъында совет поэти болуп, совет жазыучулагъа къошулгъан эди. Ол Кавказны бек иги поэтлерини арасында Лениннге биринчи назму этгенледен болгъанды. Аны ол назмусун энди сабийле да биледиле. Къарт таулу поэтни ол чыгъармасы жангы дунияны алгъышлай, халкъланы уллу бачамасына ыспас берген эди. Ол назмуну «ауар ташха тыянмагъыз» деген тизгини халкъыбызда нарт сёз болуп къалгъанды. Совет власть келгенден сора Кязим дагъыда бир къауум ахшы назму жазгъанды. Алада колхозчулагъа, пионерлеге, жазыучулагъа, Совет Аскерни адамларына ол кесини акъыл сёзлерин айтханды. Уллу устазыбызны ол назмулары да малкъар литератураны айырма бетлерине киргендиле.

Кязимни аты халкъ жигитлени атлары бла бир даражада турады. Аны заман эски эталмагъан чыгъармалары уа анга халкълагъа белгили болургаъ эркинлик бередиле. Ол алай болур ючюн бизге кёп иш этерге керекди. Кязим – бизни миллет намысыбыз, къууанчыбызды, ол битеу Кавказны бек ахшы поэтлеринден бириди, аны халкъла билирге керекдиле.

Фахму, заманны кючлю желлерине кесин элтдирмей, кесине узакъ ёмюрлюкню алады. Кязимни уллу фахмусу да алай этгенди. Аны поэзиясына тау тёппелени башларында кёк жашнау да, таза сууну бойнунда тал терекни чакъгъаны да киргендиле. Кязим бизни кёп къыйынлыкъ кёрген, ёмюрледе кесини тилин тас этмей жашагъан жигит халкъыбызны бир заманда да андан айырылмазлыкъ жол нёгериди. Аны эски болмазлыкъ поэзиясыны отуна адамла энтда да кёп жылланы жылынырла.

Мен бу статьяны Кязимге этилген къысха назмум бла бошаргъа сюеме:

Сен – тауса, кёк терексе.
Жашауубузда алай
Дайым да турлукъса сен,
Тау кибик агъаргъанлай.

Туманны эки жарып,
Алай тургъан къаяча,
Тохтамагъанлай арып,
Бара тургъан атлыча.

Къулийланы Къайсын
АЛ СЁЗ 

Багъалы окъуучу! Сен Кязим хажини китабын къолунга аласа. Ким билди, бу жолгъа дери Кязим хажини китабы сени къолунга тийген окъуна болмаз – ол болургъа боллукъду. Ким биледи, Кязим хажини менден эсе сен иги таный эсенг да – ол да болургъа боллукъду. Алай Малкъар халкъда, къарт-жаш болуп да, Кязим хажини атын бюгюннге дери эштмеген адам барды деселе – ийнанмам! Алыкъа, Кязим хажини атын сагъынып, къайда, не жерде, ким бла сёлешген эсем да, жюз жыл мындан бурун Тюркге кёчюп кетип, анда эл-журт болуп жашагъанланы арасында окъуна: «Ол а кимди?» – деп соргъан адамгъа тюбемегенме, – бары да биледиле!

Кязим хажини барлыгъына шекли болгъан угъай да, арабызда сау-эсен жашап тургъан адам окъуна сунадыла.

Бир жол, бир жол десем да, 1989 жылда, Жазыучуланы союзунда литконсультант болуучу заманымда, дейим, ишиме бир таулу къызчыкъ келеди. Иймене-иймене, «русско-балкарскийни» экинчи курсунда окъуйма дегенни айтады. Мен, хапар-назму жазаргъа кюрешген жаш адамла бла ишлегеним себепли: «Назмуламы жазаса?» – деп сорама. «Угъай, – дейди. – Кязим Мечиевни къалай кёрюрге боллукъду?» – демеймиди?! Мен, ким келгенин ангылап, бу жаш адамны абызыратмайым деп: «Шёндю мында жокъду. Не жумушунг бар эди Кязим Мечиевха?» – дейме. Манга айтыргъа сюймегенин сеземе. «Бош, бир сорлукъ затларым бар элле. Къайдады?» – «Тышына кетипди.» – «Къайры?» Тюз ма алай соргъан эди, «къайры?» деп, кесича ариу жумушакъ ауазы бла. «Арабха» дейим, дедим да, нек эсе да ол сёз эсиме келген эди, тюз ма алай айтайым дегенлей, кюлюп къояма да, бир палахха къалама деп къоркъдум. Баям, мени бетимде бир тюрлю затла бола тура болур эдиле, ол «русско-балкарский» къызчыкъ, неден эсе да элгеннгенча, кёзлерин уллу ачып, артха бурулмай, босагъа юсюнде жокъ болуп къалды. Чыкъмадым. Ашыра чыкъсам боллукъ эди Кязим хажини сау сунуп айланнган ол жумушакъ ауазлы «русско-балкарский» къызчыкъны ызындан.

Алыкъа Орта Азияда къабыры да белгисиз Кязимни къайда болгъанын а мен къайдан билип айталлыкъ эдим!

Ма аллай бир жарыкъ.

Кязим хажи кеси да бек жарыкъ адам болуучу эди, дейдиле.

Ойлачыгъыз бир, къаллай жюрек талпыныу, къаллай бир сюймеклик от керек эди устазгъа – сохталарына Кязимни сау сундурурча аллай сезимни,аллай ийнаныуну алдыртыр ючюн!

Ол тукъум зат халкъда барды.

Кязим хажини юсюнден бир-бир жазылгъан затланы алып окъусанг а, Кязим хажи кеси айтханлай, «аугъа тюшген балкъча» болуп къаласа. Не – жазгъан адам не айтыргъа сюйгенин, не – Кязим хажи къаллай назмучу, нелляй адам болгъанын билалмай. Ийманы-дини болгъан адаммыды, огъесе иймансыз-динсиз атеистмиди, революционермиди – къан кюсеген ынгкъылапчы, огъесе демократмыды, Аллаххамы табынады не Анга къажауму сюеледи, олмуду-шумуду – былайды деп тюшюналмай къаласа. Бу айтханым бир кишини да жанына тиймесин: кесим ангылаялмагъанымы айтханлыгъымды. Сен да, багъалы окъуучу, ийнан манга, жукъ да ангылаяллыкъ тюйюлсе, Кязим хажини назмуларын кесинг окъуп кёргюнчю. Кязим хажини юсюнден алай жазылгъан къыллы къалса эди, бир Къайсынсыз, дунияда аллай назмучу барды деп адам билмез эди. Ёнге, Кязим хажи ол жазмалада айтылгъанча адам болгъан болса, аны халкъ битеу таныгъан угъай да, шо бир жангызы окъуна билирге истемез эди. Алайды да, насийхат жазыучула – кеси алларына, Кязим хажи да – кеси аллына. Ма алай къалса тюздю.

Ол-бу назмучуну юсюнден жазылгъан зат – аны не зат жазгъанын, къалай жазгъанын, нек жазгъанын, къаллай адам, къаллай назмучу болгъанын шартыракъ ангылатыргъа, толуракъ ачаргъа деп этиле эсе, мында уа, бу къужур жазмалада, сейир-аламат! – Кязим хажи ким болгъанын, не айтыргъа сюйгенин, жашаугъа, дуниялыкъ ишлеге кёз къарамын къайда да адам ангылап иш къоймасын деп, иш этип, къатышдырылгъаннга ушайды.

Ол алай на ючюндю: алгъа этер ишибизни – артда, артда этер ишибизни алгъа эте барабыз да, «хоп» дегинчи «доп» дей, – анданды, дейме. Дин назмулары адетдеча басмаланнгынчы, сюзюлюп тохташхынчы – алагъа «багъа бичилип» бошалгъанды да, – ма аны ючюндю, дейме. Чыгъарма кеси жокъ – аны юсюнден оюм а бар! Ол чюйрелик алай туура, шарт болуп тургъанлай – ёз оюмундан, сёзюнден таяргъа, жангылычын сезерге унагъан а жокъ. «Мен айтхан – тюз, сен айтхан – терс!» Даулаш –даулашлай. Ёч – ёчлей! Мындан ары да болуп турлугъу алайды – бу ишге заман ууландырмагъанла киришгинчи. Насыпха, Кязим – Кязимлейди да, ол кеси айтханча (дейим), «ырхы басмай, суу элтмей, чириген юй жангырмаз!» Ары дери уа женгдирген женгерик эди. Хорлатхан – хорларыкъды.

Кязим кеси къалай ангылашыныулу жаза эсе да, аны кесини юсюнден да алай жазаргъа керек болур, баям, – бурмай, чулгъамай – шарт, шатык, туура. Туманнга киргенча этмей, чууакъгъа, аязгъа чыкъгъанча. Кязим кеси да ким да тынч ангылагъан, кимни да ангылагъан, ачыкъ ниетли, ачыкъ сёзлю, жарыкъ кёллю, таза адам болгъанды, назмуларына ушаш, хар заманда ол сезилгенлей турады.

Ол назмуланы таула, тарла ичлеринде жашагъан адам жазгъанлыкъгъа, алада - тюзле, талала кенглиги, аулакъла азатлыгъы, аяз, жел...

Ма ол себепден айтама, Кязим хажини сёзюн сюзерик да азат жюрекли адам болургъа керекди деп. Аны «ийманын-динин» ангылатыргъа базыннган адамны да ийманы-дини, туура, Кязим хажидеча болмаса да, анга ушайыракъ, аны эсгертерек болса керек – жашауну ангылауу, жюрек тазалыгъы, кертилиги да. Закийлиги бла жеталмаса да.

Хоу, тауну уллулугъун узакъдан къарап да кёрюрге боллукъду.

Алай ол бийикликден къарап ол тау кеси не «кёргенин» а? Ёрге, аны тенгшисине кётюрюлмей, къалай ангылаталлыкъса тау не сезгенин, аны «кёзю» къалайлагъа жетгенин, кезинде къаллай булутла къайнагъанын? Къалай билаллыкъса, къазмай, тинтмей, ол тауну ичинде къаллай алтын-кюмюш хазнала асыралгъанын, къаллай шыякыла басдырылып тургъанларын?

Кязим хажиге: «Сен – тауса» – деп Къайсын аллай бир затдан оюм этип айтхан эсе уа? Динин-ийманын сагъыныргъа уа базынмагъанды. Баям, «заман алай эди» дегенден угъай. Не себепден?.. Биз а, кесибиз коммунистле болуп тургъанлай, дини-ийманы болгъан Кязим хажини жюрек сырына, сагъышына, ниетине багъа бичерге базынабыз.

Кязимни ол-бу быластха байлап биз табарыкъ жокъду. Кязим ёз жеринде закийди. Ол кесин аланы экилеринден да эртте айыргъанды.

Оу большевик, шау кадетле,
Къайдан чыкъды шу адетле? 

деген чагъында окъуна: Танзиля айтханлай, Кязим хажини «Аллах аузуна салгъан сёзлерине тиймей» басмаласакъ, Кязим хажиге да, халкъгъа, кесибизге да андан уллу игилик эталмаз эдик. Баям, быллай бир затла эслеп айтханды. Ма, къарагъыз, къаллай иеси танымазлыкъ «юлгюле» басмаланадыла окъуу китаплада сабийлерибизге деп, Кязим хажини аты бла:

Суу уртлап, ауузунгу чайкъа, 
Сууну тамакъдан, кемирчекден 
Жиберип, – бурунунгу тазала. 
Битеу чархынгы ариу жуу, 
Сууукъ сууну къуюп, – 

деп жазады Кязим дегенча.

Ол тизгинлени Кязим хажи къалай жазгъанына уа къарагъыз «Ийман-исламында»:

Сюннет абидез аллыкъ мукъмин, олтуруп,
Аузун чайкъар, таза суудан толтуруп.

Бурнун чайкъар, кемирчекден ётдюрюп,
Чархын жууар, барына суу жетдирип,–

къаллай низамлыкъ, къаллай субайлыкъ, ариулукъ, тазалыкъ барды ол сёзледе, дин жорукъгъа юйретгенин айтмай къойсакъ да. Ма былайда тюшеди эсинге Кольридж деп бир ингилизли адабият алимни, назмучуну Николай Гумилев юлгюге келтирген сёзлери: «Поэзия есть лучшие слова в лучшем порядке», – дегени. Окъуп бир кёрчюгюз Кязим хажини «Ийман-исламын» башындан аягъына дери – ол сёзлеге жууап этемиди, этмеймиди?

Сабийлеге аны толусунлай басмаласакъ, андан уллу игилик эталмаз эдик алагъа былайда.

Бу китапха Кязим хажини дин бла байламлы жазгъанлары киргендиле. Бу жолгъа дери закий назмучубузну быллай «ийманлы» китабы чыкъмагъанды. Кертиди, бир къауум назмулары, «жангылыкъ» шартлары бла, хар замандача, соруула туудурургъа боллукъдула – къайдан? ким? нек? къалай? дегенча. Китапха Кязим хажини ёз чыгъармаларындан башха ангылатыула зат къошулмагъаны ючюн, ол боллукъ соруулагъа кезиуюнде жауап бере барыр амал жокъду. Аллах айтса, муну ызындан чыгъарыкъ китапланы биринде ол тукъум жумуш тынгылы этилир деген умут барды.

Ахырында айтырым: Къайсынны «Таулу болгъаным ёхтемлигимди!» – деген сёзю барды. Халкъыны адмлыгъына, огъурлулугъуна, иш кёллюлюгюне, чыдамлыгъына, кишилигине, жюрек тазалыгъына, акъылына-эсине, закийлигине, ариу адеплигине, айтхылыкъ тёресине, тауушлукъ жырына, сейирлик жомагъына, ёлюмсюз таурухуна, терен нарт сёзюне – барына да къууанып, кёлю кётюрюлюп айтхан сёзю! Ата, ана, эгеч, къарындаш – бары да ары сыйынады. Къайсын ол сёзню къагъытха тюшюре туруп, бир шексиз, аны кёз туурасында Кязим хажи да бар эди, дейме. Сабий жашчыкъча ышара тургъан акъсакъал Кязим. Ол сёзде халкъыбызгъа, туугъан жерибизге уллу сюймеклик жатады. Халкъыбыз ёз сыфатын-сынын, суратын-сырын бу эки адамгъа – Кязим бла Къайсыннга кёчюрюп, таулуланы барыны да атындан: «Таулу болгъаным ёхтемлигимди!» – деп кеси айта тургъан кибикди.

Сен – тауса, кёк терексе,
Жашауубузда алай
Дайым да турлукъса сен
Тау кибик агъаргъанлай, – 

деп, жюрегине туугъан журтун салып, Кязимге къарап айтхан сёзю да. Бирине сюемеклиги башхасына жугъуп барырча этгенди. Ушамагъан – жукъмайды. Туугъан жерге, халкъгъа уллу сюймеклик – уллу адамланы ёсдюреди. Жюрегингде ол сюймеклигинг не къадар уллу эсе – халкъынгда сыйынг ол къадар бийикди. Ол жорукь, Аллахха шукур, халкъда бузулмай сакъланады.

Абдуллах Бегий уллу
1914 жыл
Дуния къан урушха киргенд,
Тынчлыкъны атасы ёлгенд,
Патчахха аман кюн келгенд,
Халкъны халкъгъа душман этгенд.

Жашла урушха къалалла.
Анала жашсыз къалалла.
Халкъгъа налог кёп саллалла,
Жюрекле ачыудан жаналла.

Къалмагъанд дунияда тынчлыкъ,
Къалмагъанд бизде къууанчлыкъ,
Жетгенд бизге жаланнгачлыкъ,
Келир деп къоркъама ачлыкъ!

Дуниягъа келгенд къара кюн,
Кёп бушуу берген – къара кюн,
Сыйыт этдирген – къара кюн,
Жерни кюйдюрген – къара кюн.

Биз барын да кётюрюрбюз,
Ёлгенлеге да тёзербиз.
Урушха налат берирбиз,
Ачылыр бизни кюнюбюз.

1914

Адамды бизни атыбыз
Айтама, къулакъ салыгъыз,
Хатадан кери къалыгъыз,
Сёзюмю эсге алыгъыз,-
Адамды бизни атыбыз.

Бийикдиле тауларыбыз,
Бек кёпдюле жауларыбыз,
Эшитилселе дауларыбыз,-
Адамды бизни атыбыз.

Жерибиз аз, кёп ташыбыз,
Такъырды бизни ашыбыз,
Дагъы тёзеди жаныбыз,-
Адамды бизни атыбыз.

Юркген сюрюулей халкъыбыз,
Жокъду онгубуз, хатыбыз.
Толмайды кёп муратыбыз,-
Адамды бизни атыбыз.

Зулмугъа жетмей къарыбыз,
Къайнайды къызыл къаныбыз,
Да бюкмез палах – къанлыбыз,-
Адамды бизни атыбыз.

Кърангыды ёз халкъыбыз,
Бирликди тутхан антыбыз,
Келгенге барды хантыбыз,-
Адамды бизни атыбыз.

Бек кёпдю затыбыз,
Азлыкъда чомартыбыз,
Кетмесин бу къууатыбз,-
Адамды бизни атыбыз.

Алгъа барайыкъ сурап ыз,
Кёп къыйналса да жаныбыз,
Толур бир кюн муратыбыз,-
Адамды бизни атыбыз.

1908

Ажал
Дуния деген – жалгъанды, 
Жюрекни ичи тоймайды. 
Ажал деген – къатыды. 
Къарап кёрсе – къоймайды.

Ажал ауруу алайды: 
Санларынга жайылыр. 
Ата-ана, эгеч, къарындаш –
Бир биринден айырыр.

Ажал деген алайды: 
Марап, кёрюп тутады. 
Жуууп тургъан бетинги 
Акъыраплай жутады.

Ажал ауруу къызыуду, – 
Санларынга жайылыр. 
Эки татлы сюйгенни 
Бир биринден айырыр.

Ажал ауруу алайды: 
Уча келип, къонады, 
Тенгсинмеген тенглеринг 
Къабыр къанга жонады.

Ажал деген алайды: 
Тар мекямгъа жыяды, 
«Булбул» деген тилинги, 
Сёлешдирмей, тыяды.

Ажал деген алайды: 
Туу санланы эритген, 
Ана бла баланы 
Бир бирине термилтген.

Гюнах ишни кёп этдим, 
Ёмюрю ёлмей къаллыкъча. 
Энди тюшдюм тузакъгъа, 
Аугъа тюшген балыкъча.

Жылым келди алтмышха, 
Олтурдум кюн тууушха. 
Жолоучугъа жюрюучю – 
Жалкъау болдум жумушха.

Чёгючюм жазмай къойду 
Суууп кетген темирни. 
Мен энди не этейим – 
Зыраф этген ёмюрню?

Ахлуларым, келигиз, 
Осуятымы – жазыгъыз. 
Сыйлы Аллахдан къайтсын, 
Къабырымы къазыгъыз.

Алимлеге беригиз 
Ёлюгюмю жууаргъа. 
Къардашларым, келигиз 
Къумгъанымдан къуяргъа.

Кийимими, къалдырмай, 
Факъырлагъа беригиз, 
Алимлени барын да 
Мени кибик кёрюгюз.

Жамауатым, келигиз, 
Саф-саф болуп, жыйылып, 
Ийман бла ёлейик, 
Сыйлы Аллахха сыйынып.

Кезиу манга жетгенди, – 
Къалай болур намазым? 
Кимни къолуна тюшер 
Мен факъырны жаназым?

Дуния деген – бир аман 
Минер базар ат болду, 
Мен да миндим ол атха – 
Бир файдасыз зат болду.

Ёмюрюмю тынчайтмай, 
Чёгюч уруп кюрешдим. 
Ол къадар къыйынымдан 
Бир къат кебин юлешдим.

Жашай-жашай кёп заман, 
Ишлей-ишлей тюгендим. 
Къарыууму тауусуп, 
Тюз артыма жюгюндюм.

Отуз жылымы айтайым – 
Къайгъы бла эшикде. 
Отуз жылымы айтайым – 
Бир къарангы тешикде.

Былай бла ёмюрюм 
Тынчайтмайын – бошадым. 
Кесим кёре тургъанлай, 
Кёрмегеннге ушадым.

1919

"Ажал деген хапар берип келмейди..."
Ажал деген хапар берип келмейди, 
Болжал тилегеннге – болжал бермейди.

Патчахны да патчахлыгъын билмейди, 
Жетишгенде, санга соруп алмайды.

Патчахды деп, анга хурмет этмейди, 
Хурмет этип келсе, элтмей кетмейди.

Сыйлылыкъдан къоя болса биреуню, 
Ажал къабыл эте болса тилеуню, –

Расулланы къояр эди – элтгенди, 
Къоймай, экен, кезиу бизге жетгенди.

Бугъуп, къачып не дау этип жюрюрсе, 
Бош жер сунуп, аны юйюне кирирсе,

Анда да сен хыр-хыр этип ёлюрсе, 
Жанынгы да бу халлада берирсе.

Бир Аллахдан башха – барын жыгъады, 
Акъгъа чёргеп, къара жерге сугъады.

Ултха берсенг – унутдум деп кетмейди, 
Туура бир такъыйкъа болжал этмейди.

Ол халланы ойлашмайса – телисе,
Бир Аллахны аллына бир кюн келирсе.

Амал эт сен, ажал санга жетгинчи,
Жашлыгъынг да сенден къуру кетгинчи.

Азатлыкъ деген тёзер
Ынгкъылап болур боранлы,
Къатышдырыр болгъанны.
Бюгер, жыгъар, ууатыр
Бу неди деп соргъанны.

Суу къутурса – къарыу аз,-
Адам кючю къарымаз.
Боран урмай, суу элтмей
Чириген юй жангырмаз.

Уруш арбасын жегер,
Халкъ къан тёгюуден безер.
Ачлыкъ, къыйынлыкъ жетер,
Намыс, берекет кетер.

Арсарлыгъым сёгюлюр,
Сёзюм ачы кёрюнюр,
Халкъгъа тилеем ёмюр,
Нетейим, къан тёгюлюр.

Кязим зулмуну сёгер,
Урушха тюйюл нёгер,
Нетейим, аллах чегер,
Азатлыкъ деген тёзер.

Къутургъан суу сюзюлюр,
Терслик, тюзлюк билирин,
Къууанч арба жегилир,
Зулму къалмай женгилир.

Къара бугъоу юзюлюр,
Халкъ тюз жолгъа тизилир,
Азатлыкъ жашау келир,
Бизге кёп умут берир.

1905

"Азыраил агъач атха жер салса..."
Азырайыл агъач атха жер салса, 
Минерикме, бермей кишиге тасха. 
Эл жыйылыр ахыр кюн жаназыма, 
Ол да – хакъды, амал жокъ унамазгъа.

Шош барырма, жюк болурма бир азгъа, 
Ол барыучу жолумда тюш намазгъа, 
Кёзлерими кёр къарангысы жумар, 
Кирирме мен Шыкъыгъа къарамазгъа.

Тергемедим ашымы кёбюн-азын, 
Кётюрдюм жашау жюгюн, этмей жагъын, 
Ёлдюм деп да къоркъмам, биле дунияны 
Хаухлугъун, кезиулюгюн, азаплыгъын.

Билдим Уллу Аллахны да бирлигин, 
Жерни башын кёрген – тюбюн кёрлюгюн,
Жашау этдим, къадар берди берлигин, 
Сёзюм къалыр, да, басылыр кёрюгюм.

Игиликге болуп этген муратым, 
Жюрюялгъан эселе эки атым,– 
Жарарла да кёп садакъам, зекятым, 
Аллах да тынч этер къыйын сыйратын.

1913

"Айырылыу жетер бизге..."
Айырылыу жетер бизге,
Ахыр салыр ишибизге,

Сора турмаз онгубузну – 
Кёмюп къояр отубузну.

Шо жашайым дегенинглей –
Атынг къалыр жерленненлей.

Къолунг-бутунг да байланыр, 
Ишинг да битмейин къалыр.

Жашар жер деп тёгерсе тер,
Жатар жеринг женгил битер.

"Акъылман жомакъ бир байны..."
Акъылман жомакъ бир байны
Уялтмаз, харамдан тыймаз.
Жугъутур къулагъына жел
Ургъандан башхасы болмаз.

Не тилесек да, оюлмаз
Жашауну зулму тереги.
Акъылман жомакъ - кёл басар, 
Атылгъан ушкок - кереги.

1916

"Алданмагъыз ахырзаман дуниягъа..."
Жаннет деген олду, халын айтайым,
Къулакъ салып тынгылагъыз хар дайым.
Хадиследе кёргениме къайтайым, –
Алданмагъыз ахырзаман дуниягъа.

Ачып жерде бизни ючюн жаннетин,
Жаратханды ашын, сууун, шербетин,
Земзем сууун, алхам-тюрлю кёгетин, –
Алданмагъыз ахырзаман дуниягъа.

Ишлегеннге жаннет эшик ачылыр,
Нюр тёгюлюр, шафауатла чачылыр,
Махтау, рахму, кечгинлик да табылыр, –
Алданмагъыз ахырзаман дуниягъа.

Зулмучула жаханимге кирирле,
Сюеклери жаннган отда кюерле,
Кеч билирле, тобукъларын тюерле, –
Алданмагъыз ахырзаман дуниягъа.

Сыйлы къулла сафарларын сюерле,
Жетмиш тюрлю дарий кийим киерле,
Бир бирине салат-салам иерле, –
Алданмагъыз ахырзаман дуниягъа.

Хар адамны тюзлюгю терк билинир,
Ахыратда юлюш болуп келинир,
Анга кёре сайлау, къуллукъ берилир,–
Алданмагъыз ахырзаман дуниягъа.

Тюплерине алтын тахта салыныр,
Тюбю бла татлы суула барылыр,
Хар бир ичги анда халал болунур, –
Алданмагъыз ахырзаман дуниягъа.

Къолларында нюр тыйылмаз жарыкъдан,
Къыйналмазла не жылыдан, сууукъдан,
Инжилмезле бир да анда тарлыкъдан, –
Алданмагъыз ахырзаман дуниягъа.

Кёгетлери тюрсюнюнде бир болуп,
Чайнагъанда, хар бириси минг болуп,
Ол зауукъгъа жетиширик ким болур? –
Алданмагъыз ахырзаман дуниягъа.

Неден сюйсе, келип андан ашарла, 
Тюплерине атлес тёшек атарла, 
Бу зауукъгъа кирип, анда жашарла, – 
Алданмагъыз ахырзаман дуниягъа.

Ол зауукъгъа насыплыла жетерле,
Сыйлы Аллахха зияратла этерле,
Ассы къулла андан узакъ кетерле, –
Алданмагъыз ахырзаман дуниягъа.

Кюрешейик ийман бла ёлюрге,
Сыйлы Аллахны анда нюрюн кёрюрге,
Жаныбызны хакъ жолуна берирге,–
Алданмагъыз ахырзаман дуниягъа.

Кязим хажи шашханлагъа кюеди,
Амал бла жукъ тапмазын биледи,
Гюнахлары кечилсин деп тилейди,
Алданмагъыз ахырзаман дуниягъа.

Сыйлылыгъы жарты болмаз не такъыр,
Кязимни да жаннетинге сен чакъыр,
Къайры барса, рахмат тилейд ол факъыр,
Алданмагъыз ахырзаман дуниягъа.

Келиннгенди бу дунияда хыйсапха:
Я-раппана, салма уру азапха,
Атма бизни харап бла илкъапха, –
Алданмагъыз ахырзаман дуниягъа.

Хар адамны сыйрат бла къууарла,
Гюнахларын, сууапларын сурарла,
Ахыр-ауал, анда сюдню къурарла, –
Алданмагъыз ахырзаман дуниягъа.

Китапларын алып келип берирле,
Гюнахларын, сууапларын кёрюрле,
Гюнахлыны кер агъачха керирле, –
Алданмагъыз ахырзаман дуниягъа.

Кимни келир онг жанындан китабы,
Хар ишини анда болур хыйкъабы,
Кимни къууанч, кимни жиляу хыйсабы,
Алданмагъыз ахырзаман дуниягъа.

Кимни артдан, солдан алып келирле,
«Окъучу!» – деп, бетин ачып берирле,
Бу дуниягъа ойлашмагъан телиле,–
Алданмагъыз ахырзаман дуниягъа.

Ол деп, бу деп, сылтау этип башларла,
Сокъуранып, хap ким эсин ташларла,
Башыбызгъа жетиширик ишлелле, –
Алданмагъыз ахырзаман дуниягъа.

Хазыр сылтау къабыл болмаз биреуге,
Себеп келмез жал барыудан, тилеуден,
Башха къалмаз жаханимге сюрюуден,–
Алданмагъыз ахырзаман дуниягъа.

Не ючюн Аллах кёкню, жерни жарытды?
Акъыл берип, аны бизге танытды? –
Барын толу адам ючюн жаратды,–
Алданмагъыз ахырзаман дуниягъа.

Бизни ючюн Къуран, китап эндирди,
Гюнах, сууап, ахшы, аман билдирди,
Жерни, сууну аны кибик сюйдюрдю, –
Алданмагъыз ахырзаман дуниягъа.

Алдадыкъ биз файгъамбарны кёп кере.
Чархыбызны Аллах этдик кёз кёре,
Энди бизге ол чархыбыз не бере? –
Алданмагъыз ахырзаман дуниягъа.

Келигиз, биз ассылыкъдан къачайыкъ,
Жюреклени игиликге ачайыкъ,
Кёзюбюзден къан жилямукъ чачайыкъ, –
Алданмагъыз ахырзаман дуниягъа.

Айбат ишге арытайыкъ санланы,
Ийман бла кетерейик жанланы,
Кёп жыймайыкъ къолгъа фитна малланы, –
Алданмагъыз ахырзаман дуниягъа.

Кязим хажи жалгъан зикир этмейди,
Игилик – аз, гюнях бизден кетмейди,
Факъыр, сёзю чапыракъдан ётмейди, –
Алданмагъыз ахырзаман дуниягъа.

Кёпле кетген бу дуниядан кетербиз,
Сакъ жауунлай, юркген атлай ётербиз,
Дуния малын, хазналарын не этербиз? –
Алданмагъыз ахырзаман дуниягъа.

Аллай бийле керек бизге
Халкъгъа салмай бугъоу, кишен,
Намысларын тута билген,
Терени жаулап, тюзге бургъан, -
Аллай бийле керек бизге.

Халкъны онгар жолун излеп,
Алгъа къарап, жолгъа тизген,
Эл жумушун туура сюзген, -
Аллай бийле керек бизге.

Халкъны тизип халал ишге,
Сакъ болуп юмметибизге,
Нюр келтирген бетибизге, -
Аллай бийле керек бизге!

Дуниялыкъгъа хыйсап этген,
Гюнах этмей, сууап этген,
Жалчы жекмей ёлюп кетген, -
Аллай бийле керек бизге.

Къул, ёзден деп айырмагъан,
Мадар излеп, тюз къарагъан,
Орун берген игибизге,-
Аллай бийле керек бизге!

Къаты тутхан динибизни,
Шатык билген тилибизни,
Саз этмеген кюнюбюзню,-
Аллай бийле керек бизге!

1900

"Аллах бизге сюймеклик жазды..."
Аллах бизге сюймеклик жазды,
Адамла сыйыралла аны.
Кёкдеги аллахдан кючлюмюд
Жердеги адамны айтханы?

Аллах бизге насып буюрду,
Адамала унамайла аны.
Биз алай тилейбиз табынып,
Нек болмайд аллахны айтханы?

1890

"Аллах да залимге жанлы..."
Аллах да залимге жанлы,
Нетейим халкъгъа, мен жарлы?
Намазым, тилегим жетмейд,
Сёзюм чапракъдан ётмейд.

1908

"Аллах хакъын урлагъанны..."
Аллах хакъын урлагъанны, 
Хакъ жолунда турмагъанны –

Жаханимге барыр жаны, 
Къайтып-къайтып кюер саны,

Таула кибик уллу этер – 
Бир сагъатха кюйюп кетер.

"Аллах, сен кеч, сейир этгеним уллу..."
Аллах, сен кеч, сейир этгеним уллу:
Санга табына эсе адам улу,
Мухажирле, хаж къылыргъа келгенле,
Патчахла да эселе сени къулунг,
Сен жаратдынг эсе жанланы барын,
Кырдыкланы, ташланы, жер сууларын,
Сангыраула, сокъурла, гитче-уллу
Санга санай эселе жарсыуларын,
Сёзюнгю да айтдынг эсе Мухаммат
Алейхусаламгъа сен, берип къууат,
Ол эсе сени бу жерде келечинг,
Ол эте эсе ишибизге сууал,
Сора нек юлешинеди сени сёзюнг,
Жюрекледе къалдырмайын бир тёзюм?
Кими – сюфю, кими шейит, кими сюннет,
Барын кёре, тынгылайса сен ёзюнг?!

1904

Аллахха махтау
Салауат
Махтау болсун бир Аллахха бу келям!
Файгъамбаргъа болсун салауат-салам!

Сора болсун – асхабына, алина!
Андан сора – муслийманны барына!

Ай, мукъмин ай, тынгыла бу сёзлеге;
Жилямукъла келир, эштсенг, кёзлеге.

Алдатмай тур кесинги дуния малгъа,
Ышанмай тур келип къаллыкъ ажалгъа.

Амал эт, эркинлик къолдан кетгинчи,
Къайгъынгы кёр, ажал санга жетгинчи.

Узун тутма бу дунияда амалны,
Унутмай тур санга келлик ажалны.

Кёп жыйма бу дунияны кир малындан,
Санга айтама ёлмекликни халындан:

Ёлюр ауруу тийип, алай жатарса,
Бир заманда, уянып, кёзюнгю ачарса.

Къаргъанырса – къоймай намаз къылыргъа,
Мюлкюнгю берип, башынгы жулургъа.

Этгенлеринг тюше башлар эсинге,
Къоркъуу келир ол заманда кесинге.

Къабыл болмаз ол заманда сёзлеринг,
Бу дуниягъа къарай кетер кёзлеринг.

Азырайыл алыр сени жанынгы,
Олсагъатдан тюзетирле санынгы.

Моллала къангагъа салып жууарла,
Эки къаты акъ бла да чулгъарла.

Жансыз атха салып, жолгъа чыгъарла,
Ахлуларынг сени ызынгдан жилярла.

Жамауатынг санга намаз къылырла.
Элтип сени тар къабыргъа салырла.

Терк къуярла юсюнге анда топуракъ...
Жан кирир да, къобарса сен къоркъаракъ.

Ол заманда билирсе ёлгенинги,
Кёрюрсе тар къабыргъа киргенинги.

Къулакъ салырса анда келямлагъа,
«Сауман!» – деп къычырырса адамлагъа.

Бир адам да эштмез анда сёзюнгю,
Кёрюрсе къабырда жангыз ёзюнгю.

Адамла да, кёмюп, къайтып кетерле.
Мычымайын Мункир, Накир жетерле.

Аллах, файгъамбардан сууал этерле,
Уллу гитче къой май, алай тинтирле.

Ашхы болсанг, сени ариу кёрюрле,
Бири соруп, бири жууап берирле.

Бек сурарла: «Айтчы!» – деп намазынгдан,
Хыйыуанла жилярла ауазынгдан.

Мункир урса – сени кёкге миндирир, 
Накир урса – сени жерге сингдирир.

Мункирни аузундан отла чачылыр,
Къабыргъа жаханим эшик ачылыр.

Мункир сорур санга «сурияний» тил,
Бу ишлени кёрлюгюнгю шексиз бил.

Къабыр къысар, кючлю тарлыкъ жетдирир,
Жиклеринги бир биринден ётдюрюр.

Окъусанг – Къуран анда нёгер болур,
Намаз къылсанг, къабырынг нюрден толур.

Тамам этсенг хаж, ораза зекятны, –
Къууанып табарса анда хар затны.

Мункир, Накир тынч сууаллар этерле,
Жубата, жукълатып, берип кетерле.

Сен – махшаргъа дери анда къалырдан,
Къобар ол кюн хар адам да къабырдан.

Санга ол кюнню халларындан айтайым, –
Махшар халкъны таурухуна къайтайым.

Къобарса къабырдан, сур юфгюрюлюп,
Къалырса ол жерде минг жыл тирилип.

Къобарса къабырдан кесинг жаланлай,
Махшар кюнде сен жюрюрсе жаяулай.

Къоркъгъандан, анда кёзюнгю къакъмазса,
Бир сёз сёлеширге изми тапмазса.

Тузча болур ол кюн анда эриуюнг,
Табалмазса кирирге бир сериуюн.

Жууукъгъа энер кюн да, бир атым къадар,
Табалмазса ол кюн къутулур мадар.

Кюн иссиден ол кюн мийисинг къайнар,
Ачыуунгдан ол кюн жюрегинг жанар.

Жюклерсе ол кюн аркъанга адамынгы,
Билалмазса ол кюн боллукъ халынгы.

Батарса белинге дери тереннге,
Башха сагъыш келмез анда кёлюнге.

Къайгъы алыр ол кюн сени башынгы,
Танымазса, кёрсенг, кеси жашынгы.

Элгенирсе ол кюн этген хатангдан.
Ёнгелерсе ол кюн кёрген атангдан.

Эки жыйырма он сууалгъа барырса,
Жууап бермегенде, минг жыл къалырса.

Жууап бергенинглей, женгил ётерсе,
Андан сора сен хыйсапха жетерсе.

Барырса хыйсапха, аман къыйналып,
Турурсан Аллахны аллында уялып.

Къарарла, дефтеринги санга берип,
Жилярсан, ичиндегилерин кёрюп.

Аллах санга хыйсап этер сагъатха,
Санларынгы сёлешдирир шагъатха.

Барырса анда сыйратха терк сюрюлюп,
Кетерсе сыйратдан энишге юрюлюп.

Эмерле жилянла, юсюнге жыйылып.
Жанарса жаханимде жыйырылып.

Шайтан бла сени бирге байларла,
Этинги жаханим итле чайнарла.

Жилярса ол кюн: «Суу беригиз, – деп, – манга!»
«Жаншай тур!» – деп, жууап этерле санга.

Сюе болсанг жаханимге бармазгъа,
Кюреш Ибилисге боюн салмазгъа.

Дуния бла нафс айтханнга айланма, 
Жаханимде шайтан бла байланма.

Нек алмайса бу сёзлени эсинге, 
Нечик жазыкъ эталмайса кесинге?

Къарындашым, бу сёзлени ариу ал, 
Китап айтхан хар бир сёзге боюн сал.

Ахшылыкъ этсенг, дунияда бир берип,
Къууанырсан, ахыратда он кёрюп.

Хайыр эт да, бу дунияда къуллагъа, 
Эркин болурса жаннетде хурлагъа.

Къонакъ келсе сени юйюнге – ариу кёр,
Аз-кёп болсун, садакъаны бираз бер.

Аллах буюргъанны къоймай эталсанг, 
Буюрмагъан ишлеринден кеталсанг,

Жаннетлени сыйлыларын алырса,
Жаханимден узакъ болуп къалырса.

Ариу болса хар адамгъа къылыгъынг, – 
Къабыл болур сени этген къуллугъунг.

Чомарт болсанг, нюр жаннетге кирирсе, 
Сыйратда кёк жашнагъанлай жюрюрсе.

Эринмейин, жамагъатха жюрюсенг, 
Халкъ къатында сыйлыладан бири – сен.

Болсанг мында беш намазны этерге сакъ, 
Къыямат кюн болур бетинг сютден акъ.

Инжилтмесенг ананг бла атангы – 
Аллах кечер сени этген хатангы.

Дунияда не сюйсенг къарындашынга – 
Ахыратда ол келликди башынга.

Ёксюзге, факъыргъа келсе жазыгъынг – 
Бек кёп болур сени ахырат азыгъынг.

Ахшыланы ахшылыгъын унутма, 
Санга аманлыкъ этгенлеге дерт тутма.

Хайыр берсе халкъгъа аузунг бла къолунг,
Тюз болур ахыратда барлыкъ жолунг.

Адамлагъа, тил жюрютюп, сёз салма, 
Ахыратны азабын сатып алма.

Эсириклик этген болсанг юмметге – 
Ёталмазса жаханимден жаннетге.

Тенглеринге этген болсанг изарлыкъ – 
Ахырында сынарыкъса бек тарлыкъ.

Къызгъанч болсанг, азны-кёпню санарса, 
Къыямат кюн жаханимде жанарса.

Сакъ бол, адамны ызындан иш сёгерсе – 
Ахшылыкъларынгдан берип тёлерсе!

Намаз къылсанг адамлагъа кёзбаугъа, – 
Алырса Аллахны сен кесинге жаугъа.

Жалгъан айтсанг, сен аузунга келтирип, 
Ийман тохтар сенден кенгнге секирип.

Адам хакъын алгъан болсанг сен, урлап, – 
Алыр сенден къыямат кюн он къарлап.

Бу дунияда этсенг шо бир артыкълыкъ, 
Келир санга ахыратда жазыкълыкъ.

Бу дунияда барсанг нафсынг жолуна, 
Эркин этсенг Ибилисни къолуна, –

«Намаз къылма!» – деп арсарсыз буюрур, 
Ёле туруп, ийманынгы сыйырыр.

Алдар сени, дунияда кючюн жайып, 
Этер санга къыямат кюн бек айып.

Айтыр ол кюн: «Айып этме, – деп, – манга,
Айып тийишлиди менден бек санга!

Дунияда бай болуп, санга бармадым, 
Къуру уасуас бла сени алдадым.

Салдым сени къутулмазлыкъ тузакъгъа, 
Къачарыкъма сенден бюгюн узакъгъа».

Нек къоркъмайса, бу ишлени кёре-биле, 
Нек тураса дунияда ойнай-кюле?

Мени жаным, намазынгы къалдырма, 
Ибилисни тузагъына салдырма.

Сен алдатсанг Ибилисге, душманнга – 
Ахырында сек къалырса бушманнга.

Бушманлыкъдан артда файда тапмазса, 
Артха айланып бу дуниягъа къайтмазса.

Бу дуниягъа къайтырынгы сюерсе, 
Къайталмайын, жаханимде кюерсе.

Аллах бла сакъланабыз биз ма андан, 
Тергеу алгъан, харип адам, сен мындан.

Беш намазны къалдырмайын эталгъан, 
Харам затдан кесин сакълап кеталгъан –

Ибилисге бойсунургъа унамаз, 
Ахыратда бу ишлени сынамаз.

Алдатмай тур кесинги Ибилисге,
Хакъ ийнан файгъамбар айтхан хадисге.

Файгъамбар айтханланы иги ангыла,
Мен да айтама, сен да, ийнанып, тынгыла.

Беш намазны жамауатда къылгъаннга, 
Беш ахшылыкъ барды аны эталгъаннга:

Дунияда анга факъыралыкъ кёрюлмез, 
Ёлгенинде, къабыр азап берилмез.

Ючюнчюсюн баян этмем мен санга – 
Берирле дефтерин он кюнден анга.

Сыйратда кёк жашнагъан кибик жюрюр, 
Хыйсапсыз, азапсыз жаннетге кирир.

Кязим харип бу назмуну этгенде, 
Къойду, тынды, бейтлери жюз жетгенде.

* * *

Аллах анга жаннет кийим кийдирсин, 
Хар бирине жаны кибик сюйдюрсюн.

1910

Аман къатын
Ахшы къартла жау сюртелле мансларына,
Акъыл, адеп юйретелле жашларына,
Жаш къызчыкъла бау тагъалла чачларына,
Таулу къызла жау сюотелле къашларына,

Чачы жете болур, тейри, табанына,
Эр тапмайбыз биз къызланы аманына,
Къатынланы аманларын айтдырсагъыз,
Аланы да мен айтайым, тынгылагъыз.

Осал къатынны табаны жаркъма болур,
Чачы юйюгюр, къулакълары жатма болур.
Бухчакълары табанындан сюйрелирле,
Тюймелери къыйыкъ-мыйыкъ тюйрелирле.

Этек жайып, от жагъада ол олтурур,
От жагъаны хиппирикден ол толтурур.
Эри къызса, ата юйюне кете болур,
Этеклери чакъмакъ таууш эте болур.

Барыр, жаным, этеклерин сюйрегенлей,
Арпа унну гыржынлыкъгъа ийгенлей.
Аман къатынны баш ашы как болады,
Ахшы къатын къыш къатыкъгъа сакъ болады.

Къатын болса, юй жашаугъа къаты болсун,
Болмаса уа, жашар кюню алты болсун.
Къатын болса, юй тизгинни жыя билсин,
Шимир этмей, аш адырны жууа билсин.

Тёшеклери кюн къушлукъгъа жыйылырла,
Тауукълары тёшеклеге къуюлюрла,
Сабийлери болур тыкыраякъчыкъла,
Жаланбашла, къымыжа, къурум жыякъчыкъла.

Чийбел къатын бота чулгъар чий белине,
Чийсил гыржынны ол ашатыр эрине.
Къонакъ келсе, ол ачыудан къууурулур,
Эрни, бурну бир бирине жыйырылыр.

Толу юйню нюрюн алыр аман къатын,
Элде, кюлюп, сагъынырла аны атын.
Бошбел къатын, юлгю алып, иги болсун,
Ботаны атып, юйюне тири болсун.

Кязим аны ариу халын жыяргъа салыр,
Эрин, юйюн ариу тутса, бек къууаныр.
Алгъыш этип, айта турур аны атын,
Элин, жерин сыйлы этер аллай къатын!

(?)

"Антынгы сен ариу эсгер..."
Антынгы сен ариу эсгер,
Жауну ууатхан Къызыл аскер!
Аскер жокъду сенден жигер.
Акъсакъ къарт, сен да ыспас бер!

1939

"Арабда да шашхынланы кёрдюк биз..."
Арабда да шашхынланы кёрдюк биз,
Ала кибик, шашхын болуп келдик биз,

Керти къулла – дуниялыкъдан азатла,-
Жаннет излеп, кюн кёрмеген жазыкъла.

Къуюлгъанбыз муслиманла жоллагъа,
Эшикден юйде кюню болмагъан!

1903

"Арабда, Тюркде да айланып келдим..."
Арабда, Тюркде да айланып келдим.
Энтда Бызынгыны тауларын кёрдюм.
Манга хычыуунду барындан эсе
Жарлы элими къыйы от ийиси.

1910

Арабдан юйге салам къагъыт
Башлап, салам айтама
Бызынгыда эки элге.
Насып болсун Аллахдан
Кашто бла Гитчелге.

Дагъы салам айтама
Мени тапхан анама,
Мени тутхан ишими
Башха ишге санама.

Дагъы салам айтама
Алиймагъа, Абушха,
Мени ючюн салмагъыз
Башыгъызны сагъышха.

Дагъы салам айтама
Дарийнама, Хурама,
Менден хапар сорсагъыз,
Cay-саламат турама.

Дагъы салам айтама
Алиймагъа, келиннге.
Мени ючюн салмагъыз
Башыгъызны ёлюмге.

Къайгъы этмей турсунла
Ахуай бла Алиймат.
Эгечлерим, мен келге
Туругъуз сау-саламат!

Дагъы салам айтама
Ёз халалым Къанийтат.
Къуранны окъуй турсун
Агъа къызым Хадижат.

Окъуй-окъуй турсунла
Айшат бла Хафийсат –
Жокъду жерни юсюнде
Окъуудан сейирлик зат!

Араб тюзде кёргенни,
Ары барсам, айтырма.
Манга къайгъы этмегиз,
Cay-саламат къайтырма!

1910

Арабстанда Локъман хажиге этген осуятым
Локъман хажи, сен эслисе, сабырса,
Мен ёлсем да, таулагъа сау барырса.
Жамауатха ачы къуугъун салырса,
Ыразы эдим, ыразылыкъ да алырса.

Кюйюп-бишип чыкъдым тангнга, амалсыз, 
Ёлюр ауруу тийдими экен замансыз?
Алтау эдик хакъ жолуна чыкъгъанла,
Аллахны измисине ашыкъгъанла.

Тёртюбюзге ийгенди келечисин,
Атландым анга, баям, энди кесим.
Къызыу тийди аман ауруу саныма,
Сакъат эдим, къоркъуу тюшдю жаныма.

«Жарлы Кязим ёлдю, – дерсе, – узакъда»,
Мени жарлы юйдегими къучакълап.
Сафарыбыз къыйын болду, не этейик,
Бу дуниядан ийман бла кетейик.

Жерибизге эсен жетип болалсанг,
От жагъангда сыгын отха къарасанг, –
Локъман хажи, кёп шукурла этерсе,
«Жаннет юйю – туугъан жерибиз!» – дерсе.

Хапар бла Бызынгыгъа барырса.
Кече мени жарлы юйюмде къалырса.
Шыкъыда юч кюн дууа алдырырса,
Ташларындан тансыгъымы алырса.

Ёлюгюм киши жеринде къаллыгъын
Билеме. Ол таууш эрттеден келед.
Жокъ бу дунияда берлигим, аллыгъым,
Сен, хажи, жарсыуларыма сууал эт.

Ала басдыла, жюрегими эзе,
Кёп болдула, Шыкъыны ташларыча.
Мында да жатарма, жарсыудан безе, –
Палах кёп, жараларым ашланырча.

Мында мени адет бла асырарса,
Бар керегими да сен мажарырса.
Сора жерибизге эсен барырса,
Инш-Аллах, халкъынг бла къалырса!

Биз кёп да насыплыбыз тауда дерсе,
Къум тюзде кюйгенлени эсгерирсе.
Юйсюз, жерсиз тентеклеге кюерсе,
Анда жарлы халкъынга эс берирсе.

Азатлыкъ жокъ бир жерде, аны жолу
Кесилгенди, – энди биз билдик толу.
Тюзлюк сатылгъанды, Локъман, хар къайда,
Табыныудан, тилекден жокъду файда!

Кюн чыгъады анда да, батады де,
Бай тахтада, жибекде жатады де,
Жарлы эсе, аны тангы – танг тюйюл,
Жиляй-улуй, аман бла атады де.

«Ишлегенни кёлю жарыкъ», – деген Кязим
Ишлегенни къыйынлыгъын кёрдю де.
Къызгъан юзмез толтургъанда кёзлерин –
Къарыусузгъа тилек эте, ёлдю де.

Къарыусузну душманы – кёп, досу – аз.
Аллах да унутханды аны дерсе.
Ач кишини аят, зикир тойдурмаз, –
Дин къардашым, халкъгъа себеп излерсе!

Мен жатарма киши жеринде – узакъ,
Къабырымы сакъ жауунла жууарла.
Саула, сиз халкъыбызгъа болугъуз сакъ,
Азатлыкъны ёкюллери тууарла!

1910

"Арбазыма къоннган чорбат чыпчыгъы..."
Арбазыма къоннган чорбат чыпчыгъы,
Санга къарап турама, юйден чыгъып.
Ач болсанг да, унутуллукъ кёрмейсе,
Дунияда къул, бий дегенни билмейсе.

1902

"Арбазынга къарай озама..."
Арбазынга къарай озама,
Отуннга бара танг алада.
Сени жилягъан тауушунгу
Эшитеме мен къаялада.

Адамла угъай, къаяла да
Жазыкъсыналла экибизге.
Сени атанг бла къарындашынг
Бир да эримейдиле бизге.

1890

"Атанг келди да гюрбежиге..."
Атанг келди да гюрбежиге,
Атына кишен ишлетди.
Аны биргесине юйюне
Мени жюрегими да элтди.

Сюеме, кишеним жарасын,
Жюрегим да юйюнгде къалсын.
Атанг эмилик атын тыяр,
Сени уа не хазна тыялсын!

1890

Атасыны жашына осуяты
Балам! Зулмулукъну кёре
Кетеме къабыргъа – жерге.
Ким билед, санга тюшсе уа
Зулму жокъ болгъанын кёрге,

Балам! Дунияда артыкълыкъ
Болмагъан кюнлеге жетсенг,
Ол заманда къабырыма
Келип: «Тынч жат!» – деп къычыр сен.

Ким билнеди, къара жерден
Ауазынгы эшитирме мен,
Сора ырахат жатарма,
Балам, аны унутма сен!

1906

Ачыкъ сёз
Жигит боллукъ гиртчи болур,
Аман къатын тилчи болур.
Къуш ёч болады бийикге,
Бетсиз къатын – ётюрюкге.

Аман къатын кёпге жатар,
Кюню хапар бла батар.
Осал адам сёзчю болур,
Хуржуну ётюрюкден толур.

Осал къой бек чакъмакъ болур,
Осал адам къоркъакъ болур.
Жаншакъ адам сёзден тоймаз,
Къоркъакъ халкъына жарамаз.

1901

"Багдадха да, Стамбулгъа да бардым..."
Багдадха да, Стамбулгъа да бардым,
Мекканы Кааба ташына баш урдум.
Алай къайытханда жарлы жериме, 
Анама жангыдан туугъанча болдум.

1910

"Байгъа сен байлыкъ кёп бердинг..."
Байгъа сен байлыкъ кёп бердинг,
Жарлыгъа тарлыкъ тежединг,
Аллах, олмуду тюзлюгюнг,-
Биз жарлылагъа берлигинг?

Кючлюге сен кюч къошаса,
Кючсюзню атып къояса.
Аллах, олмуду къадарынг,-
Биз жарлагъа мадарынг?

Жауунну кёлге тёгесе,
Жарлыны жерге кёмесе.
Аллах, олмуду буйругъунг,-
Ёмюрге этип турлугъунг?

1900

Балалагъа
«Ёлмесенг да, къартдамы 
Болмазса?» – делле нартла. 
Бу сёзню айтыучу эдиле 
Бизге мубарик къартла.

Къартлыкъ бизге келеди, 
Биз жукъ билмей тургъанлай, 
Эшигими къакъгъанын 
Билдим, акъ тюк ургъанлай.

Ёлмесегиз, балала, 
Сиз да болурсуз бизлей. 
Жашлыкъ къутулуп кетер, 
Къалдым мен да аны кюсей.

Балам, жаш кюнлеринги
Юйде олтуруп бошама.
Жахил къалып дунияда,
Хайыуаннга ушама.

Не мазаллы болсанг да,
Жахил къалсанг –жокъ файда!
Хайыуанча жегилип,
Сен жюрюрсе хар къайда.

Дунияда сыйлылыкъны
Сюйген болсанг – окъурса.
Жашлыгъынгдан билимсиз
Къалсанг – таза сокъурса.

Тагъылма сен билимсиз,
Къылыкъсыз балалагъа.
Ала бла жюрюсенг,
Сен да ушарса алагъа.

Эй, балала, салмагъыз
Иги ишни болжалгъа!
Сиз ашыгъып этигиз
Иги ишни бек алгъа.

Илмугъузгъа тюз акъыл
Керти нёгер болмаса,
Сабырлыкъ, дабийгъат да
Юсюгюзде толмаса,

Не кёп окъусагъыз да,
Сиз насыплы болмазсыз.
Ариу къылыкълы болмай,
Дагъыда сиз онгмазсыз.

Халкъгъа кесин сюйдюрмек –
Бек багъалыд, билигиз.
Ариу къылыкълы болуп,
Татлы болсун тилигиз.

Муслийманла сюйгенни 
Бир Аллах да сюеди. 
Ала шагъат болгъанны 
Жаннетине иеди.

Сиз туракълап турмагъыз
Сизге келлик акълыкъгъа,
Болжал салмай, къайтыгъыз
Бу мен айтхан хакълыкъгъа.

Махтау бары – Аллахдад,
Бизни Адамдан туудургъан.
Илму, акъыл да берип,
Кирибизни жуудургъан.

Салат-саламла болсун
Мухаммат расулуна,
Аллахдан рахмат жаусун
Анга ийнаннган къулуна.

"Батырлакъ жютюд, къамача..."
Батырлакъ жютюд, къамача,
Къоркъакълыкъ – гумух, салтача.
Батырлыкъ къорур журтунгу,
Къоркъакълыкъ кёмер отунгу.

Батырлыкъ – отлукъ ташчады,
Къоркъакълыкъ – жёге агъашча.
Адам болгъа итинебиз,
Эрликни андан сюебиз.

1900

Барысын да кёрдю Кязим
Бийле ариу кие элле,
Тынч жашаргъа сюе элле,
Къулланы ишге ие элле,
Бармасала тюе элле.

Тынчлыкъ бермей, жашатмайын,
Ашны игисин ашатмайын,
Къулну сёзюн ушатмайын,
Къыйынлыкъдан бошатмайын;

Отун ташып, сууун алып,
Кюзгюде биченин чалып,
Къышхыда малына багъып,
Сабан сюрюп, суу сугъарып;

Бар деген жерине барып,-
Болмаз эди къулдан харип!
Бир да болмай эди жарып,
Бийни жашын эмчек алып,

Ёшюнлерин анга салып,
Кеси жашы ёксюз къалып,
Эки кёзю кёкге аралып,
Сютсюзлей, ашашсызлай къалып,-

Алай эд хар иш хар къайда.
Къарындаш элле бий да, бай да,
Алада эд жыр да, той да,
Аланы эд тууар, къой да.

Бизге совет власть жетди,
Зулму дуния бизден кетди,
Залимлени бойнун буудукъ,
Ол кирлени кери къуудукъ.

Энди аладан биз къутулдукъ,
Жашаугъа биз эркин болдукъ.
Энди биз болмабыз арыкъ,
Ачлыкъны артда къалдырдыкъ.

Табарыкъбыз кийим, азыкъ,
Бизге тиймез налат къазыкъ;
Жокъ бизни басынчакъларыкъ,
Жокъду бизге палах саллыкъ.

Муну айтхан – акъсакъ Кязим,
Халкъны сёзю – мени сёзюм,-
Барысын да кёрдю Кязим,
Кёп зат сынагъанма ёзюм.

1928

"Бели инчге - субай назы..."
Бели инчге - субай назы,
Агъачы тюз, къара - къашы!
Бек огъурсуз - къарындашы, 
Къайгъылы мени башым.

Элифледен жангылама,
"Мим" жазсам да, "лам" сунама,
Этерими унутама,
Мен былай болуп турама.

Кёзю - къара, бою - субай, 
Тангны чолпан жулудузунлай!
Аны манга тюк онгсунмай, 
Жиляталла, тюймей, урмай.

Мен нетейим, - къолум къысха,
Амалым жокъ чыдамазгъа, 
Аллах бурсун насып ызгъа, - 
Жаны ауруп жашха, къызгъа!

Беш намаз

Бисмиллях деп башлайыкъ, 
Салат-салам айтайыкъ. 
Адетде кюнде жетмиш 
Биз тобагъа къайтайыкъ.

Биринчиси – бек алгъын 
Бисмилляхны окъуюкъ. 
Бисмилляхсыз иш этсек – 
Ибилисге жол къойдукъ.

Экинчиси – кишини, 
Сёгюп, сёзюн этмезге, 
Дуниядан жёнгер алмай, 
Жолубузгъа кетмезге.

Жёнгерибиз ол болур – 
Къуран, келям окъусакъ, 
Ибадетде жюрюсек, 
Уллу Аллахдан къоркъсакъ.

Ючюнчюсю – кишиге 
Зарлыкъ, зорлукъ этмезге, –
Дуниядан жёнгер алмай, 
Жолубузгъа кетмезге.

Жёнгерибиз ол болур – 
Оразаны биз тутсакъ,
Къыйыныбыз оу болур – 
Харам, халал унутсакъ.

Беш намазны къылайыкъ, 
Озуп не артха къалмайыкъ, 
Ёле туруп, жёнгерге 
Ибилисни алмайыкъ.

Бир сагъатны ичиндеди 
Ууахтыны келиую, 
Сексен минг жыл азапды 
Бир намазны тёлеую.

Жетиди жаханимле, 
Сегиздиле жаннетле, 
Ахыратха айланыгъыз 
Хар заман да, юмметле.

Халалдан мал жыйсагъыз, 
Хыйсап жууап берирсиз. 
Харамдан мал жыйсагъыз, 
Ауур азап кёрюрсюз.

Артыкъ хайыр келмейди 
Дуния малны кёбюнден, 
Жюрюп къалай ётерсиз 
Къылдан инчге кёпюрден?

Дуния ючюн талашып, 
Хыйла сюрюп кюрешдик. 
Андан хайыр чыкъмады, 
Аллах айтды, биз эштдик:

«Тилигизни тыйыгъыз, 
Жалгъан айтмай, тил этмей, 
Нафсыгъызны тыйыгъыз, 
Аман жолгъа юйретмей.

Зекят, фитир беригиз, 
Жарлылагъа жарагъыз. 
Кёкден, жерден эс этип, 
Айгъа, Кюннге къарагъыз.

Бир заманда жокъ эдинг, 
Туудунг, ёсдюнг, жаш болдунг. 
Ёлюрюнге ийнандынг – 
Адамладан баш болдунг.

Кече болса, Аллахха 
Шукур этип жатыгъыз. 
Бек сыйлы файгъамбаргъа 
Салат-салам айтыгъыз».

Къуран бла билдирди 
Ахыратны халларын, 
Уллу Аллах кечиучюдю 
Тоба этген къулларын.

Узакъ жолгъа къуралдыкъ – 
Азыкъ алмай кетмейик. 
Болжалы къысха болур, 
Узакъ умут этмейик.

Башыгъызны буругъуз, – 
Кёзюнг харам кёргенлей, 
Бушууунгдан файда жокъ, 
Азырайыл келгенлей.

Жанынгы тартып башлар 
Аякъладан, жиликден. 
Кёкюрекден, билекден, 
Башынгдагъы тюкледен.

Жанар, кюер жюрегинг, 
Ананг билмез халынгдан. 
Тюк тенгли файда болмаз 
Адамынгдан, малынгдан.

Сёлешалмай, сёз эштмей, 
Тутмай къалыр санларынг. 
Кёзлеринге кёрюнюр 
Ахыратны жоллары.

Олсагъат шайтан жетер 
Имманынгы алыргъа. 
Кесича кяфыр этер, – 
Жаханимге салыргъа.

Гитчеликден саныгъыз 
Ибадетде алышсын. 
Уллу Аллах ийман берсин, 
Жан ауалда болушсун.

Кече-кюн да этебиз 
Гюнах бла кабахат, 
Аллах бизге жиберсин 
Расулундан шафагъат.

Татлы жанынг терк жукълар, 
Къуруп къалыр санларынг, 
Мереслеге чачылыр 
Жыйып тургъан малларынг.

Дуниялыкъдан тоймайбыз, 
Къарт болсакъ да, сюербиз, 
Бир кюн бир, билмей туруп,
Акъ кебинин киербиз.

Акъ кебинни болмайды 
Этеклери-женглери. 
Къанга юсюнде жууарла 
Къарындашы, тенглери.

Санларынгы жууаргъа 
Сапын, къумгъан алырла. 
Жамауат бла элтип, 
Къара жерге салырла.

Жер тюбюнде жатарса, 
Дуния жарыкъ кёрмезсе, 
Къарт ананг жиляй къалыр, 
Артха къайтып келмезсе.

Соруучула келирле, 
«Дининг нед?» – деп сорурла.
Жууабын бералмасанг, 
Токъмакъ бла урурла.

Оюмсуз тепсемегиз, 
Къызла бла уланла: 
Тар къабырда къыйнарла 
Акъырапла, жилянла.

Жиляй, сарнай къобарла 
Бейнамазла къабырдан. 
Жаханим акъырапла 
Уллу болуп къадырдан.

Гюнахлыла бетлери – 
Бир биринден сюйюмсюз, 
Къабырладан къобарла, 
Къымыжалай, кийимсиз.

Арасатха барырла, 
Къырау тартып кёзлери. 
Къоркъгъандан чыкъмай къалыр 
Факъырланы сёзлери.

Забанийле келирле, 
Ассыланы кёрюрле, 
От къамичиле бла 
Жаханимге сюрюрле.

Кийдирирле юслерине 
Къатырандан кёлекле, 
Къолларында къамичи, – 
Азап этген тилекле.

Къайнар суула къуярла, 
Жанар, кюер санлары, 
Сексенжыллыкъ азапда 
Чыкъмай турур жанлары.

Ассылагъа хазырды 
Жаханимни къуюсу, – 
Табанындан бир тутса, 
Къайнап башлар мыйысы.

Кеч билип сокъураныр, 
Бу дуниядан кёчгенлей. 
Чегиси дуккулланыр, 
Хамим сууун ичгенлей.

Тюе бойну кибикди
Жаханимде жилянла.
Урса, ачыуу кетмез, –
Тамам минг жыл жилярла.

Кюн биширип кюйдюрюр
Азаплыла терисин.
Къыркъ минг кяфырны силдер
Забанийни бириси.

Мукъмин къулла арасатха
Атлы болуп барырла.
Аны кёрген ассыла
Сейирсинип къалырла.

Къауум-къауум барырла,
Толгъан айча жарытып,
Ибадетни ахшылыгъын
Ассылагъа танытып.

Бал шербетле ичерле,
Салкъынлагъа олтуруп,
Файгъамбарны юмметлери
Тёгерегин толтуруп.

Соруу-сууал кёрмезле
Гюнахлары силинип,
Жаннетлеге барырла,
Сууаплары билинип.

Муслийманлар, айтама: 
Зикир болсун сёзюбюз. 
Мен Аллахдан тилейме – 
Жаннет кёрсюн кёзюбюз.

Эй-хей, миллер, тилейме; 
Намаз этмей жатмазгъа, 
Къылмай къоюп намазны, 
Гюнахлагъа батмазгъа.

Барыбызгъа борч болду 
Намаз шартын билирге. 
Намаз шартын билмейин – 
Гюнахлагъа кирирге.

Эй-хей, миллер, тилейме: 
Кече намаз къылыргъа. 
Эрикмейин, талмайын, 
Шартын билип турургъа.

Этмесек да андан артыкъ, 
Беш намазны этейик. 
Тюз жоллагъа тюзелип, 
Ийман бла кетейик.

Жаннет деген – сыйлы зат, 
Гюнахлы ары баралмаз. 
Ол жаннетге барыргъа 
Намаз къылмай жарамаз.

Бу дунияны затлары 
Барысы да къалырла. 
Намаз къоймай этгенле – 
Нюр жаннетге барырла.

Намазын къоймай этген – 
Азапха зат тутулмаз; 
Бир намазы къалса да, 
Ол азапсыз къутулмаз.

Эй-хей, миллер, тилейме: 
Салауатла салыргъа, 
Беш намазны къылыргъа 
Жамауатха барыргъа.

Муслийманла, тилейме 
Бу сёзлени унутмазгъа, 
Бу сёзлени унутуп, 
Терс жолланы тутмазгъа.

Муслийманла, тюзелип, 
Тюз жоллагъа барайыкъ, 
Жаханимни отундан 
Узакъ болуп къалайыкъ.

Ётюрюкню айтыргъа 
Бир мукъминнге жарамаз. 
Ётюрюкню къоймасанг, 
Ийман санга къарамаз.

Ётюрюкню къоймагъан – 
Ахшылыкъны алалмаз, 
Ётюрюкню къошмайын, 
Терс жоллагъа баралмаз.

Терс жоллагъа да барып, 
Аякъ тутмай жыгъылсанг, 
Ажалынг жетип, жанынг 
Тамагъынга тыгъылса.

Бир жерден мадар чыкъмаз 
Ёлюм жолун тыяргъа... 
Сыйлы Аллахдан тилейбиз 
Жаннетлеге жыяргъа.

Ёлюм деген – керти зат, 
Билмей туруп жетеди. 
Ёлюр ауруу тийгеннге, 
Анга ким да не этеди?

Бир къауумну умуту – 
Жашлай мен да ёлмем деп. 
Уллу кёллю болмасын, 
Бу затланы кёрмем деп.

Бу сёзлени да эштип, 
Жюрегинге алгъанда, 
Биз а нечик болурбуз, 
Тар къабыргъа баргъанда?

Ийман-ислам билейик,
Бизден заман кетгинчи,
Тоба этип къояйыкъ,
Ёлюм къоркъуу жетгинчи.

Кёп затланы кёрюрсе 
Кесинг жангыз къалгъанда. 
Не жууапны берирсе, 
Мункир, Накир баргъанда?

Мункир, Накир дегенинг 
Тар къабырда жолугъур, 
Ол къабырны ичинде 
Санга соруу сорулур.

Ислам динни сен тутсанг, 
Жууап берип болурса. 
Динни тутмай сен барсанг, 
Хайран болуп турурса.

Бир да намаз этмесенг, 
Кёпмюд малынг, жулурча? 
Кёп малланы да къоюп, 
Жер тюбюнде турурча?

Тар къабыргъа киргенде, 
Ишни халын билирсе. 
Беш намазынг дегенни 
Ол заманда кёрюрсе.

Кёп жерледе айтама 
Беш намазны халындан, 
Бизге файда жокъду да 
Бу дунияны малындан.

Бу сёзлени айтама, 
Жюрегимден къыйналып. 
Намаз шартын билейик, 
Гитчеликден ийнанып.

Намаз борчду, адамла, 
Акъылбалыкъ болгъаннга. 
Аллах жаннетни берсин 
Сёзлерими алгъаннга.

Жаннети да хазырды 
Намаз этип тургъаннга, 
Жаханим да хазырды 
Намазсыз къутулгъаннга.

Дуния бизни алдамай, 
Мудах болсун кёлюбюз. 
Аллах бизни тюзетип, 
Жаннет болсун жолубуз.

Кёп айтдынг, Кязим факъыр, 
Жюрегинг да бек такъыр. 
Хар мукъминни, я Аллах, 
Жаннетинге сен чакъыр.

Бешик жыр
Эл аллы таулагъа
Ай тийгенди, балам.
Таула да жукълайла,
Жукъла энди, балам.

Бузоу, гылыучукъ да
Жукълап къалгъандыла.
Дуния жарыгъымса,
Тынч жукълачы, балам.

Тауукъ балачыкъла
Жукълап къалгъандыла.
Жиляма, кёз гинжим,
Жукъла, ариу балам.

Уллу болуп, бизни
Сен къууандырырса.
Жукъла, кёз жарыгъым,
Сен киши болурса. 

Жат, акъ къозучугъум,
Жарсыма, тынч жукъла.
Дайым кенг болсунла
Сенден къыйынлыкъла.

Жашауунг, ана сют 
Кибик, татлы болсун,
Сени сюймегенни
Ана сютю урсун!

Чабакъгъа тенгиз кенгд-
Дуния санга алай
Кенг болсун, ийнагъым,
Жукълачы, жилямай.

Жукъла, татлы балам,
Мен къорунг болайым.
Ачыуунгу кёрмей,
Къууана турайым!

Мекка, 1910

"Бёрюле чапхан сюрюча..."
Бёрюле чапхан сюрюча,
Жашайбыз биз, къоркъа, юрке,
Башха болмайын ушайбыз
Иесиз къалгъан сюрюуге!

1910

Биз
Биз – шахар, эл да жашлары,
Тюзлюкню тенг къардашлары,
Оруслу, таулу – хар бары,-
Советлени уланлары.

Жокъду бизни бир хатабыз,
Шуёхлукъну бек тутабыз,
Душманланы биз утабыз,
Ленинди бизни атабыз.

Хайырлыд къол къыйыныбыз,
Кючлюд аскер жыйыныбыз,
Ариуду той-оюнубуз,
Бек кючлюдю боюнубуз.

Алабызгъа киши ёталмаз,
Урушда киши хорламаз,
Бир душман кюч да баз болмаз,
Къалабызыны ол оялмаз.

Биз къардашбыз хар бир тюзге,
Партия башчыды бизге,-
Базынабыз кесибизге,
Киши минмез юсюбюзге.

1938

Биз - бу дунияны къонакълары
Олтурама ауур ишимден талып,
Биргеме тыягъым, къаламым къалып,
Айтама жюрегим отча жанып:
Биз-бу дунияны къонакълары!

Жашайбыз мал кютюп, чалгъы чалып,
Окъуйбуз, жукъ билмей, къара танып,
Тилек этебиз кёкге аралып,-
Биз – бу дунияны къонакълары!

Къарайбыз жерге, суугъа къууанып,
Къатдырабыз оракъ, чалгъы, сугъарып,
Тапханыбыз бир тон, эки чарыкъ,-
Биз – бу дунияны къонакълары!

Кёп этебиз бийикде журтланы,
Жыябыз байлыкъланы жутланып,
Болмайбыз тюзлюкню, динни танып, -
Биз – бу дунияны къонакълары!

Къыйналабыз къул, ёзден саналып,
Тыякъ да кётюребиз, къаралып,
Къара дерт жетдиребиз, къан алып,-
Биз – бу дунияны къонакълары!

Къыз беребиз, сормай, къалын алып,
Ол жазыкъ жиляса, жанын алып,
Азапха салабыз, гюнахха къалып,-
Биз – бу дунияны къонакълары!

Къууанабыз отларыбыз жанып,
Жашларыбыз, къызыбыз махталып,
Билебиз не болгъанын бет жарыкъ,-
Биз – бу дунияны къонакълары!

Кюрешебиз кюннге кюйюп, талып,
Ох демей бир кюнню, солуу алып,
Дагъы кетмейбиз жашаудан къанып,-
Биз – бу дунияны къонакълары!

1912

Биз хорларбыз
Башланды огъурсуз уруш,
Къайгъылыды къырал-къуруш,
Акъылда болалла буруш,
Къалай болур энди туруш?

Немец бизге къажау болду,
Чегибизге сауут бурду,
Бизге берген сёзюн бузду,
Асыры мардадан озду.

Къоншу къырыллагъа барып,
Урушмазгъа деп къол салып,
Онгсуз къырылланы алып,
Бизге айланды, ёшюн салып.

Гитлер чапды жерибизге,
Къайгъы келди элибизге.
Партияны хорларла деп,
Ол келмесин кёлюгюзге.

Биз жашайбыз бек къыйналып,
Битеу кючюбюзню салып,
Къыралланы арасында
Энчи къыйынлыкъла алып.

Кюйдюреди шахарланы,
Саулай союп адамланы,
Зыраф этди кёп малланы,
Ким унутур бу халланы?

Къатынланы эрсиз этди,
Сабийлени ёксюз этди,
Халкъгъа къыйынлыкълагъа жетди,
Къаллай заманыбыз кетди!

Душман огъурсуз болса да,
Халкъны къырып бошаялмаз,
Ол оноуну кенг салса да,
Муратына жетишалмаз.

Бузулур деп сиз къоркъмагъыз
Совет халкъны къурч къаласы,
Атасын фашист ёлтюрсе,
Унутмаз аны баласы.

Гитлер чапды жолун билмей,
Анга келир кюнню сезмей.
Аны ахырын тюз билебиз,
Иши къалыр затха тиймей.

Тохташыр бу къаты уруш,
Оноу салыр совет къуруш,
Болмаз анда акъыл буруш,
Болурбуз биз сора тыныш.

Совет властны алалмазла,
Байрагъын малтаялмазла.
Бир жумдурукъ болурбуз биз,
Бизден кючлю болалмазла.

Артха къуууп биз барырбыз,
Къызыл байракъ биз салырбыз.
Ала зырафлыкъ салсала,
Къаныбызны биз алырбыз.

Къоркъуп артха душман кетсин,
Жерни бизге эркин этсин,
Чекде тургъан Къызыл Аскер
Толу муратына жетсин.

Аскерле, алгъа барыгъыз,
Душманнга заран салыгъыз.
Къаныгъызны ьолу алыгъыз,
Темирден болсун жаныгъыз!

Алгъышлайбыз партияны,
Биз аскерни алгъышлайыкъ.
Совет халкъны фашистлеге
Малтатмаз деп ийнанайыкъ!

1941

"Бийик тауланы башында..."
Бийик тауланы башында 
Къар да эрир, кюннге тёзмез.
Алай мени жюрек къайгъым,
Ол къарлача, эрип кетмез.

Жоюлгъан жугъутур къаны
Думп болур, жутулур жерге.
Мени къайгъымы жер жутмаз,
Жел алып кетмез тюзге.

Стамбул, 1910

"Бир Аллахдан киши жугъун жашырмаз..."
Бир Аллахдан киши жугъун жашырмаз, 
Гюнахлыгъа жаннет эшик ачылмаз.

Сокъураныр Ибилисге алдатхан, 
Себеп болмаз къыямат кюн Аллахдан.

Ахыратда азап токъмакъ тийдирир, 
Андан сора жаханим от кюйдюрюр.

Харам болур кеси кесин ёлтюрген, 
Тиширыугъа саякъ ниет келтирген.

Къайтышханнга болур кечим, мархаба, 
«Аллах бир» деп, кёлюн анга салгъаннга.

Сауал жокъду мурдаргъа жол къояргъа,
Муслийманнга муслийманны жояргъа.

1899

"Бир Аллахны ташда, сууда излейбиз..."
Бир Аллахны ташда, сууда излейбиз,
«Терекде да, кырдыкда да – oл!» – дейбиз,
Аллах керти жюрекледе болгъанын
Унутабыз, сурай келсек – билмейбиз!

1905

"Бири къача, бири къууа..."
Бири къача, бири къууа,
Жетгенлерин жолда бууа,
Аны ызындан палах тууа,
Хатасызла аны жууа.

Бир большевик, бир – кадетле,
Къайдан чыкъды бу адетле,
Эридиле семиз этле,
Саз болдула жарыкъ бетле.

Большевик излеген – тенглик,
Болурму экен къолдан келлик?
Кимге тенглик, кимге кемлик,
Кимди аны толу биллик?

1917

Бирликни атасы ёлдю
Бирликни атасы ёлдю,
Бизге бек учузлукъ келди.
Кёрмейбиз жуукъну, тенгни,
Жарлыдан ётебиз кенгни.

Бошлагъанбыз ниетлени,
Кир этгенбиз жюреклени.
Барыбыз биз къайры дери,
Къайда болур тюзлюк жери?

Иги эталмайбыз кёлню,
Тыялмайбыз палах желни,
Къаты къысалмайбыз белни,
Ким къоруулар энди элни?

1899

Большевик жолду – жолугъуз
Меньшивикле алдай бизни
Кырты этелле ишибизни,
Къатышдыра терсни, тюзню,
Къарангы этелле кёзню.

Властны алалла къолгъа,
Чырмауну салалла жолгъа.
Сюедиле баш болургъа,
Сабанны байгъа орургъа!

Таулула, аны билигиз,
Бир сатыргъа тизилигиз!
Азатлыкъгъа кюрешигиз,
Къурчдан къаты бирлешигиз!

Заман озар, уяныгъыз,
Кюрешде къоркъуп къалмагъыз!
Большевик жолду – жолугъуз,
Къарыулу болсун къолугъуз.

Заман жетгенди къобаргъа,
Душманны барын жояргъа!
Кюрешейик иш онгларгъа,
Большевик жолунда баргъа!

Бийге, байгъа алдатмадыкъ,
Бизни жокъгъа санатмайыкъ.
Къууанч жашау къаратайыкъ,
Ленин айтханча барайыкъ.

1920

"Большевик излеген тенглик..."
Большевик излеген тенглик,
Бизге берди уллу кенглик,
Адамда къоймады кемлик,
Берди халкъгъа уллу эркинлик.

Тергеледи къартлыкъ, жашлыкъ,
Уллу болду къарындашлыкъ.
Бизге келмез жаланнгачлыкъ,
Энди бизге жетмез ачлыкъ.

Табылады берлик, аллыкъ,
Жокъду энди боюнса саллыкъ,
Бир зат жокъду тапмай къаллыкъ,
Ишлесин хар бир болаллыкъ.

Кюнюбюз болгъанды ариу,
Бизде барды уллу къарыу,
Кёзюбюзге келгенд жарыу,
Жолубуз – тюзлюкге барыу.

1930

"Большевикни жолу тюздю..."
Большевикни жолу тюздю,-
Патчахны бугъоуун юздю!
Терсни, тюзню ишин сюздю,
Халкъны жарыкъ жолгъа тизди.

Биз тюзлюк жолда барайыкъ,
Болшевикге саналайыкъ,
Таукелсизликни къояйыкъ,-
Зулму къаланы ояйыкъ!

Шыкъы, 1919.

"Боранла уралла, къарла жауалла..."
Боранла уралла, къарла жауалла,
Таула барына ды чыдап туралла.
Къыйынлы халкъым, сен да алай чыда
Барына да, къыйынлыкъ.

1914

"Бу дунияда ким бай болуп, менсинмеди?.."
Бу дунияда ким бай болуп, менсинмеди?
Жашау излеп, кюрешледе ким кюймейди?
Жаланнгачлыкъ, ачлыкъ, бушуу ким кёрмейди?
Бир тау къоймай, бийигине ким ёрледи?

Къайсы факъыр артмакъларын унутду?
Къайсы залим бар душманын къурутду?
Аны ючюн а барабыз биз къуюла,
Алай татлыд ахырзаман дуния.

1910

"Бу дунияда къууанч азды, ачыу – кёп..."
Бу дунияда къууанч азды, ачыу – кёп,
Къууанчха жолну кёралмадым излеп.
Бушуу жюрегими элекча этди,-
Кязим къайгъыла бла кёп кюрешди.

Араблыны кёзлери да, таулуну
Кёзлерича, бушуудан топ-толду.
Хар жерде бушуу кёплюгюн кёреме,
Хар факъыргъа саламымы береме.

Мекка, 1910

"Бу дунияда сакъ болайыкъ намазгъа..."
Бу дунияда сакъ болайыкъ намазгъа, 
Къыямат кюн жаханимге бармазгъа.

Бек тутайыкъ оразаны, рекятны –
Къыямат кюн сен табарса хар затны.

Ойлашмасанг бу дунияны халындан,– 
Кёзюнг тоймаз бу дунияны малындан.

Чархынг къоркъмаз жаханимни отундан,
Айланырса, шайтан сюрюп артынгдан.

Аллах, мени сен иймандан айырма, 
Мен жарлыны – дин исламдан айырма...

Топурагъынг басар мени санымы, 
Кяфырлыкъгъа къыйнап алыр жанымы.

Атам, анам билмез анда халымы, 
Къара жилян ичер анда къанымы.

Гюняхланы тар къабырда жетдирир, 
Намазланы къызгъан темирде этдирир.

Хар намазын къатлап-къатлап тёлетир, 
Ургъан сайын мен жарлыны кюл этер.

Кёрмеймисе адамланы кетгенин, 
Къолларына не зат алып элтгенин?

Муслийманла, ийман жолгъа къайтайыкъ, 
Тоба этип, «Аллах, Аллах» айтайыкъ.

"Бу жалгъанчы дуния..."
Бу жалгъанчы дуния
Бизге мюлкге берилмез.
Жашасакъ да минг жылны
Кёзюбюзге кёрюнмез.

Айырылыу жетер бизге, 
Ахыр салыр ишибизге, 
Сора турмаз онгубузну,
Кёмюп къояр отубузну.

Тюйюлбюз биз ёмюрлек,
Дунияны артын кёрлюк, 
Къыямадан къайтып келлик,
Аны билсин хар бир ёллюк.

/?/

Бызыннгы къабырлары
Къабырлагъа Къарайма, келюм-такъыр,
Ахыр юйюнг мындады, Кязим факъыр.
Хаух дуния алдаулуду, болма батыр,-
Саулугъунгда аллах деп, ийман чакъыр. 

Кетгендиле садакъ окълай жигитле,
Оюлдула кез жетмеген бийикле.
Къара жерде мелхум кырдык болдула,
Жалаулада женгил чапхан кийикле.

Огъурсузла, огъурлула кетдиле,
Къоркъа-юрке, къара жергекирдиле.
Керти юйлерин барып анда кердюле,
Бу дунияны алдаулугъун билдиле.

Ма бу къабыр… Ай, Мубарик Бияслан,
Къазауатда ёлюп кетдинг, жарлы жаш.
Кёкюрегинг болду тарда илишан, -
Кёплерибиз къайтмадыла урушдан.

Керти сёзню айтыуученг хоншубузда,
Болушуученг, агъачха къолунг уста.
Гюрбежими эшигин, терезесин
Ишлеп бердинг, борч этмей бойнубузгъа.

Жаннетни сен къонагъы бол, мубарик,
Къыямат кюн жарыкъ бетден тюбейик.
Ёлгенлеге рахму, кечим тилейик,
Бизден умут этедиле, билейик.

Бу къабыр а… Таныгъанма, Шио факъыр!
Жарсый эдинг, жеринг, юйюнг ишлединг,
Таш тюе, жашадынг, тирмен ишлединг,
Киши къыйын ашамай сабийлеринг.

Энтда тартады ун сени тирменинг,
Бузулмай турадыла илипинлеринг.
Шиону тирмени деп эллилеринг,
Келедиле ауур жюклеп эшеклерин.

Бу гыйы таш… Рахай Чокурну сыны,
Сау тукъумда аыйырма эди сырынг!
Юй ишлединг бек бийикге чыгъып,
Ёлюп кетдинг юркген атдан жыгъылып.

Деу эдинг, - ёгюз жюгю агъачланы
Тар ичинден чыгъарыученг кётюрюп.
Кёп тюйюлдюнг, аркъангы жауур этип,
Кюн кёрмединг, ол да тюйюл ётюрюк.

А, Шакъманланы Тарюк, сыйлы бийим…
Бий эсенг да, кёргенсе жашау кюйюн.
Байлыгъынгы, хурметинги аямадынг,
Тау элинге къалкъа болуп жашадынг.

Бызынгыгъа ёлет аруу киргенде,
Кюйдюрюрге патчах аскер ийгенде,
Игилени жыйып барып тийренгде,-
Ёшюн салып, ётдюрмединг сен ёрге!

Тынч жат, Тарюк, жашадынг элгендирмей,
Мадар сурап, арбазынга келгенлени.
Озмадынг, атдан тюшюп, салам бермей,
Жокъ эди Шакъманлада, Тарюк, сенлей!

Сенмисе, Шакъманланы Аслангерий?
Тармыды, такъырмыды жатхан жеринг?
Ай жазыкъ, кюе болур сюеклеринг,
Эсинге тюшюп мында этгенлеринг.

Сен бийлени бек залими болуученг,
Жарлыланы аркъаларын союученг…
Къойчуларынгы азыкъсыз къоюученг,
Уялмай, киши къыйынындан тоюученг.

Сабанлада, чаллыкълада жетиученг,
Жарлылагъа ат оюнла этиученг.
Жыйгъанларын суулай талап кетиученг,
Ай, мынафыкъ, чекден аман ётюученг.

Не элтгенсе биргеннге топуракъгъа?
Къара жерге – ол сыйлы опуракъгъа?
Бары къалды, ёзюнг атландынг хакъгъа,
Жаханим ит болуп тюшдюнг тузакъгъа.

Къой, Кязим, ёлгенлеге сен эт хатыр,
Хар кимни терсин, тюзюн аллах айтыр.
Олтур да, къуран окъу, сууаплыкъ ал,
Кесинги ахыр юйюнг мындад, факъыр!

1934

"Бюгюн Сюйюнш улу жарлы Ахматны..."
Бюгюн Сюйюнш улу жарлы Ахматны
Мужура бла уруп, башын жаргъанды.
Мени жюрегиме да ол мужура
Ёмюрге сау болмаз жара салгъанды.

1912

Дин къарындашлабыз биз
Къуранны алабыз къолубузгъа,
Аллах деп, чыгъабыз жолубузгъа,
Къарайбыз онгубузгъа, солубузгъа, - 
Дин къарындашлабыз биз.

Уллу аллах бир кюн жаратханды
Жанланы, тиллени танытханды,
Билебиз, къуранда жазылгъанды, - 
Дин къарындашлабыз биз.

Хакъ, жанны бары бир кюн туугъанды,
Бир жазыу, бир ёмюр салыннганды, 
шукур, мажюсюлюк къалыннганды, - 
Дин къарындашлабыз биз.

Чанкала, чагъарла деп кюрешмейик, 
Игиге, аманга юлешмейик, 
Тюз болуп, бир бирге илешейик,- 
Дин къарындашлабыз биз.

Тиллени, халкъланы айырмайыкъ,
Къарыусузгъа жалкъа къайырмайыкъ,
Тюз болайыкъ, жарлыгъа къайгъырайыкъ, -
Дин къарындашлабыз биз.

Кевсер суулай болсун ниетибиз,
Ачыкъ болсун дуниягъа бетибиз, 
Онг тапсын, тюзелсин миллетибиз, - 
Дин къарындашлабыз биз.

Алам тилин Сулайманча билейик,
Ырысхы-бош, огъурлулукъ тилейик. 
Дунияны кезиулюгюн билейик,-
Дин къарындашлабыз биз.

Ёксюзлеге къарыу, къанат берейик,
Юйсюзлени хатерлерин кёрейик.
Ассы болмай, даулет бла ёлейик,-
Дин къарындашлабыз биз. 

1910

Дуния
Дуниягъа ийнанмагъыз, 
Ёлюмню унутмагъыз, 
Дунияны къууанчына 
Узакъ умут тутмагъыз.

Дуниягъа ийнаннганма, 
Ёлюмню унутханма, 
Жаш ёмюрюм кетгинчи, 
Узакъ умут тутханма.

Ахыратны унутханма, 
Дуниягъа къыйналгъанма. 
Сормай уруп жыгъар деп, 
Энди уа ийнаннганма.

Дуния бир аман затды – 
Ийнандырады жаман. 
Акъылы болгъан киши 
Инанмаз анга, баям.

Не ассылыкъла этдим – 
Аллахым кечсин аны. 
Аллахым, сен кечмесенг, 
Тынчайып болмаз саным.

Намазымы эталмадым, 
Гюнахларым толгъунчу. 
Ёлюмге ийнанмадым,
Сакъалым акъ болгъунчу.

Ата ыразы болмаса, 
Азапха тутулурма. 
Къыямат кюн анамдан 
Мен къалай къутулурма?

Эгеч, къардаш, къоншула, 
Жюрек къыйналгъан жанла, 
Менден хата кёргенле, 
Кечигиз, муслийманла!

Жашлыгъымда ёлмем деп... 
Билалмадым халымы. 
Жан алыучу келгенде, 
Сормай алыр жанымы.

Иймансыз этме, Аллах, 
Тилим да тутулгъан кюн. 
Дуния ауарам кетер 
Жан берип къутулгъан кюн.

Кимди ёлюмню сюйген, 
Айтчы бир жууап манга? 
Жюз минг жыл жашасанг да, 
Ол кёп кёрюнмез санга.

Мен къоба тебиресем, 
Чум тыякъгъа тыянып, – 
Анда боюн салырма, 
Ёллюкме деп, ийнанып.

Иймансыз этме, Аллах, – 
Буду сенден тилегим, 
Ол кюн бир жетерине 
Ийнаннганды жюрегим.

Бир кюн бир ауруу тийип, 
Бузулурла халларым – 
Бу ишлеген къолларым, 
Бу жюрюген санларым.

Не къыйынды, къардашла, 
Быллай халла келген кюн, 
Дуниядан айырылып, 
Татлы жанны берген кюн!

Ахлуларынг, жыйылып, 
Санга жиляу этген кюн. 
Жуууп, кебин да салып. 
Сени алып кетген кюн.

Сени, къабыргъа элтип, 
Жер тюбюне кёмген кюн. 
Жамауат, айырылып, 
Къайтып юйге келген кюн.

Дуниягъа чыкъгъан адам, 
Сен ёлюмге хазыр бол. 
Ёлюмге мадар билген – 
Жууабын айтсынчы ол.

Дуниядан кетген адам – 
Келмейди бери къайтып. 
Не бек къоркъсакъ да, ёллюкбюз, 
Не этеме муну айтып?

Тар къабырда къалырбыз 
Тёшексиз, жууургъансыз, 
Къарындашсыз, эгечсиз, 
Ата, ана, улансыз.

Бу затланы кёрмем дер 
Дунияда сени халынг. 
Сени азапха тутар 
Харамдан жыйгъан малынг.

Къыйынлыгъынг кёп болур, 
Санларынг да чирирле. 
Къурт болур хар бир санынг, 
Жаныуарла жюрюрле.

Дуния, мени алдадынг, 
Жокъду сенден да файда! 
Бу ишлени кёрлюкге, – 
Жаным, ырахатлыкъ къайда!

Башсыз къала къатынла, 
Жашсыз къала атала, – 
Энтда ненча ёмюрню 
Барлыкъды бу къатлана?

Къыйынлыкъгъа буюрдунг 
Ёксюз къалгъан баланы, 
Баласындан айырдынг 
Сарнау салгъан ананы.

Ашамайды, сагъынмай, 
Атламайды, абынмай... 
Ажал кюню бир жетсе, 
Анга дарман табылмай...

Я Разакку, я Аллах, 
Къарагъын фазлук бла, 
Жаннетде къоншу этгин 
Мухаммат Расул бла.

"Дуния деген алай къыйын тик жолду..."
Дуния деген алай къыйын тик жолду,
Ол жолда азаплыкъ ким сынамагъанд?
Дуния деген алай ачы тенгсизди,-
Анда кимни кемелери батмагъанд?

Ачы дуния тенгизинде барабыз,
Кемебиз къачан батарын билмейин.
Атдан кетгенде да алай кетебиз,
Билеклени биз къолдан иймейин.

Дуния, сен не ачы тенгиз эсенг да,
Ата юйюбюзге сен барыбызны.
Не этейик, - куртла кёп жабадыла
Сенду баргъан къыйын жолларыбызны.

Багдад, 1910

Ёлюм
Эй, адамны баласы, 
Жанынг чыгъып кетеди.
Жанынг сенден кетгенлей, 
Бир мёлеек жетеди.

Ол айтады ёлгеннге: 
«Мухаммат дин келтирди, 
Сен дуниянымы ёлтюрдюнг, 
Дуния сеними ёлтюрдю?»

Ёлгеннге ол айтады, 
Жатхан жерден алгъанда, 
Келтирип, ол адамны 
Къанга юсюне салгъанда:

«Эй, адамны баласы, 
Айтчы, къайдады эсинг? 
Къайда сени къууатынг, 
Нек сёлешмейсе кесинг?

Ий, адамны баласы, 
Былай некди халларынг? 
Къайдады алгъын къууатынг, 
Нек тутмайды санларынг?

Дуния сени тыймады, 
Келип анга жалындынг. 
Ахыр кюнде жау болдунг, 
Къанга юсюне салындынг.

Кетерикле – кетерле, 
Айырылдынг сен жазыкъ, 
Сени узакъ жолунг бар, 
Алдынгмы болурча азыкъ?

Эй, адамны баласы, 
Мадар болмаз ёлмезге, 
Узакъ жолгъа кетесе, – 
Къайтып бери келмезге.

Ийман бла ёлдюнгмю 
Узакъ барыр жолунгда? 
Барлыкъ жолунг – къарангы, 
Чырагъынг жокъ къолунгда.

Бу дуниягъа алдатмай, 
Муратынга жетдингми? 
Жангыз къалай турлукъса, 
Нёгер хазыр этдингми?

Жатар жеринг – топуракъ, 
Юсюнгде болур къанга, 
Ахлуларынг кетгенлей, 
Бир таууш келир санга:

«Жанынг кибик кёргенле 
Санга къалай этдиле? 
Киши, келмей къатынга, 
Жангыз къоюп кетдиле».

* * *

Китаплада жазылгъан:
«Дуния деген – кезиу»,– деп,
Сиз да айта турурсуз –
«Файгъамбарны сёзю» деп.

Азырайылдан къутулур
Адам, ёлюп къалгъанда, –
Юсюнден тешип аны
Кийимлерин алгъанда.

Жанны берген къыйынды,
Кетди къарыуум, кючюм.
Акъырын жан берейим,
Алыгъыз Аллах ючюн.

Атам, анам сыласын
Кёзлерими, къашымы,– 
Кёрюрге бир къоюгъуз,
Къысмагъанлай башымы.

– Жапмагъыз,– деп тилейди, –
Башымы, ала кёргюнчю.
Энди аланы кёрюу жокъ,
Къыямат кюн келгинчи.

Барлыкъ жолум узакъды,
Къайтып бери келиу жокъ.
Сёзюмю унутмагъыз,
Энди сизни кёрюу жокъ.

Жапмагъыз сиз башымы,
Атам келип бир кёрсюн,
Салгъан къыйынларына
Бюгюн ыразылыкъ берсин.

Тогъуз айны къыйналып,
Ол къарнында ёсдюрген
Жарлы анам да кёрсюн, –
Саныма эт этдирген.

Бешигимде ёсдюрген
Анама бир къарайым,
Аллах ючюн, къоюгъуз, –
Тансыгъымы алайым.

Бирге ойнап тоймагъан
Къардашларым келсинле,
Аллах ючюн къоюгъуз, – 
Эчечрим кёрсюнле.

Файгъамбарны сёзюдю, 
Муну ахшы сунугъуз – 
Юй ахлусуна ёлгенни 
Кёре турма къоюгъуз.

Алгъа ёлгеннге – артдагъы 
Ыразылыкъ беригиз. 
Къыямат кюн болгъанда, 
Жарыкъ бетден кёрюгюз.

Бир да адам къутулмаз 
Бу дунияда ёлгенден. 
Я Аллахым, сен сакъла 
Иймансыз жан бергенден.

Ол адамгъа, баргъанда, 
Жатхан жери да даулай: 
«Нек келдинг бу тар жерге, 
Турмай дунияда саулай?

Юсюмде кюлюучю эдинг 
Сен, кесинги тыялмай, 
Къалай келдинг кенг жерден 
Бу тар жерге, уялмай?!

Ариу сёзлеринг къайда? 
Нек, сёлешмей, былайса? 
Айтып барыр жолунг жокъ, 
Энди нек деп жиляйса?

Ийман бла келдингми 
Кенг дуниядан сен манга? 
Нек билмединг, хей, адам,
Бу кюн жетерин санга?

Къыйналып юйле ишлединг – 
Анда кимле жашарла? 
Не кёп затынг къалса да, 
Аны бирле ашарла.

Бош болду алты санынг, 
Азырайыл жан алды. 
Барын да къоюп кетдинг, 
Энди санга не къалды?

Жерде ийманынг болсун, 
Керек тюйюлдю опуракъ, 
Этинги къуртла ашарла, 
Сюегинги – топуракъ...»

Къуранны окъуй турсанг – 
Ол санга жолдаш болур, 
Намаз, ораза тутсанг – 
Ол санга къардаш болур.

Бисмилляхды дарманы 
Жилян бла макъагъа, 
Ол – къарангы юйюнгде 
Тёшек болур аркъанга.

Туугъан адам кёреди 
Бир Аллахны табасын, 
Къоркъмасанг да, файда жокъ, 
Аллах этер жазасын.

Аллахым, сен сакълагъын, 
Иймансыз ёлюп кетмей, 
Къыямат кюн сен болуш, 
Кенг рахмунгу тар этмей.

Кимни да айырмайды – 
Азырайылны жаулайым,– 
Барын да ол алады, 
Адам къоймай саулайын.

Ата, ана демейди, 
Сабийни ёксюз этеди, 
Жангыз демей, кёп демей, 
Барын да ол элтеди.

Жаннетде кёрюшдюрсюн 
Жарыкъ этип бизни Аллах. 
Аллахдан келген эсе – 
Ыразыма, алхам дулиллах!

Ёлюм бизни апчыталмаз
Кёп къыйынлыкъгъа тёздюгюз,
Душманны хорлап келдигиз.
Халкъгъа эркинлик бердигиз,
Аперим, жигитлесиз сиз.

Насыплы кюн келди бизге,
Узакъ ёмюр болсун сизге!
Кертичисиз эрлик сёзге,
Не айтайым андан ёзге?!

Кёзлерибиз ачылдыла,
Боз булутла чачылдыла.
Жолну тапды насып бизге,
Салып келди жерибизге.

Жашым кёрюнмейд былайда,
Билмейме къалгъанын къайда.
Билеме, ол бош ёлмегенд,
Бушуу манга бош келмегенд.

Ёлген эсе, ёлгенд эрча,
Халкъгъа къурман болгъанд дерча.
Аллай кёп уланын ата 
Тас этди жетгенде хата.

Ёлюм бизни апчыталмаз,
Кишиликни бизден алмаз.
Ёлген жигитлени ишин
Унутдурмаз бизге бир кюн!

1920

Ёлюм келир
Ёлюм келир, итим чабып тыялмаз,
Ёлюм келир, жашым тутуп жыгъалмаз.
Ёлюм келир, мени дунияда къоймаз,
Алай ол назму къаламы оялмаз!

Ёлюм келед, адамны алып кетед,
Адам биргесине тёрт санын элтед,
Ишлеген юйюнг, жазгъан назмунг къалад –
Дуния иеси ёлюм тюйюлд, адамд.

1940

"Ёмюрлюк чарыкъла этип..."
Ёмюрлюк чарыкъла этип,
Биз насыплы кийсек эди;
Биз къанатлы атны табып,
Насыпха жетдирсе эди!

Ёмюрлюк чарыкъла этер 
Кибик тери къайдан чыгъар?
Насыпха элтир къанатлы
Анты да бизге ким табар?

1912

"Жазыу, тилке жетерми экен..."
Жазыу, тилке жетерми экен,
Бу къайгъыла кетерми экен,
Быллай бушуу берген кюнле
Жаз жауунлай ётерми экен?

1905

"Жал борчум салып тузакъ..."
Жал борчум салып тузакъ,
Мен жарлы элден узакъ
Турама. Билмей бир зат, 
Жюрегим, жарсып, къызад:

Кетмедим белги берип,
Не тойда эркин кёрюп.
Секиртип кетерлеми, 
Мени отуму кёмюп?

/?/

"Жамауатда жашагъан сер..."
Жамауатда жашагъан сер, 
Дин билмейин ашагъан эр –

Халал болмаз аны ашы, 
Азапдан къутулмаз башы.

Билир иши барды аны:
Таза болур хар бир саны.

Жангы жарыкъ (Бахсангэс)
Кюн жарыгъы тийди бизге,
Сёзюм барды мени сизге,
Ишибиз баргъанды тюзге,
Жарыкълыкъ келгенди кёзге.
Ариу болур тарух, жомакъ
Жыргъа салып, этсе такъмакъ,
Айтыргъа болады омакъ.
Алай болса къадалайыкъ,
Жашауну жыргъа салайыкъ.
Ёнюбюзню аямайыкъ,
Жырчылагъа баш болайыкъ.
Бизге батыр большевикле
Оноуну къолгъа алгъанда,
Ызы бла уллу халкъгъа
Тамам тенгликни салгъанда,
Оноуладан кенг этдиле
Бизге къанлы душманланы,
Къалдырмайын тохтатдыла
Халкъла ичинде урушланы.
Сора башладыла ишлеп
Кючлю къала къурулушла,
Ол къурулушладан бири –
Хауа жыргъан темир къушла.
Бу затлагъа къарап, кёрюп,
Назму этейик тирилип,
Уллу тойланы этейик,
Жашауну насыбын билип.
Узакъ барсын, кючлю болсун
Аны жюрютген амалы,
Жыргъа салынп айтылад
Бизни Бахсанстройну халы.
Оноуну бирге салдыла
Башдагъы сыйлы нёгерле.
Оноу бла жыйылдыла
Бизни совет инженерле.
Ала къарап жерге, суугъа,
Тергеу этип, ойладыла.
Кёп сууланы барысындан
Бахсан сууну сайладыла.
Бары бир оноулу болуп,
Ол ишни къолгъа алдыла,
Жюреклери ариу кёрюп,
Бахсан бойнунда салдыла.
Терк, Къобанны арасында
Хар тарда бар эди бир черек,
Барысыны арасындан
Сайланнганды Бахсан черек!
Андагъы ишле ишлетип,
Къалмайын битген заманда,
Бек уллу сейир, тамаша
Ишле кёрюннгенди анда.
Ойлап, акъыл жетишмеген,
Айтып къулакъ эшитмеген,
Эскерип кёлге тюшмеген,
Айтайым болумун аны,
Сейиирлигини жокъ саны,
Сен да къарап, алай таны,
Биз ишледик ол къаланы
Барып, кёрюп, тергеу этсенг,
Акъылны бурсанг ишине
Толу шагъатлыкъ береди
Совет властны кючюне.
Сансыз-санаусуз чархладан
Топ-толуду аны ичи,
Бир чархында барды аны
Сау алты минг атны кючю.
Аны берген жарыгъындан
Жарыйдыла элле, шахарла.
Энтда жарырыкъды къалмай
Бек терен тарлада журтла.
Насыплыды мени журтум,
Шорхулдай тау череклери,
Татымны тау жайлыкълары,
Субай нарат тереклери.
Насыплыла тау эллери,
Къууанчлыды жюреклери.
Энди мында табылады
Хар излеген кереклери.
Акъсакъ Кязим алгъышлайды
Жангы жашауну тюз сырын.
Бютюн ариу сёзле бла
Жырлайыкъ насыплыкъ жырын.

1939

"Жаным къанатлы мени..."
Жаным къанатлы мени,
Учар да кетер кери.
Тёммегим жерге кирип,
Таныр къарангы кёрню.

Мени ол жер кесине
Къошар, топуракъ этер.
Кёп зат келир эсиме,
Соруучуларым жетер.

Аллах сёзюмю эшитир,
Халыма хукму этер,-
Ол бир жарлы жанед деп,
Гюнахларымы кечер.

Къыйыным, жарыкъ болуп,
Кирир тар къабырыма.
Айтхан эсем иги сёз,
Жарар жарлы жаныма.

Этген игиликлерим
Себеп болуп жаныма,
Жаннетни эшиклерин
Ачхан болсала манга –

Анда да мен бу жерни
Жараларын кёрлюкча,
Алай кюед жюрегим, -
Мен жангыдан ёллюкча.

1910

Жаралы жугъутур
1

Барыбыз да билебиз 
Жашау къыйынын, тарын. 
Жаралы жугъутурну 
Айтайым мен хапарын.

Ол хапар эсге тюшсе, 
Мен къуру да кюеме. 
Аны сиз барыгъыз да 
Эштсегиз бек сюеме.

Зарфха уруп чыгъарыргъа 
Зарфыбыз жокъду бизни, 
Къарангылыкъ ачдырмай 
Турад кёзлерибизни.

Китап окъуй билген – аз, 
Жахил жарлы халкъыбыз, 
Жашайбыз, тогъубуздан 
Кёп болгъанлай ачыбыз.

Бюгюн тауда къар жауад, 
Арбазланы толтуруп. 
Хапарымы айтайым, 
От жагъада олтуруп.

Сыйырадыла жерни, 
Сыйыралла гыржынны,
Къолдан келмей сыйрыргъа 
Хапарны бла жырны.

Залимледе аллай кюч 
Жокъду. Шукур Аллахха! 
Биз жюрек сёзюбюзню 
Бермебиз малгъунлагъа.

Жаралы жугъутурну 
Окъ жарасы жаннганча, 
Жанады жюрек жарам – 
Къама кирип къалгъанча.

Айтайым хапарымы, 
Сизге, манга да асыуд.
Адамлагъа айтмасанг, 
Кюйдюрюп къояд жарсыу.

Ой, жаралы жугъутур! 
Мен да санга ушайма. 
Жюрегими къан жууа, 
Хапарымы башлайма.

2

Ариу, айбаш жугъутур 
Отлай эди ыранлада, 
Кече энип, иче эди 
Тауда къара сууладан.

Ыранда кийик сюрюу, 
Солуй, жатып тургъанда, 
Къарауулу жугъутур 
Бола эди къаялада.

Ол кёп къутхаргъан эди 
Сюрюуюн уучуладан, 
Кеси да кёп къутула
Келген эди ажалдан.

Бир жол, танг жарыгъанлай, 
Кийик сюрюу, суу ичип, 
Ыранлы гелеу бетни 
Бара эди ёрге кетип.

Алайлай бирси бетден 
Ачы ушкок атылды, 
Сюрюу къачды, жугъутур 
Жаралы болуп къалды.

Ол, ёрге баралмайын, 
Мыллыгын эншге атды, 
Терен сызгъа ичине 
Кетип, термиле жатды.

Уучу – жугъутур къайры 
Думп болгъанын билмеди, 
Ол не кёп излесе да, – 
Къайдагъысын кёрмеди.

Кёп айланып, зат тапмай, 
Къара ачыуу келди. 
Башха кийик мараргъа 
Бир башха жары кетди.

Жауурунун окъ тешген 
Жугъутур ол сызгъада 
Сау кюн, сау кече турду, 
Къутулуп мараучудан.

Тауда гелеу кырдыкга 
Къатханед таза къаны, 
Ачый эди, кюе эди 
Ауур жарасы аны.

Ол эрча кётюре эди 
Жарасыны ачыуун, 
Жигитча кюреше эди 
Къутхарыргъа жашауун.

Жарасы ачып, аны 
Къоймаса да атларгъа, – 
Юзмей эди умутун 
Ол сюрюуюн табаргъа.

Жюреги тартдыра эди 
Къаяланы башына, 
Кёзюн алмай къарай эди 
Сюрюу кетген жанына.

3

Биз элли жарлы уучу 
Хашим, танг жарыгъанлай, 
Чыкъгъан эди таулагъа, 
Кийик, жугъутур марай.

Ол, таулада айлана, 
Кийиклени ёлтюре, 
Жашай эди, алай бла 
Юйюрюн кечиндире.

Хашим, тик жолну чыгъып 
Баргъанлай, бирси бетде 
Ол акъсакъ жугъутурну 
Кёрдю да, сейир этди.

Ол жаралы жугъутур 
Ёрге къачып бара эди, 
Эркинликге къаст этип, 
Жарасын унута эди.

Хашим кёрдю: бир бёрю, 
Жугъутурну ызындан 
Къуууп, жете баргъанын, – 
Тояйым деп къанындан.

Хашим, ушкогун сермеп, 
Къол юсюнден терк атды. 
Бёрю, ёрге секирип, 
Сора – сойланып къалды.

Жугъутур, энтда ушкок 
Анга атылгъан сунуп, 
Суху да бир къарады, 
Башын артха терк буруп.

Алай ол жол анга угъай, – 
Ушкок жаууна атылды! 
Жугъутур таугъа кетди, 
Бёрю жоюлуп къалды!

Жаралы жаныуарны 
Къуугъан зулмучу бёрю, 
Тюзлюк огъу ызындан 
Жетип, алайда ёлдю.

Аллай къара кюн келип 
Къутулгъан жугъутургъа 
Хашим тиймеди,– эркин 
Кетерге къойду таугъа.

Аны ызындан къарап, 
Хашим тёшде олтурду, 
Ол къаяла артына 
Аугъунчу, къарап турду.

Жаралы жугъутурну 
Жаралары сау болуп, 
Таулада энтда жашар,
Жаны къууанчдан толуп.

Тауланы, эркинликни 
Чексиз сюйген жугъутур, 
Ызынгдан окъ жетмесин, 
Жауларынг жоялмай тур!

4

Жаралы жугъутурну 
Къутхаргъанындан сора, 
Хашим, жаныуар атмай, 
Юйюне къайтып барад.

Кийик эт келеди деп, 
Сабийлери чапдыла... 
Алай ала ол кече 
Кийик этсиз къалдыла.

Хашим юйдегисине 
Жугъутурну хапарын, 
Тизип болгъан халында, 
Айтып берди хар барын.

Къатыны: «Тюз этгенсе, 
Жаным къор болсун санга! – 
Деди.– Жаным ауруду 
Ол жарлы жаныуаргъа.

Биз да ачдан ёлмебиз, 
Худур этип ичсек да. 
Не этейик! Чыдарбыз, – 
Не къыйынлыкъ кёрсек да!»

5

Ахшам къарангысы да 
Элге шош кирип келди. 
Жамболат бий Хашимге 
Жумушчусун жиберди.

Бийни сер жумушчусу 
Ахшамда салып келди.
– Бийим сени чакъырад, 
Хайда, жюр, Хашим! – деди.

Хашим, эски чепкенин 
Женгил къаплап юсюне, 
Жумушчуну ызындан 
Барды бийни юйюне.

Хашим, эшикден кирип:
– Юйге игилик! – деди. 
Жамболат бийни бети 
Кюйсюз болгъанын кёрдю.

– Бюгюн уугъа бардынгмы? – 
Деп сорду бий уучугъа. 
Хашим ууда хапарын 
Терк окъун айтды анга.

– Ай, сен аман! – деди бий, – 
Эр тюйюлсе – къатынса! 
Жюрегинг, къоргъашинча, 
Эрий тургъан аманса.

Мен бийинг болгъанымы 
Унутханмы этгенсе? 
Арт кезиуде сен манга 
Кийик нек келтирмейсе?

– Бийим, кесинг билесе, 
Беш-алты сабийим бард. 
Кючюм жетмейди: юйюрюм 
Ачдан къыйналып турад.

– Ит кючюклеринги ач 
Болгъаны манга неди!.. 
Хашим, жюреги жана:
– Биз да адамбыз! – дейди.

– Ауузунгу къыс! – деди бий, 
Секирип ёрге турду, 
Мужура бла, сермеп, 
Жарлы Хашимни урду.

Хашим эшик артына 
Жыгъылды. Алай, кючден 
Къобуп, мыллыгын атды 
Зорчу бийни юсюне.

Ол бийни буууп окъун 
Къоярыкъ эди, алай 
Шапалары чапдыла, – 
Ач бёрюле чапханлай.

Жарлы уучуну, тюйюп, 
Атхан элле эшикге. 
Ала анга этгенни – 
Адам этмейди итге.

Бий мужурасы тийип, 
Сындыргъанед билегин. 
Залимликни ёртени 
Кюйдюргенед жюрегин.

6

Хашим! Ач бёрю къуугъан 
Жаралы жугъутургъа 
Кесинг тенг болуп къалдынг, – 
Киши болушмад санга.

Санга чапхан бёрюню 
Киши атып урмады. 
Ол бёрюню къанындан 
Къара жер къызармады.

Чолакъ болуп къайтдынг сен 
Жарлы, къурум юйюнге, 
Сау болмаз жара тюшдю 
Огъурлу жюрегинге.

Тауда ол сен къутхаргъан 
Жугъутургъа ушайса, 
Аныча, жараларынг 
Къыйнай, алай жашайса. 

Залимликни тыягъы 
Бизге аман тиеди. 
Не этсин жарлы Кязим – 
Жаны отда кюеди.

Хашим! Аман ачыдынг – 
Бизге палах азмыды?! 
Кёзлерим жашдан тола, 
Этеме бу назмуну.

Сени жарсыуунг – мени 
Жарсыуумд, жарлы уучу. 
Инш-Аллах, ийнанабыз – 
Келир бир дерт алыучу!

Жарлы Хашим, кесинг да 
Жаралы жугъутурса. 
Керген кьыйынлыгъынгы 
Сен къачан унутурса?

– Сени ургъан залимни – 
Аллах урсун! – дейме мен, – 
Палахланы ырхысын 
Анга бурсун! – дейме мен.

Бар этген артыкълыгъы 
Аны кесине жетсин! 
Кязим бергенча, анга 
Аллах да налат берсин!

Кюн сайын аны кёрюп. 
Мен амалсыз болама, 
Башха жолну тапмайын, – 
Назмуланы тагъама.

Ой, мени жарлы халкъым! 
Къыйынлыкъда тураса. 
Сен да, бир башха болмай, 
Жаралы жугъутурса.

Зыгъырлы къолда зыгъыр 
Кибик, кёп къыйынлыгъынг, 
Не затха чыдамады 
Сени къыйынлы жанынг?!

Къурум ожакъларынгдан 
Кечеги къар жаугъанча, – 
Жауады къайгъы юсюнге, 
Сени Аллах къаргъагъанча.

Жаз жабалакъ таулагъа 
Жаугъан кибик, юсюнге 
Къара палах жауады, 
Кирип келеди юйюнге.

Къайгъыларынга жарсый, 
Жарлы Кязим талгъанды. 
Ол башын тау черекге 
Атар кибик болгъанды.

Жарлы халкъым! Бёрюле 
Къуууп баргъан жаралы 
Жугъутурса. Не этейим, 
Ким болур бизни жанлы?

Ким кёрюр сени ызынгдан 
Жумулгъан бёрюлени? 
Къайгьыларын ким кёрюр 
Жарлы таулу эллени?

Сени сюрген бёрюге 
Кимни огъу атылыр? 
Фитнаны, залимликни 
Тили къачан тартылыр?!

Бар къыйынлыкъларынгы 
Жарлы Кязим кёреди. 
Жюреги къандан тола,
Ачы назму этеди.

8

Жаралы жугъутурну 
Айтдым сизге хапарын. 
Алай ол сау эталмаз 
Жюрекле жараларын.

Аны эштген – бирсине 
Айта, халкъгъа жайылса, 
Жарлы от жагъалада 
Айтылып алай турса, –

Ким биледи, асыу болур 
Къайгъылы жюреклеге; 
Ким биледи, ачыу болур 
Зулмучу залимлеге.

Аланы къолларындан 
Келмейд манга тиерге, 
Жарлы уучу Хашимни 
Тюйген кибик, тюерге.

Шишлик къойлай сояргъа
Къолларындан келсе эд, 
Уруп, тюйюп, жояргъа 
Атым амал берсе эд, –

Бир кюн жашатмаз элле 
Ала мени дунияда, 
Ичер сууум тюгенип 
Къалыр эди таулада.

«Келечиге ёлюм жокъ!» – 
Деген сёз барды халкъда. 
Халкъымы келечиси 
Болдум къыйын сагъатда.

Мен Меккагъа баргъанма – 
Тиерге базынмайла, 
Алай бичакъ билеуню,
Жаныгъанны къоймайла.

«Ит юргенин – жел элтир»,– 
Юрме къой жауларымы! 
Къыйын кюн ёкюлюнлей 
Къалырма мен халкъымы!..

Жарлы халкъым! Кюрешдим: 
Асыу болур деп сёзюм. 
Санга игилик тилей, 
Жашайд дунияда Кязим.

1907

"Жарасы болмай жюреги кюймез..."
Жарасы болмай жюреги кюймез,
Тыякъ тиймеген зулмуну билмез.

Къан жараладн, тыякъдан бездик,
Аллах, кёресе, барына тёздюк.

Аллах, кёресе, барына тёздюк,
Барына тёздюк, къайдады тюзлюк?

Огъесе анга къарымай кючюнг,
Бизге шо къыйынлыкъламы сюздюнг?

1909

Жарлы бала
Энтда келди ачы ёлюм,
Аны кюйсюз бетин кёрдюм,
Мутхуздула эки кёзюм,
Аллах берсин манга тёзюм.

Сакъламадыкъ жау къонакъны,
Кече келип, эшик къакъды.
Анга тюбеген а – хакъды,
Ол аллахдан аман тапды.

Жолоучубуз, ач дедиле,
Жол усталлыкъ тиледиле.
Къайдан билдик, ким эдиле,-
Бизге бичакъ биледиле!

Жарлы бала, чыгъып кетдинг,
Бир сагъатдан ёлюп келдинг.
Ананга сен бушуу бердинг,
Жарлы жюрегин кюйдюрдюнг.

Жау къонакъны билалмадым,
Жолдан тартып тыялмадым.
Сени кёрюп туралмадым,
Тилим тартыла, жилядым.

Хуруят байрагъын алгъан,
Аны хакъ жолунда баргъан,
Жаш болсанг да, башда болгъан,
Тюзлюк ажашмагъан.

Бандитле кёп чыкъгъандыла,
Кёп игини жыкъгъандыла.
Сени ала жутхандыла,
Атангы улутхандыла.

Бу жазыу дегенинг неди,
Къара кюнле кёргюзтеди.
Жашланы кёрге элтеди,
Жау чыракълай эритеди.

1942

Жарлы халкъым
Мен айтханнга тынгылагъыз,
Айтханныв ангылагъыз,
Шашар жолда сиз бармагъыз,
Жюрекге ачыу салмагъыз.

Тамата оноуну бичди,
Миллетге кечерге тюшдю,
Терси, тюзю айырылмай,
Бу не аламатлыкъ ишди?

Азыкъсызлай чыкъдыкъ жолгъа,
Къайгъы бла арып, талып.
Елген – елюп, къалгъан – шашып,
Асламыбыз жолда къалып.

Душман оту жетди бизге,
Терслик болду бу жол итюзге.
Башыбыз тюшдю сезге,
Эрши керюндюк кезге.

Толтургъанбыз вагонланы,
Таныгъанбыз къурч жолланы,
Тюзетирле законланы.
Тезюм болсун аз заманны.

Аз болгъанды къарыуубуз,
Эрши болду ариуубуз,
Былай болса барыуубуз,
Болмаз бизни жарыуубуз.

Аман болду жашауубуз,
Татыусузду ашауубуз,
Къыйындан жокъ бошауубуз,
Телилегеди ушауубуз.

Сууудула тири санла,
Эридиле жюрек жаула,
Къыйналалла жарлы жанла,
Сыраф болду колхоз малла.

Жерибизге душман келди,
Бизни жокъ этерге деди.
Жетмез бизге ассы дерти,
Кеси кетер таудан кери.

Ишди сизни жашатырыкъ,
Ариу кийип, ашатырыкъ,
Быллай тар жолгъа тюшгенде
Намыс бла бошатырыкъ.

Халкъымдан тилеп айтама,
Ишлегиз, ишни къоймагъыз.
Къоркъмагъыз, сиз къутулурсуз,
Къол жетдирип, бет жоймагъыз.

1944

"Жарлы халкъым, кёп китапла окъудум..."
Жарлы халкым, кёп китапла окъудум,
Андан санга хайыр чыгъар деп турдум.
Кязим окъуйду, жазад, эринмейди, 
Алай насып къайдагъысын билмейди.

1911

Жарлы хоншум Гуа
Кесиме ушаш кёп сабийли Гуа,
Жашайса, жарлылкъ ызынгдан къууа.
Бир къыйындан къутулсанг, бири тууа,
Борчунг кёп, амалынг аз, тёлюнг ууакъ.

Ёз халалынг Хау, тон да тигеди,
Чепкен согъуп, сизни кийиндиреди.
Буйрукъ жетсе, кюченгисин этеди,
Тюнгюлмейин бешик тебиретеди.

Къайгъы, жарсыу сизге толу жетеди,
Жашауугъуз аман бла кетеди.
Амалсызлыкъ сюегингден ётеди,-
Жер зулмусу, кёк да бек чиркитеди.

Аллах, мени сейирим кем тюйюлдю,
Буйругъунг барыбызгъа тенг тюйюлдю:
Гуа, харип, юйюр жюгюн элтеди,
Жарлы Хауа къыйын жашау этеди.

Ишим тюйюл буйругъунгу сёгерге,
Тюзлюгюнгю алама мен нёгерге.
Алай а – хакъ, къайдан чыкъды бу бедиш,
Хурметинге келишмеген терслик иш:

Биреу – бийди, кёзюбюзге тебинед,
Ол кесине аллах кибик кёрюнед.
Ат ойнатып, аман айтып, керилед,
Бу эркинлик анга къалай берилед?

Биреу – жарлы, мени хоншум Гуалай,
Къыйынлыкъгъа кёз ачады туугъанлай.
Ишлейди ол, эшек кибик, бир талмай,
Дагъы турад жарлылыгъы буугъанлай!

Жарлы Гуа, къарт болгъанса, ёкюне,
Кёп жилядынг, умутларынг ёчюле.
Нетеймк, палахла бизге ёчдюле,
Барабыз биз къыйынлыкъны кётюре.

1915

Жауур эшекге
«Эшекни кючю халал,
Сютю харам», - дейдиле.
Сен жарлыны жегелле,
Сора тутуп тюелле.

Сенсиз да болалмайдыла,
Журтубузда таулула,
Аманнга «Эшек кибик»,
Деп къоядыла ала.

Туякъларынг тиймеген
Таш болмаз бу жоллада,
Сен бармагъан жол болмаз
Бу тарлада, къоллада.

Жарлы эшек, жауур эшек,
Иенг не аман эди!
Жауур этмейин жексе,
Юйюмю къуругъан эди!

Эки къулагъынг салпы,
Мудах болуп тураса,
Кёп артыкълыкъ сынагъан
Сен да бир жарлы жанса.

Назмум жауурунгу сау
Эталмазын билеме,
Алай санга къайгъырып,
Чыдаялмай этеме.

Тил билмейсе, жарлы сен,
Назмуму ангыларча.
Мени къайгъырыу сёзюм
Санга асыу болурча.

1912

Жахил
Жахил айтыр сёзюн тапмаз,
Туура сёзге жакъ да басмаз,
Айыплыкъдан къоркъуп къачмаз.

Жумуш айтсанг, жиляр, тыкъсыр,
Тилкъауланыр, тутур, мычыр,
Билимлини кёрсе, жунчур.

Иги сёзню сыйын билмез,
Бир тутханын ёлсе иймез,
Киши айтханны да сюймез.

Артдан аны сёзюн къатлар,
Анга ушаш айтыр, атлар,
Жиляр жерде кюлюп къатар.

Бузуп чыгъар элни тоюн,
Бушуулада этер оюн,
Бек къатыды анда боюн.

Ашха жетсе, аман ашар,
Шытыларын кенгнге чачар,
Аны кёрген туруп къачар.

(?)

"Жаш – къартха къайырылгъан..."
Жаш – къартха къайырылгъан 
Кюнлени кёреме мен.
Къул, бий деп айырылгъан 
Кюнлени кёреме мен.

Бир бирге жала жапхан 
Кюнлени кёреме мен. 
Ит иесине чапхан 
Кюнлени кёреме мен.

Абидез алмай, намазгъа 
Сюелгенча, хакъды ол. 
Шамгъа, Кааба ташхача,
Намысха узакъды жол.

Жашла, сизге ата сёзюм
Жашла, сизге ата сёзюм,
Ачылдыла эки кёзюм.
Болмасын терсликге тёзюм,
Сизни къоркъутмасын ёлюм.

Аха, жашла, жыйылдыгъыз!
Кюрешде эрле болугъуз.
Къызыл Аскерге киригиз,
Къурч сатыргъа тизилигиз!

Бедиш – жаудан къоркъуп букъгъан!
Махтау – жауну хорлап жыкъгъан!
Къызыл Аскер – ёкюлюбюз,
Анда батыр кюрешигиз!

1920

"Жашлыкъ, сен садакъ окъ эдинг..."
Жашлыкъ, сен садакъ окъ эдинг,
Мен сени жибердим атып.
Къайсы сырт артына аудунг,
Не къаягъа тийдинг барып?

Жашлыкъ, бек ушаенг жазгъы
Жумарукъну бойнуна сен.
Не уа ол кесим ёлтюрген
Кийик болурму эдинг сен?

1911

Жашны айыбын ата алыр
1

Жашны айыбын ата алыр,
Эсли атагъа хурмет къалыр.

Билдирсинле жашларына,
Азап салмай башларына.

Жашларына хакъын берсин,
Окъугъанын артыкъ кёрсюн.

2

Ата-ана баласына –
Саугъа тюшер арасына.

Жашла, ата-ана билмей,
Сёзлерине бир да кирмей,

Къутулсала, аладан къачып,
Къачалмазла, эшик ачып.

3

Жашлар... Неди хаталары?
Окъутмайды аталары.

Къыямат кюн даугъа келир,
Азабын атагъа берир.

4

Жолукъгъанда хатасына,
Жашлары айтыр атасына:

Дин билдирмеи къалдырдыгъыз,
Бизге азап салдырдыгъыз.

Сизни ючюн палах келди,
Ким тюз, ким терс – Аллах кёрдю.

Тас этдигиз энибизни,
Къутхарыгъыз энди бизни!

Жашыма
Назму этеме, кёлюм тола,
Айтырыма артына тартыла,
Тилим артына тарталы,
Жашлай кетген жигит бла!

Туман басып, кюн да батды,
Тангым аман бла атды.
Эркинлик ючюн жан бердинг,
Сюйген балам, ёлюп кетдинг.

Къууанып аскерге чыкъдынг,
Партизанлагъа къошулдунг,
Кёп душманнга сюнгю сукъдунг,
Кёп кадетни атдан жыкъдынг.

Кёрмей къалдым, сен думп болдунг,
Азатлыкъ ючюн жоюлдунг.
Сен халкъ ючюн къурман болдунг,
Ачы урушда союлдунг.

Халкъ ючюн бердинг жанынгы,
Тууратдынг сен тёрт санынгы,
Тёклюрдюнг къызыл къанынгы,
Жилятдынг жарлы анангы.

Керек тюйюлдю кёлсюзлюк,
Ушамайд бизге эрсизлик.
Ол борчун тюз толтургъанды,
Халкъгъа кертичи болгъанды.

Биз да аныча ёлейик,
Эрлени таукел этейик,
Биз жолубузну билейик,
Тюзлюкге саулукъ тилейик.

Биз бютюн бек къуралырбыз,
Большевикге саналырбыз,
Душманладан къан алырбыз,
Ленин жолунда барырбыз. 

1919-1920

"Жер къармагъан жарлы, жазыкъ адамла..."
Жер къармагъан жарлы, жазыкъ адамла,
Кюн кюйдюрген, жел кюйдюрген адамла,
Къуруп жерден зулмучула, аманла,-
Къачан келир сизге азат заманла?

1902

"Жерим артыкълыкъдан, зулмудан толуп..."
Жерим артыкълыкъдан, зулмудан толуп,
Кючлю кючсюзню жекгенин кёреме.
Жарлы халкъыма бир онглукъ келсин деп,
Аллахдан, адамдан да тилейме!

1910

Жигит батыр
Ворошилов – жигит батыр,
Сау халкъ билед аны атын.
Тийгенни аман ууатыр,
Арталлы да этмез хатыр.

Урушургъа бир да сюймез,
Къатылгъанны саулай иймез,
Къатылмагъаннга уа тиймез,
Къоркъуп бир да къайгъы киймез.

Душманларыбыз къарайла,
Чолабызны бек сурайла,
Ёлтюрюулени къурайла,
Мюйюшледен да марайла.

Биз да алай бош турмайбыз,
Кесибизни бек къурайбыз.
Келгенлерин биз къырырбыз,
Аякъларын учурурбуз!

Ууатырбыз келгенлерин,
Унутдурурбуз билгенлерин!
Жилятырбыз кюлгенлерин,
Чиритирбиз ёлгенлерин!

Хайда, болушлукъ берейик,
Жигит жашла жиберейик.
Битеу халкъны кётюрейик,-
Къызыл Аскерни кючлейик.

Къарт акъсакъал бош жансамаз,
Ётюрюк айтыргъа болмаз.
Ворошилов аллындады,-
Аны аскери хорланмаз.

1938

"Жигитлиги, ётю болгъан эр киши..."
Жигитлиги, ётю болгъан эр киши,
Айтханына узакъ, жууукъ къарагъан,
Эллилеге жарап тургъан хар иши,
Къыйын кюнде къан чериуге баралгъан,-

Аллай жашны эрлик болур нёгери,
Таукеллиги къая бузар, жол ачар.
Уугъа чыкъса, бёрю тутар эгери,
Халкъ тынчайыр, анга сабыр танг атар.

/?/

"Жутлукъ кёпдю, ырысхы жокъ, берим аз..."
Жутлукъ кёпдю, ырысхы жокъ, берим аз,
Сёз жюрюйдю, сабырлыкъ жокъ, тёзюм аз.
Уруш дейле, бичен, тирмен дегенча,
Узакъ уруш бери жетмей кёп турмаз. 

1916

Жюреклени жарыуу
Бир бёлек сёз мен айтайым 
Жашауну тюз барыуундан, 
Аны къууанчлыгъын сынап, 
Жюреклени жарыуундан. 

Биз ырахатлыкъ тапханбыз 
Оноуланы ариуундан, 
Жашауубуз токъ болгъанды 
Советлени къарыуундан. 

Бизден кетди къайгъы, къаугъа, 
Келди бизге уллу саугъа, 
Биз чыкъгъанбыз тынч жашаугъа 
Жетгенбиз уллу ашаугъа. 

Ёрлегенбиз бийик таугъа,- 
Бек устабыз иш къураугъа, 
Онг бермебиз бизге жаугъа, 
Ийнанмабыз бош сылтаугъа. 

Бизде барды уллу къарыу, 
Тынч болгъанды иш мажарыу, 
Хар ишибиз болду ариу, 
Жюрекледе барды жарыу. 

Сау дунияда баш болгъанбыз, 
Оноуну тюзюн алгъанбыз, 
Бек жарашып къуралгъанбыз, 
Аскер кючню деу салгъанбыз. 

Энди бизни киши озмаз, 
Бир жау бизге билек болмаз, 
Къатылып ол намыс алмаз, 
Къатылса да, ол сау къалмаз. 

Жюрегибиз токъду бизни,
Къоркъууубуз жокъду ачха, 
Малыбыз, жерибиз кёпдю 
Иебиз биз кенг къууанчха. 

Алгъын болгъан аман халла 
Бары унутулуп къалгъанды. 
Къыйналып этилген ишле 
Ишлерге бек тынч болгъанды. 

Халкъгъа машинала жайып, 
Хар ишни терк, тынч этдирип, 
Жюз адам ишлерик ишни 
Жангыз машина битдирип; 

Эшек ётмеген тарладан 
Машиналаны ётдюрюп, 
Жыйырма тёрт сагъат жолгъа 
Жангыз сагъатха жетдирип; 

Телефондан сёлешебиз 
Къошдан биз Нальчик городха, 
Соруп жууабын алабыз 
Мычымайын бир минутха; 

Хар керекни тынч табабыз, 
Ары-бери къармалмайын, 
Атланып чыгъабыз жолгъа 
Бир минутха чырмалмайын! 

Бар ахшылыкъланы барын 
Халкълагъа ариу кёргенди,- 
Насыплыкъны, къууанчлыкъны 
Бизге партия бергенди. 

Энди биз тилейбиз сюйюп, 
Партиягъа узакъ саулукъ, 
Тутхан иши кючлю болуп, 
Насыплыкъда кёп жашаулукъ. 

Жашасынла тюз законла, 
Бизге тап жашау салгъанла. 
Кёп халкъладан Кязим иед 
Партиябызгъа махтаула!

1939

Ибрахим
Аллахны атын эсгерип, 
Бисмиллях деп башлайым. 
Терк окъуна мен сизге 
Хапар айтып бошайым.

Буруннгу заманлада 
Жашады бир акъылман – 
Узакълада, бизде да 
Хапарлары айтылгъан.

Аны аты – Ибрахим, 
Файгъамбаргъа саналгъан, 
Игиликге табыннган, 
Халкъы сюйген бир адам.

Жашы болмай, Ибрахим 
Аллахдан жаш изледи. 
«Бир жаш бер, – деп, Аллахдан
Тохтамайын тиледи. –

Сен жаш берсенг, Аллахым, 
Санга къурман этерем, 
Сени ючюн бек сюйген 
Бир затымы кесерем».

Аллах анга жаш берди. 
Анга Исмайыл атады. 
Ол, малларын кесдирип, 
Къурман этип башлады.

Сора тюшюнде эштди: 
«Сюйгенинги кесмейсе! 
Былай бла энди сен 
Муратынга жетмейсе».

Ол, къалдырмай, къойларын 
Къурман этип ташлады, 
Хар кечеден тохтамай 
Бир тюш кёрюп башлады.

Къычырды анга Жабырайыл: 
«Айтханынгы этмединг! 
Къурман этип, алыкъа 
Сюйгенинге жетмединг!»

Жюз тюеси бар эди – 
Барын кесип, аш этди. 
Биягъылай, тюшюнде 
Биягъы сёзню эштди.

Бар эди аны жюз аты – 
Барысын да кесдирди. 
Болгъан мюлкюн, къалдырмай, 
Барын артын этдирди.

Мурат этди Ибрахим: 
«Мен ишими битдирдим, 
Сюйгеними къоймайын, 
Мен сёзюме жетдирдим».

Дагъыда эштди, дейди, 
Кече жукълап, тюшюнде: 
«Энтда толмайды сёзюнг, 
Жартылыкъ бар ишингде.

Мал кесгенден файда жокъ, 
Исмайылны къурман эт. 
Олду да бек сюйгенинг, – 
Аны алып, таугъа кет!»

Кетмей да ол не этсин – 
Аллахха сёз бергенди. 
Бу тюшню да, тохтамай. 
Жетмиш кече кёргенди.

Кёзю къыймай, жиляды, 
Жашын къурман этерге, 
Амал тапмай, тебиреди 
Таугъа алып кетерге.

Анасына айтды ол: 
«Исмайылны хазырла. 
Эрттен бла керекбиз 
Биз отуннга барыргъа».

Ашатды, кийиндирди, 
Жолгъа салды баласын. 
Къайгъылы этип къойдула 
Аны тапхан анасын.

Ибрахим бла Исмайыл 
Таугъа айланып кетдиле. 
Бара-бара, экиси 
Мина таугъа жетдиле.

Айтды Ибилис Хажаргъа: 
«Жашны элтеди кесерге! 
Сен керексе, мычымай, 
Ызларындан жетерге!»

«Бу сёзлени нек айтдынг, 
Эй, къара бетли киши?! 
Балалагъа болурму 
Аталаны ол иши?»

Анасындан сёз тапмай, 
Къайтды Ибилис, къыйнала. 
Ызларындан чапды ол, 
Жетди аланы Минада.

Жашха къарап, айтды ол: 
«Сени элтеди кесерге, 
Атанг мурат этеди 
Сени къурман этерге».

Айтды Исмайыл: «Эй, киши, 
Ата этерми бу ишни?! 
Нек алдайса сен мени, 
Къара бетли сен киши?»

Ийнанмады Исмайыл 
Аны айтхан сёзюне – 
Ташны алды къолуна, 
Урду аны кёзюне.

Дагъыда бир таш алып, 
Урду аны башына. 
Ол таш бла аны ол 
Жара салды къашына. 

Айтды анга атасы, 
Жашырмады бир жугъун: 
«Жетди бюгюн этерге 
Уллу Аллахны буйругъун...»

Хазыр болду Ибрахим 
Жашны къурман этерге, 
Кёзю къыймай, жиляды 
Аны башын кесерге.

Къыбылагъа айланып, 
Тюз тохтады Ибрахим, 
Бичакъ алып къолуна, 
Хазыр болду бу халил.

Жаныуарла, жыйылып, 
Анга бары жиляды. 
«Не этер бу халил?» – деп, 
Аллах аны сынады.

Бичакъны жаш кёрюр деп, 
Аны жаны къыйналды. 
Кёрмесин деп бичакъны, 
Жашны кёзюн байлады.

«Кёзлерими байлама, 
Атам, байла санымы. 
Мени анама кёргюзтме 
Кёлегимде къанымы».

Бичакъ тартды бойнуна – 
Бичакъ аны кесмеди. 
Ырахат болуп жатды жаш, 
Орнундан да тепмеди.

Ташха тартды бичакъны, 
Аны сынап кёрюрге. 
Ташны кесип, ол бичакъ 
Ётюп кетди тюбюне.

Бичакъ къалай кесер эд, 
Кесме десе анга Аллах! 
Жашчыкъ къалай тебер эд, 
Тепме десе анга Аллах!

Азат этип жашны, Аллах 
Къочхар ийди орнуна. 
Сёзюн тутханы ючюн 
Ыразы болду къулуна.

Текбир этип, ол къочхар 
Исмайылгъа эннгенди. 
Къутулгъанын Исмайыл 
Олсагъатдан билгенди.

Таууш келди башындан: 
«Муратынга жетдинг, – деп, – 
Ыразы болдум мен санга: 
Айтханынгы этдинг, – деп. –

Файгъамбарым, Ибрахим, 
Сен билдирдинг ишинги. 
Келтиргенсе орнуна 
Кёре тургъан тюшюнгю».

Кёп шукурла этди ол, 
Жашы азат болгъанда. 
Къууандырды Хажарны, 
Жашын алып баргъанда.

Муну ючюн борч болду 
Бизге къурман этерге, 
Салат-салам салыгъыз – 
Муратлагъа жетерге.

Хар жыл сайын, тохтамай, 
Сиз къурманла этигиз. 
Машхар кюнде, къыйналмай, 
Сыйратындан ётюгюз.

Сиз сюйсегиз, юмметле, 
Ырахат болгъа жаныгъыз – 
Хар заманда, тохтамай, 
Салауатла салыгъыз.

Кязим харип, сен айтдынг 
Ибрахимни назмусун. 
Сууапларынг кёп болсун, 
Гюнахларынг аз болсун!..

Хар балагъа къыйынлыкъ 
Келген ачы сагъатда 
Акъ къочхары макъырып 
Келсин аны къатына!

Иги сёз
Иги сёзню бичакъ кесмез,
Иги сёзню боран элтмез.
Иги сёз отда да кюймез,
Иги сёзге багъа жетмез.

Иги сёзсюз жашау неди?
Тузсуз хантха теппе-тенгди!
Иги сёзню айтхан – эрди!
Акъылы, жюреги кенгди.

Иги сёз – халкъны кючюдю,
Зулмугъа кебин бичеди.
Ол игилени ишиди,
Осаллагъа къамичиди.

Иги сёз къоркъгъанны билмейд,
Байгъа мужурача тиед.
Жарлы юйге ёкюлча киред,
Къыйынлыкъгъа ол онг беред.

Окъ жерине жетип, суууйд,
Суу да бир заманда къуруйд,
Иги сёз сууумаз, къурумаз,
Аны киши тутп тыймаз.

Иги сёз – жомакъды, жырды,
Сёзю барны – кючю барды!
Иги сёзсюз дуния тарды,
Жюрек, жол да къарангыды.

Иги сёз – кёз жарыгъынгды,
Ахлунга айтырыгъынгды.
Жылы отду от жагъангда,
Ол къоруулайд душманынгдан.

Тоюнг, къууанчынг – иги сёз,
Кюнде жубанчынг – иги сёз.
Кюнде тыянчынг – игисёз,
Къаманг, къылычынг – иги сёз.

Иги сёз – жол нёгер болад,
Къыйын кюн биргеннге барад,
Биз ёлсек, иги сёз къалад,
Ол сау къанлагъа жарайд.

Кязим сёзюн бермез сизге,
Зулмуну сюйген бетсизле!
Мени сёзюм – нёгерд тюзге,
Тыянч факъыргъа, ёксюзге! 

1905

Игилик
Игиликге саркъадыла черекле,
Игиликге ёседиле терекле;
Игиликге сауулалла ийнекле,
Игиликге бишедиле кёгетле;

Игиликге чагъадыла кырдыкла,
Игиликге тууадыла туудукъла;
Игиликге тартыпдыла жюрекле,
Игиликге болсун бары тилекле.

1935

"Игилик кёп, билебиз аны..."
Игилик кёп, билебиз аны,
Тынчайгъанды адамны жаны.
Кертиед Ленинни айтханы,-
Тюзетди ол талгъан санланы.

Алай энтда жарсыу кёп жерде,
Амал жокъду къайгъы этмезге.
Алгъынча, къыйынды ёксюзге,
Душман да тебинеди бизге.

1929

Иймамгъа уюгъан киши
1

Иймамгъа уюгъан киши – 
Барды аны билир иши...

Сатырланы къынгыр этме, 
Бирсиледен артха кетме.

Жёнгерингден алгъа турма, 
Къыбыладан бетни бурма.

Араланы кенг къоймагъыз, 
Шайтанлагъа жер къоймагъыз.

2

Иймамгъа уюсанг наадан, 
Окъума сен анда Къуран.

Рукъугъуна жетишмесенг, 
Тасхиб къадар этишмесенг,

Рукъугъ сежда женгил этсенг. 
Намаз этген сунуп кетсенг,

Ырысхынг такъыр болур, 
Жашауунг факъыр болур.

3

Рукъугъ сежда ашыгъыш этген, 
Адетинде турмай кетген, –

Намазындан урлай тура, 
Жалгъан айтсам – китап сура.

Иймамгъа уюгъан киши – 
Аны барды билир иши, –

Намазындан урламасын, 
Малгъун Ибилис алдамасын.

4

Сюннет къылгъан – жууукъ турмаз, 
Сатыргъа къошулуп къылмаз.

Эснегенде – аузун жабар, 
Ачып турса – шайтан убар.

Иймамгъа уюгъан киши – 
Барды аны билир иши.

5

Иймамгъа уюгъан киши – 
Барды аны билир иши.

Иймам этмей, рукъугъ этмез, 
Сеждагъа да аллын кетмез.

Жерге салыр бурнун, къашын, 
Иймам алмай, алмаз башын.

Ийман бла къалыгъыз
Кёп жюрюдюм, хакъыйкъатха танышма,
Намысынгы дуния малгъа алышма…
Хыйла ишге, харам мюлкге къатышма,-
Ёлмезлик жокъ, ийман бла къалыгъыз.

Къайдадыла файгъамбарла, игиле,
Жюрютгенле алтын тахла, сюнгюле?
Ауал жетди, бары жерге кирдиле,-
Ёлмезлик жокъ, ийман бла къалыгъыз.

Аллах менме деп сюелди ол Мансур,
Ажашханнга, тоба этип, ким жарсыр?
Кенгде къалыр аллайлагъа нюр Кябсыр,-
Ёлмезлик жокъ, ийман бла къалыгъыз.

Жашау кюнюн таш да, суу да тауусур,
Тауда кийик, тюзде тюе ауушур,
Кязим хажи ууаз беред, сёзю – сур,-
Ёлмезлик жокъ, ийман бла къалыгъыз.

Оюлурла юйле, бийик къалала,
Къуу болурла таула, жашил талала,
Шаудан суула къургъакъ ташдан толурла,-
Ёлмезлик жокъ, ийман бла къалыгъыз.

Топуракъдан жаратылдыкъ, топуракъ
Болур бизге тёшек, жастыкъ, опуракъ,
Керек бизге къуран, китап окъумакъ,-
Ёлмезлик жокъ, ийман бла къалыгъыз.

Кючю, жауу кетер эки кёзюнгю,
Хыйсабы аз, учуз болур сёзюнгю,
Эл кенгешге чакъырмазла ёзюнгю,-
Ёлмезлик жокъ, ийман бла къалыгъыз.

Женгсиз кёлек кийдирирле, тенг кесип,
Агъач атха миндирирле, терк жетип,
Къабыр дууа билдирирле эскертип,-
Ёлмезлик жокъ, ийман бла къалыгъыз.

Сын ташынгы сары ташдан салырла,
Къабырынга, жаназынга барырла,
Сен кетерсе, таула, тюзле къалырла,-
Ёлмезлик жокъ, ийман бла къалыгъыз.

Жарсымагъыз, игиликни билген аз,
Аны ючюн дерт тутаргъа жарамаз,
Себеп берген къайтырына къарамаз,-
Ёлмезлик жокъ, ийман бла къалыгъыз.

1935

"Иймандан сора илму..."
Иймандан сора илму -
Хар ахшылыкъны башы.
Аллах сюйген адамны
Илму болур жолдашы. 

Ийман-Ислам
Бисмиллях деп башлайма – 
Ийман-ислам айтыргъа. 
Аллах, биз халкъны тюзет 
Хакъ жолуна къайтыргъа.

Махтау бары – Сангады, 
Сенсе бизни жаратхан, – 
Акъыл, анг, билим берип, 
Буйругъунга къаратхан.

Салауат-саламла сал
Мухаммат расулунга, –
Ахлуна-асхабына,
Хар бир мукъмин къулунга.

Отуз эки фарыз бар 
Акъыл-балыкъ болгъаннга. 
Борчду аны билмеклик 
Ийнаныуу толгъаннга.

Аладан алты фарыз 
Иймандады, – билигиз, 
Аны билип, ийнанып. 
Ийман диннге киригиз.

Ол фарызланы билмей 
Неда алагъа ийнанмай, 
«Ийманым» деп кюрешген –
Ол къойсун бош къыйналмай.

Аллахха ийнаныу
Биринчиси – ийнаныу
Бир Аллахны кесине, 
Табынып бирлигине, 
Шек келтирмей эсине.

Тюрленеди хар алам, 
Тюрлениучю – хадисди, 
Аланы тюрлендирген – 
Къадир Аллах мухдисди.

Аллах тюрленмез, – анга 
Хадис болургъа жокъ жол, 
Мухдис да болмайды Анга. 
Аны ючюн къадимди ол.

Жукъдан туумады Аллах, 
Аллахдан жукъ туумады, 
Бир Аллахха тенг болуп, 
Анга тенглик тутмады.

Жокъду ауалы, ахыры, 
Керек болмайды халкъгъа. 
Халкъла керек болалла 
Хар заманда ол Хакъгъа.

Кёкде, жерде, онг-солда, 
Алда, артда демейбиз – 
Къалайгъа да жетишген 
Бек уллуду дейбиз биз.

Кёкле, жерле – хар алам 
Аны уллулугъуна 
Кёре бек гитчедиле. 
Бой салып буйругъуна.

Ол хар жерге жетипди, 
Кёрюнмеую былайды: 
Кесине жабыу салып, 
Ол жашыртын сынайды.

Къат-къат къарангы жабыу, 
Дагъы къат-къат нюр жабыу 
Салгъанды да кесине, 
Жокъ Аны кёрюу, табыу.

Аны кесин кёрюрге 
Бизге тёзюм бермеди, 
Бу жерде кёрюнюрге 
Ол тийишли кёрмеди.

Дуниягъа бизни ёлюрча 
Жаратханды да – ёллюкбюз, 
Жаннетде уа ёлюм жокъ, 
Анда Аллахны кёрлюкбюз.

Аллах угъай, мёлек да 
Кёрюнмез расуллагъа,
Бу да мёлек тюрсюнде – 
Тюшюнюрюк къуллагъа.

Файгъамбар Жабырайылдан 
Тилеп, кёрюнюп къалды. – 
Олсагъатдан ойсурап 
Жабырайыл сермеп алды.

Ол да адам тюрсюнде 
Келди файгъамбарлагъа, 
Адамча айтып берди 
Уохийни да алагъа.

Муса айтды: «Я Раббий, 
Кесинги кёргюзт манга: 
Жаным тынчайыр ючюн, 
Мен бир къарайым санга».

Аллах айтды: «Муса, къой, 
Кёралмазса сен мени, 
Алай ол таугъа къара, – 
Тынчайтайым мен сени.

Энди сен иги къара, – 
Тау тёзалса, кёрюрсе. 
Андан сора жанынга 
Тынчаймакълыкъ берирсе».

Сора Аллах ол тауну 
Юсю чакълы ачылды. 
Тау, муру-чуру болуп, 
Букъу болуп чачылды.

Муса да, аны кёрюп, 
Тёзалмайын, сыгъылды. 
Эсин ташлап, ойсурап, 
Алайчыкъда жыгъылды.

Бир Аллах жабыуларын 
Кеси кесинден алса, 
Ол таулай болур хар зат, 
Аллах кёрюнюп къалса.

Мёлеклеге ийнаныу
Экинчиси – ийнаныу 
Аны мёлеклерине, – 
Нюрден жаратханды деп, 
Сан жокъ кёплюклерине.

Алада ашау-ичиу жокъ, 
Жокъ жукъу, не эр, тиши. 
Аллахха къуллукъ этиу – 
Хар бирини да иши.

Гъаршны тёгерегинде, 
Кёкде къуллукъ этгенле, 
Аллахха ассы болмай, 
Рахматына жетгенле.

Жерде да бар мёлекле, 
Жумуш этип айланнган, 
Аладан да тёртюсю – 
Сыйлылыкъгъа сайланнган.

Биринчиси – Исрафил, 
Экинчиси – Жабырайыл, 
Ючюнчюсю – Микайыл, 
Тёртюнчюею – Азырайыл.

Къыямат сур тартыргъа 
Буйрукъ алды Исрафил. 
Жауун бла битимге 
Микайыл болду ёкюл.

Аллахдан файгъамбаргъа 
Келечиди Жабырайыл, 
Тёртюнчюсюн да сен бил – 
Жан алыучу Азырайыл.

Ёлгеннге соруу этген – 
Къабырда эки мёлек. 
Алагъа, жангылмай, тюз 
Жууап берирге керек.

Атлары – Мункир, Накир. 
Жууап берсенг – сыйларла, 
Жууап бералмагъанны – 
Азап берип къыйнарла.

Сорурла Аллахынгы, 
Сыйлы файгъамбарынгы, 
Дининги, ийманынгы, 
Эгеч, къардашларынгы.

Къыблангы, ихтийкъатынгы 
Эм кимге къайтырынгы, – 
Душманынгы сорурла, 
Айтайым айтырынгы:

«Аллахым бир Аллахды, 
Файгъамбарым – Мухаммат, 
Диним, ийманым – Къуран, 
Анга этдим ихтиймат.

Эгечим, къарындашым – 
Битеу муслийманлалла, 
Душманларым хар заман – 
Заранлы шайтанлалла.

Къыбылам а Каабады, 
Сюннетди ихтийкъатым. 
Ёлсем да, тирилсем да, – 
Аллаххады къайтырым».

Китаплагъа ийнаныу
Ючюнчюсю – ийнаныу
Аны жазмаларына,
Жюз тёрт китап бергенди
Хакъ файгъамбарларына.

Тёртюсю – уллу Китап, 
Жюзюсю – жюз чапыракъ. 
Бары да Аллахданды, 
Барысы да бирча хакъ.

Тёртюсюнден Тауратны 
Муса халимге ийди, 
Забур деген китабы 
Дауут набийге тийди.

Инжилни Аллах берди 
Иса файгъамбарына. 
«Къуран тийишли», – деди 
Мухаммат мухтарына.

Жюз чапыракъдан ону – 
Адам атагъа жетди. 
Эллиси бла да аны 
Жашы Шис амал этди.

Андан отуз чапырагъын 
Идирис файгъамбар алды. 
Онусу да Ибрахим 
Халилуллахха къалды.

Хар юмметге ажал бар, 
Ажал жетген – кетгенди, 
Хар ким китабы бла 
Кеси амал этгенди.

Биз – ахырзаман юммет, 
Барды бизге да ажал. 
Ары дери уа Къуран 
Этдирир бизге амал.

Ажалыбыз жетгенлей, 
Къуран да кетерикди. 
Андан сора, мычымай, 
Къыямат жетерикди.

Файгъамбарлагъа ийнаныу
Тёртюнчюсю – ийнаныу 
Аны расулларына, 
Дин юйретирге ийген 
Ийнаннган къулларына.

Аладан билиннгенле – 
Ауал Адам, жашы Шис, 
Дагъыда Нух, Ибрахим, 
Салих, Исмайыл, Идирис.

Дагъыда Исхакъ, Якуб, 
Сора Юсюф, сора Лут, 
Дагъыда Муса, Харун, 
Узейир, Шохайып, Худ.

Сора Дауут, Сулейман, 
Сора Иса, Ахия, 
Элияс, Алиясах, 
Зулкифли, Зекерия.

Дагъыда Аюб, Жюнюс, 
Зулкъарней, Хызыр да бар, 
Сора – Локъман, Мухаммат –
Буду барындан хапар.

Юмметлени сыйлысы – 
Бизбиз аны юммети. 
Бизни аладан сыйлы этди 
Аны тутхан сюннети.

Мухаммат араблыды, 
Абдуллахны улуду. 
Не бек сыйлы эсе да, 
Ол да Аллахны къулуду.

Атасы Абдул-Муталип 
Файгъамбаргъа аккады. 
Файгъамбар туугъан жер а 
Сыйлы болгъан Меккады.

Бизге аны табып берген – 
Ёз анасы Аминат, 
Сютю бла ёсдюрген – 
Сют анасы Халиймат.

Ата-анасы ёлюп, 
Расул ёксюзлей къалды. 
Къарт атасы табылып, 
Аны асыраргъа алды.

Ол да мычымай ёлюп, 
Энтда ёксюзлюк жетди, 
Андан сора Абуталип 
Анга осуйлукъ этди.

Къадаргъа ийнаныу
Бешинчиси – ийнаныу 
Аллахны къадарына, 
Къадар болуп бошады 
Боллукъ затны барына.

Бу «къадар» дегенибиз – 
Юлгю демекликди, бил. 
Аны толу ачаргъа 
Бир халкъда да жокъду тил.

Хар затны халын билип, 
Боллукъ юлгюсюн салгъан, 
Къачан къалай боллугъун 
Лаухул мафхузгъа жазгъан.

Лаухха жазгъан хар заты, 
Бузулмайын, боллукъду, 
Аны салгъан юлгюсю, 
Тюрленмейин, толлукъду.

Къадар этген Аллахды, 
Ишни этген къулуду. 
Бу дуния ахлулары 
Жин бла адам улуду.

Къулуна уллу Аллах 
Эркинликни береди, 
Жюрегинг сайлагъанны – 
Жюрегинде кёреди.

Жюрегинг сюйген затны 
Этерге тебиресенг – 
Хакъ унаса, кюч берип, 
Этдиреди, тергесенг.

Унамаса, адамла, 
Жинле, мёлекле – бары 
Тепдиралмазла тюкню 
Тюшген жеринден ары.

Сайлап, сюйюп, игини 
Этгеннге берир сууап, 
Сайлап, сюйюп, аманны 
Этгеннге берир азап.

Илинмек ажал бирди, 
Башха ажал келмейди, 
Ажалда жазылгъаны 
Жетмей, адам ёлмейди.

Адам къолундан ёлген – 
Ажал жетип ёледи. 
Билип, сюйюп ёлтюрген – 
Жаханимге киреди.

Мукъминле бир бирине 
Чабып, бири ёлтюрсе, 
Ёлген да жаханимли, 
Урургъа къол кётюрсе.

Адамлада бузукълукъ – 
Бири бирин сёгери, 
Бир бирге душман болуп, 
Адам къанын тёгери.

Жазылды ол лаухда 
Адам жаратылгъынчы, 
Адам, Хауа, терекден 
Ашап, бери атылгъынчы.

Жазыкълыкъ башланнганды 
Адам бла Хауадан, 
Бузулмакъны себеби 
Болур нафсы хауадан.

Адамны, Хауаны да 
Аллах, кеси жаратып, 
Жаннетине салгъанды, 
Нигъматлагъа къаратып.

Айтханды: «Нигъматладан 
Сюйгенигизча ашагъыз, 
Алай ма бу терекге 
Жууукъ бармай жашагъыз.

Нек десегиз, сиз андан 
Ашасагъыз, бурулуп, 
Къалырсыз зулмулукъгъа, 
Бу халыгъыз бузулуп».

Ибилис алдап, была 
Терекден ашадыла, 
Нюр жаннетден къысталып, 
Къыйынлы жашадыла.

Сора Адам: «Раббана
Заламна», – дегенни айтды, 
Аллах тюзетип, кечип, 
Керти тобагъа къайтды.

Ол терекден ашамакъ – 
Урлукъларын бузгъанды. 
Ол бузулуу аурууу
Жашларына жукъгъанды.

Бузулмакълыкъ чыкъгъанды 
Адамны уллу жашындан, 
Ол, уруп къанын тёгюп, 
Бошады къардашындан.

Ёлтюргюнчю айтханды 
Бу аны ёлтюрюрге, 
Алай ол унамады 
Анга къол кётюрюрге.

Айтхан эди: «Аллахдан 
Къоркъама ёлтюрюрге, – 
Туугъан къарындашыма 
Къыйынлыкъ келтирирге».

Ёлтюрюлген жаш Хабил 
Шейит болуп табылды. 
Аны ёлтюрген Къабил, 
Барып, отха табынды.

Юйюрю, харам ашап, 
Бир бирлерин алдыла,
Кяфырлыкъны мурдорун 
Жер юсюне салдыла.

Ата-ана! Харам ашау – 
Буду баланы бузуу,
Ол ашагъан харамды, 
Аны динсиз этген уу.

Аны ючюн этди Аллах 
Харамланы харамла, 
Аны ючюн этди Аллах
Адамланы адамла.

Къыямат кюннге ийнаныу
Алтынчысы – ийнаныу 
Къыямат кюн болмакъгъа, 
Хакъ тирилтип, жер юсю 
Махшар халкъдан толмакъгъа.

Ол кюн болур ючюннге, 
Исрафил сургъа юфгюрюр, 
Андан чыкъгъан къычырыкъ 
Битеу халкъны ёлтюрюр.

Сора Аллах жер юсюн, 
Чагъып, тюппе-тюз этер, 
Хар ким ёлгенден сора, 
Тамам да къыркъ жыл жетер.

Исрафил сургъа юфгюрюп, 
Махшар халкъы тирилир. 
Къыямат хакъ болгъаны 
Ол заманда билинир.

Адам улусу бары 
Къымыжалай тирилир. 
Алай тёрт къауум адам 
Дуниядача кийинир.

Кийинишип къобарла 
Амбия, шухадахла, 
Аулияла эм хакъдан 
Таймагъан гъуламахла.

Сора Аллах хар жанны 
Ол кюн махшаргъа жыяр. 
Омтазу кяфырланы 
Жаханимине тыяр.

Мёлекле адамлагъа 
Китапларын берирле. 
Ала ол китаплада 
Этгенлерин кёрюрле.

Китап онгдан берилсе – 
Бек тынч болур хыйсабы. 
Артдан, солдан берилсе, – 
Къаты болур гъикъабы.

Тюзлюк базманы ол кюн 
Адамлагъа берилир, 
Ала дунияда этген 
Ол базманда чегилир.

Игилиги кёп болгъан –
Нюр жаннетге къутулур. 
Аманлыгъы хорлагъан – 
Жаханимде тутулур.

Сыйрат кёпюр махшардан 
Нюр жаннетге тартылыр,
Тюбю – жаханим, ары 
Ёталмагъан атылыр.

Сыйрат кёпюрню узуну 
Юч мингжыллыкъды, таны: 
Бири – энш, бири да – ёр, 
Бири – тюп-тюздю аны.

Сыйрат кёпюр кенгди, тынч 
Жаннетге барлыкълагъа, 
Къылдан инчге, къылычдан 
Жютюдю къаллыкълагъа.

Ол сыйратдан ётгенле 
Тюрлю-тюрлю болурла: 
Бирлери, женгил ётюп, 
Жаннетледе солурла.

Бир къауумла жолоучу 
Жюрюшюнде ётерле. 
Бирлери уа, ёталмай, 
Жаханимге кетерле.

Кяфырлыкъда кетгенле – 
Дайым анда къалырла. 
Гюнах ючюн кетгенле – 
Шафагъатчыла алырла.

Исламны беш фарызы
Отуз эки фарыздан 
Бешиси Исламда болур. 
Аланы толтургъанны 
Муслийманлыгъы толур.

Биринчиси – ийнаныу 
Аллахны бирлигине. 
Мухаммат файгъамбарны 
Хакъ келечилигине.

Экинчиси – кюнде беш 
Ууахты намаз къылмакъ, 
Ючюнчюсю – Рамазан 
Айда ораза тутмакъ.

Тёртюнчюсю, жол чыкъса, 
Хажи къылып ёлмекди. 
Бешинчиси, онг болса, – 
Борч зекятны бермекди.

Абдезни фарызлары
Фарызладан тёртюсю 
Абдездеди – бил аны, 
Беш намазны къылыучу 
Бол, абдезинги алып.

Биринчи – жуу бетинги, 
Хар чегине жетдирип. 
Экинчи – жуу къолунгу,
Чынларындан ётдюрюп.

Ючюнчю уа – сен мес тарт 
Балакъларынгдан ёрге, 
Сора – жуу аякъланы 
Ашыкъла бла бирге.

Жууунмакълыкъны фарызлары
Фарызладан ючюсю 
Жууунмакъдады, уян, 
Муну къоймакъ болады 
Муслийманлагъа зыян.

Бириичи – жуу аузунгу, 
Ичине суу жетдирип. 
Экинчи – тарт бурнунга, 
Кемирчекден ётдюрюп.

Ючюнчю уа – санынга, 
Тёнгегинге къуярса, 
Шо тюк чакълы бир жерин 
Къоймай, барын жууарса.

Таямумну фарызлары
Фарызладан экиси 
Таямумгъа жетеди, 
Таямумну суу мадар 
Табалмагъан этеди.

Биринчи – къолларынгы 
Жер букъугъа салырса, 
Ызы бла бетинге 
Жетдирип, мес тартырса.

Экинчи – къолларынгы 
Жер букъугъа къагъарса, 
Солунгу – онг билекге, 
Онгну – солгъа жагъарса.

Намазны фарызлары
Барды онеки фарыз – 
Намаз кесине алгъан. 
Алтысы – ичинде, алты 
Фарыз тышында къалгъан.

Тыш алтысы
Тыш алтысындан бирин 
Къоюп, ишге киришме. 
Барын да тамам этмей, 
Намаз къылып кюрешме.

Биринчи – тёнгегинги 
Тазала хадасаддан, 
Сакълан абдезсизликден, 
Тазала жанабаддан.

Экинчи – нажас затны 
Кетер, болса юсюнгде, 
Не – болса намаз къыллыкъ 
Жерингде не кесингде.

Ючюнчю – кийим кийип, 
Ауратынгы жабарса, 
Сен сау болсанг, Инша-Аллах, 
Киер кийим табарса.

Эркегырыу аураты – 
Киндигинден тобукъгъа. 
Аны билип, бек сакъ бол 
Шериатда жорукъгъа.

Юйюнде ншлеп жашаргъа 
Эркин болмагъан тиши – 
Эр киши хукмусунда, 
Шериатдады иши.

Алай бир башхалыгъы – 
Сыртын, къарнын да жабар, 
Ала анга ауратды деп, 
Китапда барды хапар.

Юйюнде ишлеп жашаргъа 
Эркин болса тиширыу, – 
Борчду бет, къол, аякъдан 
Къалгъанын жабып туруу.

Тёртюнчю – беш намазны 
Ууахтысын билмекди, 
Хар ууахтысын билип, 
Чагъында ийилмекди.

Бешинчи – сен аллынгы
Кааба болгъан жерге бур, 
Олду хакъ къыбылабыз, 
Анга ийнаннганлай тур.

Алтынчы уа – ниет эт, 
Не къылгъанынгы ойлап. 
Бир Аллахха къаст этип, 
Жюрекни анга байлап.

Ич алтысы
Къулакъ къакъгъан такбиринг – 
Ич алтысындан бири. 
Къулакъ къакъгъан дунияны 
Къоюп, намазгъа кирир.

Экинчиси – ёрге турмакъ – 
Фарызды ол саулагъа. 
Ёрге турмакъ борч тюйюл
Саусуз-къыяулулагъа.

Ючюнчюсю – Къурандан 
Окъу юч аят къадар. 
Билмеген аллай бирни – 
Билирге этсин мадар.

Тёртюнде – башны, белни
Ийилтип рукъу этиу.
Бешинде – мангылайы, 
Бурну сеждагъа кетиу.

Алтынчысы деп айтсакъ – 
Аттахиятха олтурур. 
Бу затланы битдирген – 
Этер борчун толтурур.

***

Аллах, сангады махтау! 
Сен тюзетип, башладым. 
Ибман-ислам китабын, 
Сен болушуп, бошадым.

Аллахым, сен къабыл эт 
Мени бу китабымы, 
Къабырда, къыяматда 
Сен тынч эт хыйсабымы.

Аллах, сен файдалы эт 
Муну хар муслийманнга. 
Ыразы бол бу китапны 
Алагъа деп жазгъаннга.

Я Раббий, кеч, жазыкъсын 
Муну окъугъанлагъа. 
Дагъы жазыкъсын мынга 
Тынгылап тургъанлагъа.

Барыбызны тазала 
Кёп хаталарыбыздан, 
Гюнахларын да къурут 
Ата-аналарыбыздан.

Зулмуланы чайнатма 
Мукъминлени барына, 
Ахыратда кийирме 
Жаханимни нарына.

Амин, амин, я Къариб! 
Амин, амин, я Ракъиб! 
Амин, амин, я Наджиб! 
Амин, амин, я Муджиб!

Ийнанма дуниягъа
Дуния бла бек дос болуп не этерсе? 
Бир кесекге бу дунияны элтирсе. 
Душман болуп, айырылып кетерсе, – 
Ийнанма дуниягъа: алдар ол мискин.

Шат болурса, къууанырса, кюлюрсе, 
Тауусулмаз узакъ ёмюр тилерсе, 
Барын къоюп, къара жерге кирирсе, – 
Ийнанма дуниягъа: алдар ол мискин.

Жан алмакъны халларындан безерсе, 
Азырайылны кёрсенг, умут тизерсе. 
Дуниядан къууанчынг бла кетерсе. 
Ийнанма дуниягъа: алдар ол мискин.

Азырайыл келир, алыр жанынгы, 
Жан алгъанда къалтыратыр санынгы, 
Жууукъларынг талар жыйгъан малынгы.
Ийнанма дуниягъа: алдар ол мискин.

Сенден Адам ийнамлы эди – айырды, 
Кёрдюнг – Хауагъа да не ишле буюрду, 
Ненчауланны, алдап, жерге кийирди. 
Ийнанма дуниягъа: алдар ол мискин.

Бир файгъамбар мында отан этмеди. 
Ненча алим муратына жетмеди! 
Ненчауланны умутлары битмеди! 
Ийнанма дуниягъа: алдар ол мискин.

Айырмады не къул, не бий, не залим, 
Мухаммат къалмады мында, не Алий, 
Къарачы сен – къоярчамыды хали?.. 
Ийнанма дуниягъа: алдар ол мискин.

Бир бирлерин артда къоюп кертиле, 
Абу-Бекир, Омар, Осман кетдиле, 
Алдауду бу сени кибик кёплеге. 
Ийнанма дуниягъа: алдар ол мискин.

Юч жыйырма тёрт минг набий къойлады, 
Ненчалары кетгенде да – тоймады. 
Бирине да дуния: «Тохта!» – демеди. 
Ийнанма дуниягъа: алдар ол мискин.

Сен турурса къардаш болуп, дос болуп, – 
Ол да санга къадалгъанлай, къаст болуп. 
Ахырында сен къалырса тас болуп. 
Ийнанма дуниягъа: алдар ол мискин.

"Илячин учар бийикге..."
Илячин учар бийикге,
Жалау кереги – кийикге.
Къуш талпынады – кёкге,
Адам а – игиликге!

1905

Ичги сёз
Ай Чёпеллеу, къонагъым,
Бюгюн санга сёзюм бар, –
Узакъ жолдан къайтханса,
Къайтхан кибик файгъамбар.

Сени кёзюнг ачыкъды, –
Орус тилин билесе,
Бу жол да кёп жер танып,
Батыр болуп келесе.

Сени кёзюнг ачыкъды, –
Кёп жерлени кёргенсе,
Кёп китапла келтирип,
Манга къууанч бергенсе.

Сени бу китапларынг
Сахтиянда, чилледе.
Не зат айта болурла
Мен билмеген тилледе?

Ай, мен жарлы, тил билген
Болсам эди, сенича,
Шималланы къыдырып,
Хапар билип келирча!

Сени китап юйюнгде
Кёп кюнлени булжудум,
Алай дуния жарыгъы
Бу китаплада сундум.

Ай, Чёпеллеу къонагъым,
Жокъмуд манга бир мадар,
Орус тилни сырларын
Араб тилича ачар?

1906

Ишлеген
Осал адам эринеди,
Ишлеген насып кёреди.
Эринчеклик деген неди?
Эринчек саудан ёледи.

Ишлегенни кёлю жарыкъ,
Ишлемеген болур арыкъ.
Дунияда биз махтау аллыкъ –
Ишди бизни къууандырлыкъ.

Ишлемесенг – азыкъсызлай,
Ишлемесенг – гыржынсызлай,
Ишлемесенг – чабырсызлай,
Ишлемесенг – намыссызлай,

Айландырса парий кибик,
Къууанмазма дарий кийип.
Къатынынг жашамаз сюйюп,
Ананг жашар, бишип, кюйюп.

Ишди – дунияда кёз жарыкъ.
Ишди бизни къууандырлыкъ.
Ишлегенни кёлю жарыкъ,
Ишлемеген болур жазыкъ.

1930

Ишчи, элли уланлары
Болшевикни мен таныдым,
Айтып жаздым аны халын,
Энди билдим партиясын,-
Халкъ жанлыды, - кёп жашасын!

Ишчи, элли уланлары,
Оноулары бирден салып,
Халкъны аманатын алып,
Ишлейдиле бек къадалып.

Бирикдирип кёп халкъланы,
Тайдырып къан къайгъыланы,
Таукел этип жашны, къартны,
Жарытады жамауатны!

Хайда, ойнайыкъ, кюлейик,
Анга кёп саулукъ тилейик,
Алгъан жолун бек сюейик,
Инсаны бола билейик.

Айтхан сёзюн бек алайыкъ,
Муну бла кёп къалайыкъ,
Махтау, ыспас да салайыкъ,
Нюзюрлерин мажарайыкъ.

Душманлагъа бек къатыды,
Эркинликни къууатыды,
Тынч жашауну атасыды,
Аны билмеген ассыды.

Халы Ленинни халыды,
Аскерлери бек къалынды,
Душмалагъа от, жалынды,
Халкъ анга да ыразыды.

Улан, къызны бек ахшысы,
Партиягъа терк саналсын,-
Сюйюлюннген сыйлы жыйын,
Кязимни жа жырын алсын!

1937

Кар кюн арбазызда къанган чыпчыкъгъа
Жарлы чыпчыкъ, бу къар кюн
Къабышырса арбазда.
Жылы тыгъырыкъ, аш да
Жокъмуд санга дунияда?

Жарлы чыпчыкъ, къыш къыртчин
Сени юшютюп къояр.
Сенлай жарлы бу къар кюн
Къайда жылыныр, тояр?

Бизде да, сени кибик,
Жарлы адам кёп барды.
Жарлы адамлагъа да
Дуния сууукъду, тарды.

Жарлы чынчыкъ, ма гыржын
Бурхуланы берейим.
Сени аллах палахдан
Сакъласын деп тилейим.

Сен юшюмей, жоюлмай,
Кёк жазгъа саулайын чыкъ,
Киштик марлап тутмасын,
Сакъ бол сен, жарлы чыпчыкъ.

Къарыусузну жашауу
Къыйынды бу дунияда,-
Душманы кёп болады
Чач тюгюнден башында.

Бу дунияда душманы
Жокъну къайда табарса?
Сакъ болмасанг, керексиз,
Терк жолуюп къалырса.

Сакъ бол, жарлы чыпчыкъчыкъ,
Жашчыкъла алдамасынла,
Гыржын бурхула атып,
Тузакъгъа салмасынла!

Къар кюнде, сууукъ кюнде,
Жарлы чыпчыкъ, юшюйсе.
Сен, жарлы ёксюзлеча,
Юйсюз, ашсыз жюрюйсе.

1907

"Кеме бла тенгизледен да ётдюм..."
Кеме бла тенгизледен да ётдюм,
Тюркню, Арабны халкъларын да кёрдюм,
Хар къайда да жарлы жарлыча жашайд, 
Къарыулу къарыусузну этин ашайд. 

Стамбул, 1910

Керимге
Келсенг, сен эски юйюмю кёрюрсе,
Мени эски гюрбежиме кирирсе,

Мени къалай жаъгъанымы билирсе,
Сен, жашым, Къайсынча «тели» тюйюлсе.

Къадырлагъа минип, ёрлербиз элге,
Назмучу, тохтамай, барады ёрге.

Хар адамгъа жюрек бла къан бирди,
Назмучугъа назму бла жан бирди.

Назмучу назмучугъа къарындашды,
Аны ангыламагъан назмучу бошду.

Темир ишлейме, назмула жазама.
Акъсакъ болсам да, сизни озарма.

Лакъырданы кертиге тергемегиз,
Къарт сылхыр болгъанд, махтанад демегиз,

Лакъырдасыз – душманыбыз жашасын,
Жарыкъ сёзсюз – бизни жауубуз къалсын.

Жарыкъ сёз – юйде чыракъ кибик жанад,
Жарыкъ сёз – жашауубузну жарытад.

1940

"Керти айт деди аллах..."
Керти айт деди аллах,
Керти сез болду диним.
Жаным жалгъандан тажап, 
Кертиден талды тилим.

Кертилик излеп келдим
Макка, Мадинагъа да
Андада азап кердюм,
Жокъ кертиге табынган.

Керти айт деди аллах,
Хар инсаннга, къулуна,
Сора нек келди палах
Битеу палах улуна?

Биз аллахха ушайбыз,
Аны келамын окъуп,
Да сора нек жашайбыз
Ит бла берю болуп?

Бал, жау бирге къошулгъан
Кибик болсун къулларым
Деген аллах, ийсагъан,
Кёрсеед зулмуларын!

1915

"Кечеги къар ожагъымдан жауады..."
Кечеги къар ожагъымдан жауады,
Къара къайгъы эшигими къагъады.
Къайгъы! Бизден сора жер тапмаймыса?
Не къайда да былай айланамыса?

1915

Беды! Кроме, как у нас, вам места ль нет...
Иль ваш путь усеян из одних тенет?
Всё идёт вечерний снег сквозь дымоход,
Чёрная стучится весть: как ал восход!

перевод Муталипа Беппаева
"Кёзлерим кёреди чарс..."
Кёзлерим кёреди чарс,
Кёп къыйыным болду тас.
Къыдырдым бу жер жюзюн,
Кёрмедим жолну тюзюн.

Къурман этдим, хаж къылдым,
Аллахдан тилеп турдум…
Насып жокъ манга халкъгъа,
Болмадым себеп халкъгъа.

1914

"Кёкге, жерге къарасам..."
Кёкге, жерге къарасам, 
Хайран болуп къалама. 
Уллу Аллахха табынып, 
Керти ийман салама.

Кёкню, жерни юсюнде 
Ненча сейирликле бард! 
Аллахлыгъын танытыр 
Ючюн жаратханд, Жаббар.

Биз юсюнде жашагъан 
Жер – биринчи далилди. 
Аны ишлеп, хауада 
Тутхан – Аллах жалилди.

Тёртден ючюсю – тенгиз, 
Къалгъаны – тёгерек жер. 
Аллах аны тутмаса, 
Ким тутар эд, жууап бер?

Багъана жокъ, аркъау жокъ, 
Жукъну юсюнде турмайды,
Ары-бери чайкъалып, 
Жукъгъа кесин урмайды.

Багъана жокъ, тиреу жокь –
Жукъгъа да такъмагъанды, 
Кёп заманла кетсе да, 
Ол эншге акъмагъанды.

Эди аны кючюнден 
Турлукъду сууу, жери –
Жолларындан ажашмай, 
Къыямат кюннге дери.

Биз кёрген бу фалакла, 
Ол тыймайын къуюлса, 
Ким тыяр эди аланы, 
Бары бирден оюлса?

Не гитче зат да турмаз 
Бош хауада тыйылып,
Бир тыйыучу болмаса, 
Ёз орнунда жыйылып.

Хар бир фалак турады, 
Мекямындан кетмейин, 
Кете барып, арада 
Бир бирине жетмейин.

Барына чыракъ болуп 
Кюн турады жарытып, 
Хар бир затны кёргюзтюп, 
Жанлылагъа танытып.

Аны жарыгъы бла 
Хар ким ишине кетед,
Ол батхынчы, дунияда 
Хар жан жашауун этед.

Ол батханлай, къалабыз 
Къап-къарангыгъа кирип,
Хар жан уясын табад, 
Тынчайыр жерин билип.

Ол Кюнню жюрюуюне 
Кече, кюндюз да шагъат. 
Ол экиси хар заман –
Жыйырма бла тёрт сагъат.

Аллахны сагъатыды ол –
Ууахтыны танытхан, 
Аны бла биргелей 
Фалакланы жарытхан.

Адам, сагъатын ишлеп, 
Аны дайым къурмаса, 
Бош хауа да болмайды, 
Ол кётюрюп турмаса.

Кюн да аны кибикди, 
Бир иеси барды аны, 
Сагъатны къуруп тургъан –
Ол Аллахды деп таны!

Кёчменланы Иса хажини назмусу
Иса хажи айтханды:
«Биз Меккагъа барайыкъ,
Мухаммат файгъамбаргъа
Салауатла салайыкъ.

Уллу Аллахны жолунда
Тазаланып къалайыкъ,
Хар муслимге болуп сакъ, –
Тюз ниетден къарайыкъ».

Жолугъа муслимлеге,
Саламлаша баргъанбыз.
Аллах-Карим жолунда
Жаназыла къылгъанбыз.

Иса хажи айтханды:
«Биз Меккадан келебиз,
Жахиллени барына
Тюз шагъатлыкъ этербиз.

Ийнанмагъан болса уа,
Уллу Аллах кёреди.
Муслийманны барына
Шафауатын береди».

Уялмагъыз, Адамла
Нюр Меккагъа барыргъа,
Хукмучуну юйюнде
Сууаплыкъла алыргъа.

Иса хажи айтханды:
«Биз Мисирге барайыкъ,
Суусуз-юзмез жоллада
Уллу Аллахны таныйыкъ...»

Сагъыннганбыз Аллахны,
Кааба ташны кёргенбиз,
Бызынгыда къартлагъа
Земзем суу келтиргенбиз.

Аллахны жолу бла
Барыр кюннге жетгенбиз,
Меккадан, Мадинадан
Нюрле алып келгенбиз.

Сан минг адам кёргенбиз,
Тамашагъа къалгъанбыз,
Андан сора ниетни
Хакъ жолуна бургъанбыз.

Кириуют
Кириуютден келдим акъсай,
Бек осал иш болду, айхай!
Жашайбыз биз алдатханлай,
Къармалабыз амал тапмай.

Жер тарлыгъы этип хайран,
Болгъанбыз таза хайыуан.
Кириуютде чыкъгъан шаудан
Жетмеймиди жаны саугъа?

Бийле бизни булжуталла,
Чабар ишден кенг туталла.
Сибирь бла къоркъуталла,
Алай бла бек уталла.

Халкъны бирге юскюрелле,
Артыкълыкъны тюз кёрелле.
Жерни, сууну юлешелле,
Хыйла бла да кюрешелле.

Ай, минафыкъ, Шакъманлары,
Къайнайд сизге мени къаным!
Холамны сиз терилтдигиз,
Бызынгыгъа жау этдигиз.

Къанлы ишге чапдырдыгъыз,
Халкъгъа аман тапдырдыгъыз.
Бушуу отла жакъдырдыгъыз,
Къара тангла атдырдыгъыз.

Кириуютню тутуп даугъа,
Чыгъардыгъыз уллу къаугъа.
Эки къуш да жыртышсала –
Жыячыгъа тюгю саугъа!

Къандан артха турмагъанла,
Жерге къазыкъ урмагъанла,
Аман оюн къурадыгъыз, -
Ачыкъ болду муратыгъыз.

Талгъанбыз биз, айта, айта,
Жокъду сёзден хайыр, файда.
Жарлы Наныу, нек чабаса,
Сени жеринг, сууунг къайда?

Ким къоруйду Мылдышхыны –
Сёз айтханнга этип хыны? 
Бызынгыда ким сыйырды,
Жарлы, сени къышлыгъынгы?

Шакъманлары аман мурат
Этгенлерин билип тура,
Сюйюнчлары жыйын къурап,
Нек чапмайла тенглик сурап?

Жарлы Чютюй, бош керилме,
Бийле айтханнга терилме.
Холам тюйюл бизге душман,
Ол чапмайды жерибизге.

Жерсиз, суусуз нёгеринге
Учуз этме деберинги.
Ол тюйюлдю сыйыргъын да
Сени юйюнгю, жеринги.

Кёп айтханым керти болду,
Алдамазман энтда сизни,-
Халкъны жауу – зулмучуду,
Алдатмагъыз кесигизни!

Хар халкъны да бар аманы,
Жарлы Холам, айыр аны.
Жашайыкъ тенг хайырланып,
Душманны, досну да танып.

Ортакъ жерни юлешгенле,
Бютюн къаты кюрешгенле,
Баргъан суугъа дау этгенле,
Эки элни жау этгенле,-

Чолабызны марайдыла,
Туурабыздан къарайдыла,
Байлыкъларын санайдыла,
Къалай уста тонайдыла!

1914

Колхозгъа
Алгъын бар эди бай, жалчы,
Биреу да биреуге малчы.
Бай жалчыны малча жегип,
Жалчы байгъа терин тёгюп,-

Биреуле бай жашай элле,
Тоханалада олтуруп,
Иче элле, ашай элле,
Халкъны палахдан толтуруп.

Ол заманла, жомакъдача,
Энди къайтмазгъа кетдиле.
Жангы заман, жангы насып
Бизни алгъышлап жетдиле.

Байны, бийни да думп этип,
Заман аны кирин жууду.
Бизни ючюн, къарындашла,
Колхоз жашау – насып! – тууду.

Биз къояйыкъ эски халны,
Колхозгъа бурайыкъ алны.
Аямайыкъ хар амалны,
Кёп этейик колхоз малны.

Эринип осал болмайыкъ,
Ишлеп, ударник болайыкъ.
Къууанчда саугъа алайыкъ, 
Жангы жашауну салайыкъ.

Бизни чырмаргъа кюрешген
Шуёх тюйюл – жауубузду!
Ол бизге заран салмасын,
Анга кечгинчилик болмасын!

1929

Колхозчу жашлагъа
...Ишден арып талмагъыз,
Билимде артха къалмагъыз,
Ичебиз деп жанмагъыз.
Етюрюк тарыгъыу жазмагъыз.

Властдан епкелемегиз,
Къаргъыш этип тилемегиз,
Аман ишге тюзелмегиз,
Махтау алыргъа кюрешигиз.

Бирликди хорлау, билигиз,
Бир биригизни сюйюгюз,
Мытырлагъа къаш тюйюгюз,
Назмуларыма киригиз.

1932

"Къазакъла терс кетелле..."
Къазакъла терс кетелле,
Ачыу бла хукму этелле,
Ёлтюрюрге терк жетелле,
Асыры чекден ётелле.

Сёзлери болады кюйсюз,
Кёпле къалалла юйсюз,
Отоуда келинле – эрсиз,
Къошда малла – иесиз!

Тоханалада туралла,
Аман оюнла къуралла,
Ниетни терсге буралла,
Бийлик къайтырыкъ суналла.

Къан излеген аякъ урмаз,
Хорласа да, ол кёп турмаз.
Омакъ сёз гылын учрмаз,
Халкъ кеин анга утдурмаз.

Туман кетер, кюн тиер,
Халкъ азат болургъа сюер.
Зорлукъ хукмуну бузар,
Жашауун жангыдан къурар!

1919

"Къайгъыбыз жокъ, хар зат да бар..."
Къайгъыбыз жокъ, хар зат да бар,
Тюзелди зулмучу къадар.
Ишлеген азыгъыг табар,
Ишни-аллах, отубуз жанар!

1921

Къайсыннга
Баям, къозула жетгенин билгенди –
Кесиме ушаш, «тели» Къайсын келгенди.
Къозу эт ашап, боза ичип олтурдукъ,
Эски юйюмде назмуланы окъудукъ.

«Тели» Къайсын келип юсюме аугъанды,
Ингирликде иёнегими саугъанды,
Къолан ийнегими сютюн ичгенди,
Хакъына аман китап бергенди.

1940

Къалабекланы Шалукну назмусу
Биз чыкъгъанек хажи жолгъа – сафаргъа,
Тынгылагъыз шейит ёлген хапаргъа.
Хажи Дауут шейит болуп ёлгенди –
Жюреклеге кёп къайгъыла келгенди.

Аз башланды Мадинада маразы,
Аллах болсун ол шейитге ыразы.
Мадинадан чыкъды, кёлю ойнамай,
Жаммогъа жетишди, адам къыйнамай.

Аз-аз ауруй, алты кюннге жетди ол,
Жетинчи кюн осуятын этди ол.
Къарап кёрдю кёзлерими кёзлери,
Былай болду манга айтхан сёзлери:

«Хажи, – деди, – мен дуниядан кетеме,
Жетишдирсенг, осуятымы этеме.
Мен ёллюкме, сен саламат къайтырса,
Мен айтханны ахлулагъа айтырса.

Кёп жашасакъ да, ахыр бир кюн ёллюкбюз,
Къайда да биз бу кезиуге келликбиз.
Бу ёлюмге къайгъы алмайды жюрегим,
Илля-биллях, къабыл болду тилегим.

Мени ючюн жахил адет тутмагъыз,
Къолда болса, садакъамы унутмагъыз.
Жиляп, манга къабыр азап салмагъыз,
Ахыратны азапларын алмагъыз.

Осман – тели огъурсузду, билеме,
Мында ёлюп, къара жерге киреме.
Эгечим Къызай, халалым Кермахан,
Гюнахларын кечсин халикъу Рахман.

Этген гюнахланы Аллах жашырсын,
Бу дуниядан ийман бла ашырсын.
Бир хожагъа аз садакъа бергенем,
Ол хожаны мен тюшюмде кёргенем,

Келип тутду хожа мени къолуму,
Артха бурду бара тургъан жолуму.
Тынч жолубуз, узун болуп, тыйылды,
Башыбызгъа мазаифле къуюлду.

Кийимими факъырлагъа берсинле,
Сени, ёлгюнчю, мени кибик кёрсюнле».
Бу назмуну Кязим харип этгенем,
Къолум бла жерге салып кетгенем.

1910

"Къаламым да арыгъанды..."
Къаламым да арыгъанды,
Къауалым да чарлагъанды,-
Бетимде нюр къалмагъанды,-
Мен келгенли не заманды!

1943

"Къаламым, салтам – мюлкюм..."
Къаламым, салтам – мюлкюм,
Жюрюдюм, кёрдюм, билдим:
Зулмулу дунияда
Азапды сюймеклигинг!

Ол келди, мени тутду,
Борбайдан алды, жыкъды,
Манга кёп душман чыкъды,
Сынадым айрылыкъны.

Ажымлы ажал кибик,
Бир келсе, тыйыу болмаз.
Кетерсе кийик болуп,
Адебинг, бетинг къалмаз.

Жюрюрсе итча, улуп,
Бетингде нюрюнг къуруп,
Жууугъунг келмез туруп,
Болурса къуру тулукъ.

/?/

"Къама, окъ жара да кёп саныбызда..."
Къама, окъ жара да кёп саныбызда,
Тауда ташча, кёп къайгъы жаныбызда.
Биз аланы барына да чыдайбыз,
Иги муратны юзмейин турабыз.

1916

На теле много ран от пуль, кинжалов,
В горах каменьев - сонмы, в сердце - жалоб!
Неужто ты не видишь, о Всевышний?..
Кто с добрым помыслом - для счастья лишний!?

перевод Муталипа Беппаева
Къар жауады
Къар жауады, боранды,
Байны неси къорайды?

Тоханада жатады,
Малын багъа сатады.

Къуу тёшекде жатады,
Кёз илишан атады.

Кюн къайгъысыз батады,
Танг ашыкъмай атады.

Нёхю ахча санайды,
Кёп эсе да, къанмайды.

Жашауу байны былайды,-
Жарлыланы талайды.

Къызы чачын тарайды,
Бай жашлагъа къарайды,

Жашы эсирип ауады,
Къар а тынмай жауады.

Къул къалтырай эшикде,
Хыбырт тону – тешикли!

Таш юйюнде от этмей,
Ашаргъа ашы жетмей,

Ишлейд белин тюзетмей,
Къыйынлыкъ андан кетмей.

Жашайла байла былай,
Къарын жауларын сылай.

Жылкъычы тюзде бузлай,
Отунчу ачдан жиляй,

Аямаяын жанларын,
Ырмах этип санларын,

Сууукъ бузуп къанларын,
Ишлеп жашагъанларын, -

Бай эсине алмайды,
Аллахдан къоркъмайды.

Жарлыгъа къарамайды,
Жукъгъа да санамайды.

Жукъ айтыргъа жарамайд,
Айтса, патчах унамайд.

Байны къайгъысы жокъду,
Юсю, къарны бек токъду.

1856

"Къара къашынг, къара кёзюнг..."
Къара къашынг, къара кёзюнг,
Бал-шекерден татлы – сёзюнг!
Сакълап турсам сени, тёзюп,
Келирмисе манга ёзюнг?

Суугъа бара кёрдюм – азып,
Бетинг да саз, нюрюнг – къачып…
Болмазмы экен къысха насып,-
Аллах бизге жазыу жазып?

/?/

"Къара чарсда кюн отуна тёзгенле..."
Къара чарсда кюн отуна тёзгенле,
Бай ючюннге этип-бутун эзгенле,
Ачдан, сандан азып, аралгъан кёзле,-
Амалым жокъ, тилек этгенден ёзге.

1902

"Къарап турдум баргъанынга..."
Къарап турдум баргъанынга,-
Чачынг жете табанынга!
Бюсюрейме бек халынга,
Сен да къара айтханыма:

Атанг, ананг энчи турур,
Башха тюрлю оноу къурур,
Байгъа, бийге акъыл бурур,
Мен жазыкъны юйюм къурур.

Эки сюйген бир болайыкъ,
Игилеча къуралайыкъ,
Насып табып, къууанайыкъ,
Бирден ожакъ чыгъарайыкъ.

Сакълагъаннга юлюш къайда?
Бу туруудан жокъду файда,
Малым, жерим, юйюм – майна,
Къачырайым къурман айда!

/?/

Къарачайгъа окъургъа баргъанлай ёлген Шауаланы Керимни кюйю
Шауаланы жарлы Керим,
Къыркъылдыла билеклерим,
Сен жолунгдан ёлюп келдинг,
Мудах болду саулай элинг.

Арбазыма оюн къургъан,
Тобугъумда кёп олтургъан,
Китапланы терк окъугъан,
Керимчигим –жигит улан!

Айта турса – ариу тилли,
Иш къураса– сабыр кюйлю,
Орта бойлу, къара шинли, –
Къайда энди сени тенгли!

Баргъан эдинг Къарачайгъа
Окъургъа деп эки-юч айгъа,
Жеришмединг болжал жайгъа,
Ай мубарик, жигит бала!

Къарачай телеграмм ийди,
Тенг къызларынг къара кийди,
Тенг нёгеринг башын тюйдю,
Элге салдынг аман кюйню!

Анангы къойгъанса къартлай,
Ачыудан жюреги чартлай,
Этерге мадарын тапмай, –
Ай мубарик, жигит бала!

Эки эгечинг болалмайла,
Бир сабырлыкъ салалмайла,
Адам сёзюн алалмайла,
Ай мубарик, жигит бала!

Саулугъунгда къарагъанла,
Ёлгенингде жарагъанла, –
Нюржан, Бабух, Сафиятынг,
Этилмеди осуятынг.

Элинги сен артха атдынг,
Хурзукда узунлап жатдынг,
Дуниянгы жашлай сатдынг, –
Ай мубарик, жигит бала!

Гитчеликден окъуп келдинг,
Илмуланы тамам билдинг,
Юйлеринги бек къурадынг,
Ичлеринде нек турмадынг?

Къатын алып, мал жаймадынг,
Мюлк юсюнде жан къоймадынг,
Окъуп келип, юй болмадынг, –
Ай мубарик, жигит бала!

Элинг алай умут этди:
Оярса деп зулму чекни!
Алырса деп эски дертни, –
Ай мубарик, жигит бала!

Чырагъыенг тау миллетни,
Оялмадынг зулму чекни,
Алалмадынг эски дертни, –
Ёлюм сени алып кетди!

1918

Къартлыкъ бла ушагъым
Къартлыкъ, сормайын келдинг,
Ким чакъыргъанед сени?
-Соруп къалай келейим,
Кёрюп болмайсыз мени!

-Юйюмю ким кёргюзтдю,
Къалай тапдынг сен аны?
-Мен ажашмай табама,
Кезиу жетсе жолланы.

-Ажашып бираз къалсанг
Не боллукъ эди жолда?
-Угъай, мени ажашып
Инсан кёрмед дунияда!

Манга керек юйлеге
Жолну иги билеме.
Патчахха, факъыргъа да
Мен бир кибик келеме.

Сизнича, къоркъуп, апчып
Къалмайма кючлюледен.
Не эсирген залим да
Къутулмайды менден!

Патчах аскер кючю да 
Жетмейд мени жояргъа,
Батырланы къолундан
Келмейд жолда тыяргъа.

-Сен келгенни билсемед,
Эшигими ачмазем.
Сенлай кюйсюз къонакъгъа
Жеримден да къопмазем.

Ишим кёпдю, ишлерге
Къоймазса, къартлыкъ, мени?
Туман кечелей, къара
Этерсе кюнлерими.

Тиш таныгъы къоймайын
Алырса, тюшюрюрсе.
Гулош тыякъны берип,
Арбазда чёкдюрюрсе.

Кечеле узун болуп,
Жукъу кирмез кёзюме,
Чыгъалмайын къалырма
Жарлы эски юйюмден.

Сёз эшитдирмей, сангырау
Этип, алай къоярса.
Бек ахырында манга
Терен къабыр къазарса.

Сени тюрт сууугъунгдан
Ма тёрт саным къурушур.
Къууанма, къартлыкъ, энтда
Назму сёзюм болушур!

Назмуланы жылыуу
Мени бла турлукъду.
Дунияда назмучугъа
Ёлгюнчю къартлыкъ жокъду!

1928

Къарындашлыкъ
Мен бир жырны айтама,
Жюрегим бек къууанып,
Хар инсан тынгыласын,
Аны хайырын танып.

Николайны чагъында
Инжийелле миллетле.
Арада жюрюйелле
Аман къазжау адетле.

Эрши кёрюп бир бирни,
Тохтамайын урушуп,
Жашайелле ит бла
Бёрю кибик, къуушуп.

Чабаелле ташадан,
Чола кезиу марашып.
Болалмаелле ала
Бир бири бла жарашып.

Жашайелле дунияда
Хыйлачыла мал урлап,
Малтап да кете эди
Онгсузну онглу, хорлап.

Жашайелле барысы,
Къажаулукъдан тыйылмай,
Бир бирине къарамай,
Бир акъылгъа жыйылмай.

Къара халкъны арасында
Быллай хыйла къургъанла,-
Бийле, байла, молала,
Алагъа баш болгъанла.

Ала сюймей эдиле
Халкъны къууум этерин,
Билип къоркъа эдиле
Жашаулары кетерин.

Маркс эди бек алгъа
Къарындаш от тиргизген.
Андан сора ленинди
Аны жолунда келген.

Тюзлюк кюсегенлени
Суусапларын къандыргъаг.
Къарангы миллетлеге
Жарыкъ чыракъ жандыргъан.

Миллетлени ичинде
Къайгъыланы тындыргъан;
Аланы юскюргенлени
Къопмаз кибик сындыргъан!

Жарлыланы бай этип,
Насыпларын онгдургъан.
Бу къыйынлы дунияда
Монглукъ жашау болдургъан!

Жарлыланы бай этип,
Насыпларын онгдургъан.
Бу къыйынлы дунияда
Монглукъ жашау болдургъан!

Маркс – бачама деген,
Аны жолунда келген,
Ленин эди халкъ сюйген,-
Тенгликни жайып ёлген!

Битеу халкъла биригип,
Уллу юйюр болгъанбыз.
Партияны къолунда
Насыплыкъдан толгъанбыз.

1936

"Къарындашым, беш намазны, кел, таны..."
Къарындашым, беш намазны, кел, таны, –
Беш намазны къылмаучуну – бил аны –
Бетинде болмаз аны халал къаны,
Харамдан тыйылмаз аны хар саны.

Не харипди беш намазны этмеген,
Китап айтхан къулагъына ётмеген,
Дунияда муратына жетмеген,
Ёле туруп, ийман бла кетмеген.

Бир сагъатны ырахатланып жашамаз,
Бар малындан, кёзю къыйып, ашамаз,
Дунияны къайгъысындан бошамаз,
Этген иши шариатха ушамаз.

Танг атханын къарап кёрюп туралмаз,
Шартын билип, юсюне суу къуялмаз.
Аман тилин фитна сёзден тыялмаз,
Аллахы кёргенин билип, уялмаз.

Ахыратын дуниясына ол сатар,
Жассы намаз этмегенлей ол жатар,
Узунуна жатып жукълар, сын къатар,
Жукълай кетсе, бир заманда танг атар.

Кюн тийгенде къобар, киер кёлегин,
Ашап-ичип тамам этер керегин.
Къууандырыр ияфыр шайтан халегин,
Мудах этер сууап жазгъан мёлегин…

Аллах, кюч бер Китап айтханны этерге,
Къыямат кюн жаннетлеге кетерге.

"Къарындашым, тынгыла манга..."
Къарындашым, тынгыла манга:
Бир хапар айтайым санга,
Сен шексиз ийнансанг анга –
Кече жукъламазса тангнга.

Ёлюм келир бизге билмей,
Алып кетер бизни сюймей,
Биз барырбыз жиляй-кюлмей.
Киши къалмаз мында ёлмей.

Къангагъа салып жуудурур,
Басхычха салып къуудурур,
Юсюбюзге къум къуйдурур,
Мункир, Накирге буюрур.

Мункир, Накир келир бизге,
Сууал этер бизге, сизге,
Бюсюремезле сёзюбюзге.
Тебинирле кёзюбюзге.

Ой, не этербиз ол заманда, –
Бизде къарыу къалмагъанда,
Жууабыбызны алмагъанда,
Бир болушлукъ болмагъанда?

Къысса бизни къабырыбыз,
Нечик чыдар сабырыбыз?
Юфгюрюлгенде сурубуз –
Биз къымыжалай турурбуз.

Сюрдюрюрле артыбыздан,
Жюкле салыр сыртыбыздан,
Терле агъар чархыбыздан,
Айырырла жартыбыздан.

Бу ишлени биз кёре туруп,
Нек жюрюйбюз ёре туруп,
Не этербиз ёле туруп,
Жаныбызны бере туруп?

Биз кёрлюкбюз бу халланы,
Биз берликбиз бу жанланы,
Къоярыкъбыз бу малланы,
Чиритирбиз бу санланы.

Нек жаншайса, Кязим харип,
Гъафилликге мугътариф,
Кёп гюняхлагъа мугътариф,
Кечсин гюняхларын Латиф.

Аллах аны керти этсин,
Муратлагъа тамам элтсин,
Сыйратындан чабып ётсюн,
Ахырда жаннетге кирсин!

/?/

"Къарыусузгъа хайырым тийсин деп..."
Къарыусузгъа хайырым тийсин деп,
Эски гюрбежимде темир тюеме.
Халкъыма жетген азаплыкъны кёрюп, 
Гюрбежимдеди кёмюрча кюеме!

1911

"Къатылыкъ этген – акъылсыз..."
Къатылыкъ этген – акъылсыз,
Жайшайыкъ зулму тузакъсыз.
Насып тапынла улан, къыз,
Сюймеклик жолун къурагъыз!

1900

"Къачханнга - къач, къутул деген аллах..."
Къачханнга - къач, къутул деген аллах,
Къуугъаннга - къуу, жет, кём деген аллах, 
Къачханны, къуугъанны да биргесине
Узакъгъа, кенгнге да жетген аллах,

Мени биргеме намаз къыласа,
Кёзюме, къашыма къарап тураса,
Мен кёрмейме, сен туурадаса, 
Ийнегими саусам - къууанаса.

Тик арбазыма къарангы тюшсе,
Сени къачынг - кюн жарыкъды бизге,
Шош къарайса къыйынлы жерибизге, 
Сен бюсюремейсе хатерибизге. 

Акъ къаяла башындан жол сала, 
Жауун булутла къаралып чыкъсала,
Элия отла жашнап чакъсала, 
Иебиз санга жалынчакъ салам.

Билебиз сени барлыгъынгы, 
Кёребиз кючюнгю, жарыгъынгы, 
Аны ючюн айтабыз тарыгъыуубузну,
Кетмеген, азаймагъан жарсыуубузну.

Зинданда жесирни таукеллиги,
Шашхан къулну умуту, къайтышыуу,
Сау адамны тилеги, ашы, сууу,
Аллах, жокъду бизге ашыгъыуунг!

Барына кёл берирге жарагъан,
Къаяладан, сууладан къарагъан,
Аллах, къайгъырмадынг шо бир кере,
Кязим жилягъанда терсликни кёре.

Зинданнга тюшдюнг, ийман нёгерим,
Хан къаласына, кёкге ёрлединг,
Аллах, барына кёзлеринг жютю,-
Жерде зулмуну бир нек кёрмединг?

Санга тарыгъа, жалбара къарайбыз,
Себеплик жокъ, тарыкъгъандан арыйбыз,
Аллах, энди ахырыбызгъа тыяндыкъ,
Жокъмуд сенден, жокъмуд бизге тыянчыкъ?

1911

Къашха ийнегим
Ийнегим, къашха ийнегим,
Санга ыразыд жюрегим.
Сютюнгю айран этебиз
Санга алгъыш эте, ичебиз.

Сютюнг сабийле ичелле,
Къууанып оюн этелле.
Ыразылла къонакъларым,
Къандыраса суусапларын.

Жашла санга аман болсала,
Сени тюйселе, урсала,
Кёргюзтюрме мен алагъа,
Ол бетсиз, иймансызлагъа!

Ингирде тоюп келесе,
Ийнегим, къашха ийнегим,
Сютню къызгъанмай бересе,
Ийнегим, къашъа ийнегим!

1940

"Къонгур таш, къаядан тюшюп..."
Къонгур таш, къаядан тюшюп,
Ташлы терен къолда жатад.
Энди кеси къаясына
Къайытыр амалы къалмад.

Аллах! Мени таш окъун эт,
Алай туугъан от жагъама
Къайытармагъанлай къойма,
Къайытар сен тауларыма.

Дамаск, 1910

"Къоннган къушха, базынып..."
Къоннган къушха, базынып,
Меники деп айтма сен,
Учуп кетсе, ызындан
Жетерме деп, чапма сен.

Ариу сёзге алданып,
Алырма деп айтма сен.
Арадан кюн оздурмай,
Аны юйюне къайтма сен.

Сенден ариу жокъду деп,
Жаш къызны терилтмегин.
Шекер да, бал да татлы,-
Ариуд жюрек сюйгенинг.

/?/

"Къоншубуз. Ожакъ тютюнюнг..."
Къоншубуз. Ожакъ тютюнюнг
Дайым кёрюнюп турады.
Алай санга узакъ жолум-
Чегемден Багдадхачады.

Атанг бла къарындашынг
Арабызны кенг этдиле.
Мен санга жарсый тургъанлы,
Энишге кёп суула кетдиле.

Юйюнгю эшиги манга
Ачылырыкъ болмаз, алай-
Гюнахлылагъа жаннетни
Эшиги ачылмагъанлай.

1890

"Къызла сюйген жашларына къачхандыла..."
Къызла сюйген жашларына къачхандыла,
Аттолары Холалагъа чапхандыла!
Эки тукъум элни ачытхандыла,
Ай, жарлыла, ойнар оюн тапхандыла!

Буслийманла бир бирлерин кеседиле.
Мажюселе этмез ишни этедиле!
Даулашалла, ассылыкъгъа жетедиле,
Сабыр этмей, къайгъылыкъгъа кетедиле.

Сюйген жашла, сюйген къызла – насыплыла,
Жаш жюрекле бир бирине ачыкъдыла!
Ала бирге къыйын жолда барлыкъдыла,
Аллай ишге зар къургъанла жазыкъдыла!

1916

Къужонланы Аминат Махайны къызы
Бисмилляхий ррахман ррахим

Эй къардашлар, тынглагъыз
Мен айталгъан хапаргъа,
Разы болуп, ийнанып
Хакъдан келген къадаргъа.

Аллахны къадарына
Сиз инкъарлыкъ этмегиз,
Сабырлыкъ этип болмай,
Терс жоллагъа кетмегиз.

Ёлюм деген адамгъа
Билмей туруп жетеди,
Бир къуршалап тохтаса,
Анга ким да не этеди?

Дунияны малын саулай
Берсенг, ултха алмайды,
Бир солуу алгъан чагъы
Артха болжал салмайды.

Бир-эки сёз айтайым
Бу затны масалындан,
Аминат деген сабий
Мархуматны халындан.

Шу сабий Аминатха
Тюз онсегиз жыл жетип,
Ахлусун фашман этди,
Дуниядан къысха кетип.

Артыкъ эди намысы,
Къылыгъы, табийгъаты,
Ариу, эрши да болмай,
Орта тенгли сыфаты.

Башха адамлар кибик,
Халкъда хатдан озмады,
Анасын, къардашын да
Жюреклерин бузмады.

Ол сабийлей окъуна
Къуранны окъуп билип,
Аллах фарз этген затны
Жюрютдю тамам къылып.

Ажалны мияласы
Ангар тамам толгъанда,
Раббигъул ауал айда
Жыйырма юч кюн болгъанда,

Бараз кюн ол ишине
Олтуруп, ойнап-кюлюп,
Мен бюгюн ёлюрмен деп
Болмады аны билип.

Шулай къууанчлыкъ бла
Ашхам ууахты жетди,
Кечесинде юйюню
Къуллугъун тамам этди.

Анасы бла бирге
Эшик аллына чыкъды,
Шу жерден айрылгъынчы
Ажал окъ уруп жыгъады.

Жыгъылгъанда, Аллах деп,
Ийман алып башлады,
Бу дунияны татыуун
Артха женгил ташлады.

Шу сагъатда анасы
Сермеп къойнуна алды,
Сюйген къардашларына
Къычырып, къуугьун салды?

Сонг эки къарындашы
Мычымайын жетдиле,
Ёлгенин тамам билип,
Бек уллу яс этдиле.

Кичи къардашы Масхут
Болмагъанды къатында,
Аны ючюн назмуда
Эсгергенбиз атын да.

Эгечлери, анасы
Жиляй-жиляй къалдыла.
Мудахлыкъны отуна
Жюреклерин салдыла.

Башай бла Батчахан
Жанына кеч жетдиле,
Аузундан сёз алалмай,
Айырылып кетдиле.

Къалгьан эки эгечи
Жанына жетмедиле,
Аны ючюн мудахлыкъла
Аладан кетмедиле.

Фашманлыкъ тенгизине
Тюшдюле къардашлары,
Къылыгъын, табийгъатын
Таныгъан тенг жашлары.

Шy сагъатдан хар жерге
Къуугъун хапар салдыла,
Бар халкъ, ишлерин къоюп
Хайран болуп къалдыла.

Жамагъатлар, эшитип,
Жаназыгъа келдилер,
Дини, халы ахшы деп,
Шахадатлыкъ этдилер.

Орта кюн тюш ууахтыда
Тюшдю ол жер къарнына,
Я Раббий, сен жолдаш эт
Ахшыланы жанында.

Сират кёпюрден аны
Кёк жашнагъанлай кёчюр,
Расулну хауузундан
Анга, бизге да ичир.

Ахмаду лиллах, энди
Сёзюбюз болду тамам,
Шол сыйлы файгъамбаргъа
Болсун кёп салат-салам.

1930

Къуллукъчу большевик жашла
Къуллукъчу большевик жашла –
Бизге халал къарындашла!
Бард алада къалын башла,
Ала бизге тенг жолдашла.

Къаты тутуп законланы,
Кёп ачып кенг школланы,
Кенг ишлетип тар жолланы,
Кёп этип колхоз малланы,-

Оноуну этелле бирге,
Тюзню кётюрелле ёрге,
Душманны кёмелле жерге,
Быланы сен ариу терге.

Эски адетни къалдыралла,
Айтханларын бардыралла,
Тутхан ишлерин болдуралла,
Халкъгъа билим алдыралла.

Ишлеринде бек усталла,
Байны, бийни кенг къысталла.
Халкъны къууанчлы туталла,
Мудахланы жарыталла.

Къуллукъчу большевик жашла –
Бизге халал къарындашла!
Бард алада къалын башла,
Ала бизге тенг жолдашла!

1926-1938

"Къыз тууду эсе…"
Мен айтайым, тынгылагъыз,
Таулу юйде туулса къыз,
Сый этип, сиз къууанмагъыз,
Бош муратха жубанмагъыз.

Хадиследе кёп окъудум,
Барып кёрюп, арсар болдум:
Тиширыугъа жокъду болум,
Жазаргъа тартынад къолум!

Къыйыннга деп тууар жаны,
Тюзелмез аны бир саны.
Кюе кетер жюрек къаны,
Муратлары толмай къалыр.

Къууанмазла аталары,
Мудах болур аналары,
Кюню, тюню жиляй барыр, 
Муратлары толмай къалыр.

Жашлы юйню ким да таныр,
Келген къонакъ кече къалыр,
Атасы байгъа саналыр,
Жуукълугъун ким да алыр.

Жылы жетсе, тыякъ алыр,
Жыйын бла чалгъы чалыр,
Къыйын ишге кючю къарыр,
Юй ишлерге таш къобарыр.

Жигитлиги терк танылыр,
Иги къызны сайлап алыр,
Жаратмаса, талакъ салыр,
Башха къызны тилеп алыр.

Къызлы юйге кёз къарамаз,
Келген къонакъ кече къалмаз,
Сууу-эркин, отуну – аз,
Берекети бир да болмаз.

Элде жарлыгъа саналыр,
Ашда ол садакъа алыр,
Жууугъу да келмей къалыр,
Жолну кенгден узакъ салыр.

Айтды, баям, халгъа тюшюп,
Къызлы ата – кюйюп, бишип,-
Тиширыуну къыйын ишин,
Ёмюрледе бу келишин:

Къыз туугъаннга къууанмагъыз,
Бош акъылгъа жубанмагъыз,
Анга чюйре ийман, фарыз,-
Къыйынлыкъгъа келед хар къыз!

1896

Къызны тарыгъыуу
Аллах манга чачны узунун
Берип, насып бермей къойгъанд.
Анам, къара кёзле берип,
Сюймеклигими сыйыргъанд.

Сюйгенимден айырдыла,-
Жюрегиме кирди къама.
Адамла къайгъырмайдыла,
Къаялагъа тарыгъама!

1908

"Къыйнды жашау халыбыз..."
Къыйнды жашау халыбыз,
Бузулад жюрек къаныбыз.
Тёзерге жетед ангыбыз,
Атмайды насып тангыбыз.

Кючюбюз жокъ, мадар аз,
Къара таныгъан адам аз.
Азапдан болду бетим саз,
Келмейди халкъгъа насып жаз.

1908

"Къыйын кюн айтама сизге..."
Къыйын кюн айтама сизге:
Жунчумагъыз керексизге.
Тёре болур терсге, тюзге,
Жол берилмесин бетсизге.

Жашаудан умут юзмейик,
Зулму кишеннге тюшмейик,
Тюзлюкге жолну ишлейик,
Адамча жашай билейик.

1916

"Къыйындыла жоллары жерибизни..."
Къыйындыла жоллары жерибизни, -
Насып ажашханды, табалмайд бизни.
Къурурукъ палах бир нек ажашмайды?
Элибизни тапмай бир нек къалмайды?

1913

"Къыйынлыкъ, жауун болуп, кёкден жауад..."
Къыйынлыкъ, жауун болуп, кёкден жауад,
Къар болуп, юй башлырыбызны жабад.
Аллах, аллах! Кёрмеймисе тауланы? –
Башларын къайгъы чал этгенд аланы.

1913

"Къыйынлыкъгъа, зорлукъгъа чамлана..."
Къыйынлыкъгъа, зорлукъгъа чамлана,
Жашайбыз, жюрегибиз отда жана.
Ишлеп, къол къыйыныбызны ашарбыз,
Иги умутну юзмейин жашарбыз.

1914

"Къыйынлыкъда къаты тургъан..."
Къыйынлыкъда къаты тургъан,
Залимлени бойнйн бургъан,
Законланы ариу къургъан
Жашасын Совет власть!

1928

"Кязим, ачы сёзню кёп айтханса сен..."
Кязим, ачы сёзню кёп айтханса сен,
Кёп чамланнганса, кёп жарсыгъанса сен,
Бёрюден толу жерде ачы сёзсюз
Къалай чыдайыкъ, къалай жашайыкъ биз!

1914

Говорил, Кязим, ты часто много горьких слов,
Сетовал, всё горевал, а где же твой улов?..
Будет ли от праведного дела толк,
Коль у нас в таком почете волк?!

перевод Муталипа Беппаева
Кязимни Арабстанда локъман хажиге этген осуяты
Локъман хажи, сен эслисе, сабырса,
Мен ёлсем да, таулагъа сау барырса.
Жамауатха ачы къуугъун салырса,
Разы эдим, разылыкъ да алырса.

Кюйюп-бешип чыкъдым тангнга, амалсыз,
Ёлюр ауруу тийдимекен замансыз?
Алтау эдик хакъ жолуна чыкъгъанла,
Аллахны измисине ашыкъгъанла.

Тёртюбюзге ийгенди келечисин,
Атландым анга, баям, энди кесим.
Къызыу тийди аман ауруу саныма,
Сакъат эдим, къоркъуу тюшдю жаныма.

Жарлы Кязим ёлдю дерсе узакъда, 
Мени жарлы юйдегими къучакълап.
Сафарыбыз къыйын болду, нетейик,
Бу дунияда ийман бла кетейик.

Жерибизге эсен жетип болалсанг,
От жагъангда сыгын отха къарасанг, 
Локъман хажи, кёп шукурла этерсе,
Жаннет юйю-туугъан жерибиз, дерсе.

Хапар бла сен Бызынгыгъа барырса,
Кече мени жарлы юйюмде къалырса.
Шыкъыда юч кюн дууа алдырырса,
Ташларындан тансыгъымы алырса.

Ёлюгюм киши жеринде къаллыгъын
Билеме. Ол таууш эрттеден келед.
Жокъ бу дунияда берлигим, аллыгъым,
Сен, хажи, жарсыуларыма суал эт.

Ала басдыла жюрегими эзе, 
Кёп болдула Шыкъыны ташларыча.
Мында да жатарма жарсыудан безе,
Палах кёп, жараларым ашланырча.

Мында мени адет бла асырарса,
Бар керегими да сен мажырарса.
Сора жерибизге эсен барырса,
Инши-аллах, халкъынг бла къалырса.

Биз кёп да насыплыбыз тауда дерсе,
Къум тюзде кюйгенлени эскерирсе.
Юйсюз, жерсиз тентеклеге кюерсе,
Анда жарлы халкъынга эс берирсе.

Азатлыкъ жокъ бир жерде, аны жолу 
Кесилгенди. Энди биз билдик толу.
Тюзлюк сатылгъанды, Локъман, хар къайда,
Табыныудан, тилекден жокъду файда.

Кюн чыгъады анда да, батады, де,
Бай тахтада, жибекде жатады, де.
Жарлы эсе, аны тангы-танг тюйюл,
Жиляй-улуй, аман бла атады, де.

«Ишлегенни кёлю жарыкъ»,-деген Кязим
Ишлегенни къыйынлыгъын кёрдю, де.
Къызгъан юзмез толтургъанда кёзлерин
Къарыусузгъа тилек эте, ёлдю, де.

Къарыусузну душманы кёп, досу аз, 
Аллах да унутханды аны, дерсе.
Ач кишини аят, зикир тойдурмаз,
Дин къардашым, халкъгъа себеп излерсе.

Мен жатарма киши жеринде узакъ, 
Къабырымы сакъ жауунла жууарла.
Саула, сиз халкъыбызгъа болугъуз сакъ,
Азатлыкъны ёкюллери тууарла.

1910

Кязимни Арабстандан юйге жазгъан къагъытындан
Мен кёп салам айтама,
Бызынгыда эки элге,
Хата-къайгъы сынамай
Турсун журтум мен келге.

Дагъы салам айтама
Мени сюйген анама. 
Мени тутхан ишими
Башха ишге санама.

Дагъы салам айтама
Муслий бла Хурагъа,
Манга къайгъы этмегиз,-
Сау-саламат турама.

Китаплагъа устады
Ёз халалым Къанитат.
Кюнден бир сёз окъусун
Уллу къызым Хадижат.

Окъуй-окъуй турсунла
Айшат бла Хафисат.
Жокъду жерни юсюнде
Окъуудан сейирлик зат.

1910

Ленин
Айтама, тынгылагъыз сиз,
Бирлик ишде товарищле,
Ленин къалай жюрютгенин
Эркинлик ючюннге ишле.

Сабийликден окъуй кетди,
Аны бийигине жетди,
Дуниядан патчахлыкъны
Тайдырыргъа мурат этди.

Башлады андан аямай,
Къара халкъгъа хапар берип,
Аны ючюн кёп къыйналды,
Тутмакъ да, сибир да кёрюп.

Андан да къутулуп келди,
Барып кёрдю къыралланы,
Излеп, табып, жыйын этди,
Жигит, батыр уланланы.

Жашырынлыкъда кёп ишлеп
Турду къадар заманланы,
Бийликледен чыгъарыргъа
Байла бла Романланы.

Ишчи, элли бир болдула,
Къолгъа сауутну алдыла,
Ленинни ызындан барып,
Патчахлыкъны аудурдула.

Ленин эди ишни къургъан,
Залимликге ёртен салгъан,
Эслиликни отха атхан,
Жангылыкъны чархын бургъан.

Патчахлыкъны кир къаласын
Кёп кюрешди да, чачды ол.
Жарлы халкъгъа эркинликни
Эшигин кенгнге ачды ол.

Ленинди – тюзлюкню жолу,
Жокъду адам андан уллу,
Аны жолу бла барыр
Ёмюрледе адам улу.

Ёлдю Ленин – бачамабыз,
Бачаманы унутмабыз.
Жарлы, жалчы тынгылагъыз,
Кязим айтханны ангылагъыз:

Душманлагъа алдатмагъаз,
Бай, бий ызындан бармагъыз,
Бош керекисз къыйналмагъыз –
Ауар ташха тыянмагъыз.

Оюлмазлыкъ къая – Ленинд,
Адам игиси – ленинчид,
Ленин – батмазлыкъ кюнюбюзд,
Партиясы – чигинжибизд.

1924

Мараучуну анасыны жыры
Балам, жугъутур уугъа чыгъаса,
Жюрегим къайгъыдан толад.
Чынгылла тумандан толудула,
Тауда къар бугъой кёп болад.

Балам, уллу къар жауады тауда,
Анангы жюреги жанад.
Къыш къаяла учхалауукъдула,
Чынгыл башында жол да тард!

Балам, бу къар кюн уугъа кетесе,
Жарлыд мараучу анасы.
Къанлы жауубуз барлыкъ жолунгда.
Билей болурму къамасын?

Балам, апсаты эшитсин анангы
Жарсыуун бла тилегин!
Ол санга иги кёзден къарасын,
Сенсе да жангыз билегим.

Балам, бюгюн таула къаштюйдюле,
Къар жауады бир эринмей,
Мен бу дуниядан алай кетейим,
Сени ачыуунгу кёрмей!

1912

Маулют
Мухаммат Файгъамбарны туугъаны
Муслийманла, айтайым – 
Маулютха тынгылагъыз, 
Файгъамбарны хапарын 
Башдан-аякъ ангылагъыз.

Аллын башлап айтайым 
Болушуну ал бурун. 
Халкъдан алгъа жаратды 
Файгъамбар боллукъ нюрюн.

Аны ючюн жаратды 
Жети кёкню, жерлени, 
Аны ючюн болдурду 
Тишилени, эрлени.

Хар жаратхан затындан 
Аны артыкъ сюйгенди. 
Махлукъатха Аллах аны 
Рахмат этип ийгенди.

Аллах мурат этгенди 
Аны нюрюн жаяргъа. 
Аны нюрю башланды 
Бирден бирге таяргъа.

Таза болгъан атадан – 
Сыйлы анагъа айланды. 
Ата-ана ахшысы 
Файгъамбаргъа сайланды.

Бир файгъамбар озмады 
Китабында кёрмейин, 
Аны бла къоймады, 
Сюйюнчюлюк бермейин.

Бу сыфатда, бу халда 
Кёче-келе кетдиле. 
Къурайишли Меккада 
Абдуллахха жетдиле.

Аны нюрю атадан – 
Аминатха эннгенди. 
Сыйлы болгъан ананы 
Ауурлугъу женгнгенди.

Файгъамбарла тюшюнде 
Кезиу-кезиу къайтдыла, – 
Къарнындагъы жашындан 
Сюйюнчюлюк айтдыла:

«Сенден сыйлы Уллу Аллах 
Бир къатынны кёрмеди. 
Санга берген баланы 
Бир къатыннга бермеди.

Инша-Аллах, къоркъма сен, 
Ырахатланып жатарса, 
Къарнынгдагъы туугъанда, 
Сен Мухаммат атарса».

Къарны болуп анасы 
Эки ай тамам толгъанда, 
Ёлдю атасы Абдуллах, 
Мадинагъа баргъанда.

Къайын ата жюк болду 
Аминатха, къараргъа, – 
Аямайын кюрешди 
Хар ишине жараргъа.

Аллах сюйген файгъамбар 
Тууар кезиу жетгенде, 
Аны тапхан анасы 
Кюченнгисин этгенде,

Сыйлы болгъан мёлекле 
Жан-жанындан чапдыла, 
Башхаладан жашырып, 
Къанатларын жапдыла.

Мариям бла Асият 
Мычымайын жетдиле. 
Эки хур къыз келдиле, 
Аначылыкъ этдиле.

Анасындан тууду ол – 
Аурутмайын, арытып. 
Бу дуниягъа келди ол, 
Толгъан айлай жарытып.

Тууду таза жууулуп, 
Тамам киндик кесилип, 
Кёзю сурма сюртюлюп, 
Ариу сюннет этилип.

Башын ёрге кётюрюп, 
Къолун жерге жетдирип, 
Кёзюн кёкге къаратып, 
Тилин тасбих этдирип.

Он экинчи баш кече, 
Раббигъул ауал айда, 
Тууду, къууанч кёп болду 
Кёкде, жерде – хар къайда.

Аны нюрю жарытды 
Кюнчыкъгъанны, батханны, 
Сыйлы этди Уллу Аллах 
Аны бизге тапханны.

Жети кёкде мёлекле 
Мархабагъа турдула. 
Андан сора шайтанны 
Кёкде къоймай къуудула.

Маула я сва салли уа саллим 
Даиман абада 
Гъала хабибика 
Хайрилхалкъ и киллихим...

«Мархаба, я мархаба, 
Ой, ахырат юйюбюз, 
Эсен келгин, сау келгин, 
Халкъдан сыйлы бийибиз.

Ол дуниягъа чыкъгъанын 
Саулай алам билгенди, 
Хар бир къайгъы тас болуп, 
Уллу къууанч келгенди», –

Деди аланы хар бири, 
Таууш этип мархаба. 
Мархаба, я мархаба, 
Бади-шахим мархаба.

Мархаба, я мархаба, 
Кёз жарыгъым мархаба, 
Мархаба, я мархаба, 
Жан тамырым мархаба.

Мархаба, я мархаба, 
Дуния уллусу мархаба, 
Мархаба, я мархаба, 
Халкъ сыйлысы мархаба.

Мархаба, я мархаба.
Сенсе Хакъны ийгени, 
Мархаба, я мархаба,
Сенсе халкъны сюйгени.

Мархаба, я мархаба, 
Маулютюнгю къургъанбыз, 
Мархаба, я мархаба, 
Сени алынга тургъанбыз.

Къабыл азап кёргюзтмей, 
Къабырлада жатдырлыкъ, 
Гюнахланы кечдирип, 
Жаннетлени тапдырлыкъ.

Мархаба, я мархаба, 
Шафагъатны билебиз, 
Мархабагъа биз туруп, 
Сенден аны тилейбиз.

Ол туугъанлай, ёчюлдю 
Мажюс оту – жанмады. 
Фарис сууу къуруду, 
Бир тамычы таммады.

Арсар болуп къалдыла 
Кяфырланы башлары. 
Муру-чуру болдула 
Къуллукъ этген къачлары.

Къутулгъанлай, Аминат 
Бир сюйюнчю жиберди: 
«Келсин, кёрсюн атабыз, 
Аллах бизге жаш берди!» 

Абдул-Муталип, барып, 
Жашны алып кёргенди. 
Хар кёргенин Аминат 
Анга айтып бергенди.

Жашын алып къойнуна, 
Кёп сёзлеге жетди ол. 
Къууанып, Уллу Аллахха 
Кёп шукурла этди ол.

Алты ай жукка ичирди 
Ёз анасы Аминат... 
Тынгылагъыз, айтады 
Сют анасы Халимат.

«Бану-Сагъит атлыды 
Биз жашагъан элибиз. 
Жауун жаумай, кюн къысып, 
Къайгъылыды кёлюбюз.

Элибизни ахшысы 
Жыйылдыла, толдула. 
Къатын, киши къалмайын, 
Оноу-кенгеш болдула.

Оноулары ол болду: 
Биз Меккагъа барайыкъ, 
Къурайишли тукъумдан 
Эмчек улан алайыкъ.

Берекетли тюйюлдю 
Биз жашагъан жерибиз. 
Къурайишли бийледен 
Берекетле кёрюрбюз.

Бу оноуну юсюнден
Ашыгъышлы тебиредик. 
Асыры ашыкъгъандан 
Бир бирге онг бермедик.

Къарыусуздан эшегим, 
Мени оздула, кетдиле. 
Менден алгъа хар бири 
Мекка элине жетдиле.

Менден алгъа хар бири 
Эмчек улан алдыла. 
«Жеталмадынг, къалдынг», – деп, 
Манга айып салдыла.

Болалмадым алача 
Мен кесими къураргъа. 
Барып кирдим мен элге – 
Эмчек улан сураргъа.

Бир себепсиз болмайды
Уллу Аллахны хар иши,
Мени аллыма жолукъду
Жарыкъ бетден бир киши.

Бир жанына бурулуп, 
Манга ётерге къойду жол, 
Абдуллахны атасы 
Абдул-Муталип эди ол.

Улан излегеними
Айтханымда мен анга:
«Сен сюйгенлей болсун!» – деп,
Жууап берди ол манга.

Менде барды бир ёксюз, 
Уланымдан туугъанды. 
Алыр болсанг – берейим, 
Алты ай тамам болгъанды».

Айтды манга: «Къайт артха, 
Сени бла барайыкъ. 
Алыр болсанг, аны биз 
Ишлерине къарайыкъ».

Къайтып бардыкъ юйюне, 
Мени сыйлы кёрдюле. 
Дарийлеге бёленнген 
Жашны манга бердиле.

Жашны алгъанлай къойнума, 
Кёзюн ачып къарады. 
Кёзлеринден нюр чыгъып. 
Жюрегиме жарады.

Айтхан эдим алагъа, 
«Мен ызыма къайтайым, 
Бу жашчыкъны болушун
Мен эриме айтайым».

Барып айтдым эриме: 
«Кел, барайыкъ, кёрейик, 
Мен сюйгенни сен сюйсенг, 
Эмчек алып келейик».

Эрим айтды, кёргенлей: 
«Нек алмадынг муну сен!
Манга сормай алсанг да, 
Ыразы боллукъ эдим мен».

Женгил болду хар саным – 
Аны эмчекге алгъанлай. 
Ёшюнлерим къыздыла, 
Аны аузуна салгъанлай.

Жашны алып тебиредик. 
Къабыл болуп тилекле. 
Нёгерлеге жетишип, 
Ырахатланып жюрекле.

Нёгерлерим келдиле, 
Жашны алып кёрдюле, 
Алгъыш этип хар бири, 
Жашны манга бердиле.

Къууанышып барыбыз, 
Эмчеклеге къапландыкъ. 
Эшеклеге минишип, 
Жолубузгъа атландыкъ.

Баралмагъан эшегим 
Барын озуп башлады. 
Жашчыкъ бла миннгенлей –
Алгъын халын ташлады.

Аны эмчекге алгъынчы – 
Такъыр эди жашауум. 
Ол юйюме киргенлей – 
Эркин болду ашауум.

Аны эмчек алгъынчы – 
Кеси жашым тоймаучед. 
Кече жатсам, тёшекде 
Кёз къысаргъа къоймаучед.

Аны нюрю бла мен 
Бютюнлендим жарыкъдан. 
Бёлек къоюм бар эди – 
Бек къарыусуз, арыкъдан.

Къойларымы жыйдырып, 
Аны аллына элтдирдим,
Сыйлы сабий къолларын 
Сыртларына жетдирдим.

Арыкъ болгъан малларым – 
Къалмай семиз болдула. 
Къуруп тургъан желинле – 
Къызып, сютден толдула.

Бир табакъгъа аш салып, 
Анга ашатсам башындан, – 
Тоюучу эди юйюрюм 
Аны къалгъан ашындан.

Ол табакъны толтуруп, 
Бирер-бирер бергенде, 
«Тоярламы, – деп, – андан?» 
Кесим сынап кёргенде, –

Ашаучу элле бирерин, 
Бир затын да къоймайын, 
Къалыучу элле къарашып, 
Биреринден тоймайын.

Жашларыма айтыучем: 
«Мухамматны урмагъыз! 
Мухамматдан алгъа сиз 
Ашха тие турмагъыз».

Кезиуюне келгенде 
Жумушуму этерге, 
Чыкъды бир кюн жаш бала 
Къойчукъланы кютерге.

Жашчыкъ келди къууулуп, 
Бети сары-саз болуп, 
Хахай этди ол манга, 
Жилямукъдан кёз толуп.

Айтды манга: «Ой, анам,
Мухамматха жетсенг а, 
Сay табарма деп аны, 
Ахшы къууум этсенг а.

Ёшюнюмю тикдиле, 
Олсагъат сау этдиле. 
Сен келгенни кёргенлей, 
Мени къоюп кетдиле».

Аны кибик мен анда 
Кёп аламат кёргенем, 
Къоркъгъандан, элтип аны 
Мен юйюне бергенем.

Хапарын айтдым сизге, – 
Жюреклеге салыгъыз. 
Салауатла кёп салып, 
Шафагъатын алыгъыз...»

Файгъамбарны кёкге чыкъгъан хапары
Тынгылагъыз, айтайым 
Кёкге чыкъгъан сафарын. 
Эсигизде тутугъуз 
Файгъамбарны хапарын.

Бир баш кече Меккада 
Кесим жукълап тургъанлай, 
Мен элгенип уяндым, 
Жабырайыл къычыргъанлай.

Чыкъдым эшик аллына, 
Къайгъы этип, къоркъаракъ. 
Кёрдюм эшик аллында – 
Жер салынып бир боракъ.

Кёрдюм – аны жанында 
Ёре туруп бир мёлек.
Айтды манга. «Я Расул, 
Къабыл болду хар тилек». 

Бийик эди къадырдан, 
Атдан бираз гитчерек, 
Нюр жаухардан къуралып 
Юсюндеги ат керек.

«Мин атынга, я Расул, 
Биз атланып кетейик. 
Инша-Аллах, бюгече 
Жети кёкден ётейик».

Миндим, анга тутдуруп, 
Аякъларын алдырып, 
Кёз жетмеген жерлеге 
Атламларын салдырып.

Биз ёрлесек тик ёрге – 
Узун болуп арт жаны, 
Тигелесек баш эншге – 
Бийик болуп ал жаны.

Бир сагъатны ичинде 
Биз Къуддусха жетишдик. 
Файгъамбарла келдиле, 
Салам-келям этишдик.

Файгъамбарла барысы 
Мени ийманнга салдыла, 
Эки рекят намазны 
Мени бла къылдыла.

Андан чыгъып, боракъны 
Бир тогъайгъа байладыкъ. 
Андан ёрге экибиз 
Жыяулукъну сайладыкъ.

Мигирашха чыгъып, биз 
Жети кёкден ётгенде, 
Жети кёкден къутулуп, 
Ситиратха жетгенде.

Айтды манга Жабырайыл: 
«Мындан ары баралмам, 
Изми болмай мен барсам, 
Ачымайын къалалмам».

Жабырайылгъа мен айтдым: 
«Энди къалай этейим? 
Танымагъан жериме 
Кесим къалай кетейим?»

Биз ол сёзде тургъанлай, 
Бир жашил раф-раф жетди, 
Андан ары ол манга 
Ариу нёгерлик этди.

Жашил раф-раф бла мен 
Кёк жабыудан ётгенбиз. 
Кёк жабыудан къутулуп, 
Къутусугъа жетгенбиз.

Биз жетгинчи, Уллу Аллах 
Хар айтырын арз этди, 
Юмметиме ол мени 
Элли намаз фарыз этди.

Myca бла кенгешип, 
Хар ишими тындырдым. 
Къайтып барып тиледим, 
Беш намазгъа жыйдырдым.

Къайтып келип Къуддусха, 
Ала бла кёрюшдюм. 
Жатхан жерим сууумай, 
Мен Меккагъа жеришдим.

Тынч чыгъарын сюйсегиз, 
Ёле туруп жаныгъыз – 
Маулют этип, сиз Анга 
Салауатла салыгъыз.

Къыямат кюн сиз Аны 
Шафагъатын алыгъыз, 
Жаханимни отундан 
Узакъ болуп къалыгъыз.

Маула я салли уа саллим, 
Даиман абада 
Гъала хабака хабибика 
Хайрилхалкъ и куллихим...

Маула я салли уа саллим 
Даиман абада 
Гъала хибибика 
Хайрилхалкъ и куллихим.

Сыйлы сюйген къулуна 
Рахмат этсин Уллу Аллах. 
Ахлу-асхапларына 
Ыразы болсун бир Аллах.

Mayлют этген адамла, 
Биз тилейбиз, я Аллах, 
Муну жазгъан адамны 
Гюнахларын кеч, Аллах!

Биз жыйылгъан къулланы 
Жаннет ахлу эт, Аллах! 
Амин, амин, я Аллах! 
Амин, амин, я Аллах!

Адам – адам болургъа 
Динни жарыгъы керек. 
Хатерлиге, игиге 
Ачылсын жаннет эшик.

Дин къардашла, ахлула, 
Бирден болургъа керек. 
Файгъамбарны саламын 
Бирден сорургъа керек.

Файгъамбарны туугъанын,
Кёкге учханын санадым. 
Аны ёлген хапарын 
Айталырмы къаламым?..

Файгъамбарны ёлген хапары
Тынгылагъыз, айтайым, – 
Жюреклеге алыгъыз, 
Шафагъатын эсгерип, 
Салауатла салыгъыз.

Дуния уллусу Мухаммат 
Алтмыш ючге жетгенди. 
Жилямукъла тёгюгюз – 
Ол дуниядан кетгенди.

Жууукъ болгъан заманда 
Ол дуниядан кетерге, 
Аллах ийди келечи 
Анга хапар этерге.

Келип айтды келечи: 
«Мени Аллах ийгенди, 
Сени сюйген Уллу Аллах 
Тансыкъ болуп излейди».

Бу хапарны эштгенде, 
Къайтып келди юйюне, 
Тансыкъ болгъан Аллахны 
Буйругъуна сюйюне.

Келип, юйде тура эди 
Уллу къызы Фатимат. 
Аны алай кёргенде,
Чабып келди къатына.

– Атам, жаным, къалайды 
Сени бюгюн халларынг? 
Нек мудахса сен былай, 
Ауруймуду санларынг?

– Не этейим, Фатимат, 
Саным къызып кюеме. 
Тансыкъ болгъан Аллахха 
Жаным барса сюеме.

Бу хапарны эштгенлей, 
Асхаплары жетдиле. 
Дауаф этип хужрасын, 
Жиляй-жиляй кетдиле.

Билял эди хар эрттен 
Файгъамбаргъа келиучю. 
Жукълаймыды, уяумуду –
Халын соруп билиучю.

Келип айтды: ассалату 
Я хабибу Зюл-Желал. 
Жууап этди файгъамбар: 
«Мен баралмам, ай Билял,

Иймам болсун Аубекир, 
Энди бар да, хапар айт. 
Анга уюсун асхапла, 
Заман болду, энди къайт».

Билял деген, баш ачып, 
Жиляй-жиляй къайтханды, 
Файгъамбарны хапарын 
Асхаплагъа айтханды.

Аубекир ёрге турду –
Иймамчылыкъ этерге. 
Жилямай чыдамады –
Михрабына жетерге.

Жиляу болуп межгитде – 
Къычырыкъдан толгъанды. 
Асхапланы тауушу 
Файгъамбаргъа баргъанды.

«Тутугъуз, мен турайым, 
Межгитиме барайым, 
Асхаплагъа жетишип, 
Халларына къарайым».

Ёре туруп, барды ол 
Межгитини аллына, 
Мудах болуп къарады 
Асхапланы халына.

«Ёлюм мени айырса 
Сизден, – деди Мухаммат, – 
Асхапларым, этеме 
Сизни Аллахха аманат.

Аны зикир этип, сиз 
Ол айтханны этигиз. 
Ийман бла, дин бла 
Бу дуниядан кетигиз...

Жаханимден, сюйсегиз, 
Узакъ болур жаныгъыз, 
Маулют этип, сиз Анга 
Салауатла салыгъыз».

Маула я салли уа саллим 
Даиман абада 
Гъала хабибика 
Хайрилхалкъ и куллихим...

Былай айтып, Файгъамбар 
Къайтды юйюне, орнуна.
Жиляп-улуп, Фатимат
Къапланнганды бойнуна.

«Атам, жаным, ёлме сен, 
Мен сени ючюн ёлейим. 
Сен сау бол да, сени ючюн 
Мен жанымы берейим».

«Жаным, къызым, Фатимат, 
Кёпдю энди, жиляма. 
Кёзлеринги сууун сюрт, 
Кёпдю, къызым, къыйналма.

Хасан бла Хусейин 
Келсинлечи къатыма. 
Хапар берчи алагъа, 
Сюйген къызым Фатимат.

Ёле туруп, къатымда 
Мен аланы кёрейим, 
Къууанч болуп, Аллахха
Мен жанымы берейим».

Жашла чабып келдиле 
Файгъамбарны аллына, 
Туудукъларын кёргенде, 
Тынчлыкъ келди санына.

«Амал жокъмуду, атабыз, 
Сен жанынгы бермезге? 
Туумай къалсакъ, ахшы эди, 
Сени былай кёрмезге».

Хасан бла Хусейин 
Бу сёзлени айтдыла, 
Жиляй-жиляй, экиси 
Ызларына къайтдыла.

Былай эте тургъанлай, 
Жабырайыл къайтханды, 
Уллу Аллахны саламын 
Файгъамбаргъа айтханды.

«Сор, – дегенди Уллу Аллах, 
Мен тилегин кёрейим, 
Не тилесе Файгъамбар – 
Аны анга берейим».

«Юмметими тилейме, 
Айт Аллахха, къайт кери, 
Олду мени тилегим 
Туугъан кюнюмден бери».

Жабырайыл къайтханды, 
Мычымайын келгенди, 
«Юмметинги кечди», – деп 
Сюйюнчюлюк бергенди.

Хар бир адам къабырда 
Арасатха къайтханды, 
Файгъамбаргъа хар бири 
«Нафсым-нафсым» айтханды.

Файгъамбарым Мухаммат 
«Юммет-юммет» дерикди. 
Хар тилегин Уллу Аллах 
Ол кюн анга берликди.

Юммет эсенг сен анга, – 
Хукматынгы эт тамам, 
Айт, жюрекни таралтып, 
«Ассалату уа ассалам».

Сиз сюйсегиз жаннетни, 
Ырахат болур жаныгъыз, 
Маулют этип, сиз анга 
Салауатла салыгъыз. 

Файгъамбарым бир шексиз 
Кетеригин билгенди, 
Асхапларын кёрюрге 
Жаны бла сюйгенди.

Асхаплары, терк болуп, 
Чабып анга жетдиле. 
Салам берип, анга ала 
Уллу хурмет этдиле.

Осуятын этди ол, 
Сабыр-сабыр сёлешип.
«Къууанайыкъ, – деди ол, – 
Жаннетледе тюбешип. 

Хасан бла Хусейин – 
Жандан сюйген балала, 
Хасан бла Хусейин – 
Фатиматха къалгъанла.

Келтиригиз жашланы, 
Тобугъума салыгъыз. 
Жаннетледе кёрейим, 
Cay-саламат къалыгъыз.

Чакъырыгъыз Билялны, 
Келсин мени къатыма. 
Жюгюмю анга жюклетип, 
Кёп миннгенме атына.

Сёлешигиз, айтыгъыз, 
Ыразылыкъ алыгъыз, 
Айшат бла Фатимат, 
Cay-саламат къалыгъыз.

Билял салах къычырсын 
Халкъгъа хапар берирге, 
Асхапларым, жыйылып, 
Жаназыма келирле.

Фазий къуйсун суууму, 
Алий жуусун санымы, 
Узайтмайын, береме 
Бир Аллахха жанымы.

Аубекирни, Алийни 
Жаназыма салыгъыз. 
Асхапларым, барыгъыз 
Caу-саламат къалыгъыз.

Жанны берген излейди, 
Мен кесине берейим. 
Юмметлерим, мен сизни 
Жаннетледе кёрейим.

Сиз сюйсегиз къалмайын 
Жаннетлеге барыргъа – 
Ашыгъыгъыз, унутмай, 
Салауатла салыргъа...» –

Бу сёзледе тургъанлай 
Бир къычырыкъ келгенди. 
Азырайыл болгъанын 
Мухаммат да билгенди.

«Манга изми бармыды 
Юйюгюзге кирирге? 
Ол нюр болуп жарытхан 
Бетигизни кёрюрге?»

«Ауруйд сыйлы Файгъамбар, –
Деди анга Фатимат, – 
Санга изми табылмаз 
Кирирге аны къатына.

Биз турабыз къатында 
Аны халын сурашып, 
Бар ишинге, къардашым, 
Биз турабыз жиляшып».

Дагъыда бир къычырды: 
«Мен кеталмам, кёрмейин, 
Сюйюлюннген затны, алып, 
Сюйгенине бермейин»...

«Кимди, атам, билмейме, 
Сени кёрмей кетмейди. 
Артха къайт деп айтсам да, 
Айтханымы этмейди».

«Жан алыучу Азырайыл 
Олду, къызым, Фатимат. 
Сен тыймачы, кирме къой, 
Келсин мени къатыма.

Ата бла ананы, 
Эгеч, къарнаш, баланы – 
Айырыучу, къоймаучу, 
Бир бири бла аланы.

Олду сыйсыз этдирген, 
Жанын алып, сауланы. 
Ата-ана къоймайын, 
Ёксюз этген баланы».

Эшикни ачды, кел деди 
Азырайылгъа Фатимат, 
Кирип келди Азырайыл 
Файгъамбарны къатына.

«Келгенмисе сен манга, 
Зияратны этерге? 
Угъай болса, – келдингми 
Жанымы алып кетерге?»

«Мен келгенме, буюрсанг, 
Жанынгы алып кетерге. 
Зияратны битдирип,
Сен айтханны этерге».

«Мен айтханны сен этсенг, 
Сыйлы къонакъ мёлегим, 
Юмметими жазыкъсын, – 
Олду сенден тилегим...»

Уллу Аллахдан ол заман 
Анга таууш жетгенди, 
Хар тилегин Уллу Аллах 
Анга къабыл этгенди.

Асхаплагъа билдирди 
Хар бир затны тамамын, 
Айтыгъыз деп, буюрду 
Юмметлеге саламын.

«Суннетими тутсунла 
Жандан сюйген юмметим. 
Ала ючюн хазырды 
Шафагъатым, жаннетим». –

Былай айтып, Файгъамбар 
Жанын берди Аллахха, 
Юммет этген бизни анга – 
Шукур болсун Аллахха.

Сиз сюйсегиз, юмметим, 
Шафагъатын алыргъа, 
Керек болур хар заман 
Салауатла салыргъа.

Жилямукъла сиз тёгюп, 
Салауатла салыгъыз, 
Осуятын тюз тутуп, 
Ыразылыкъ алыгъыз.

Тынгылагъыз сёзюме – 
Мындан оюм алайыкъ, 
Анга ойлашып, тюзелип, 
Жарыкъ бетден барайыкъ.

Бир жан умут этмесин 
Бу дунияда жашаргъа, – 
Узакъ, узун хар заман 
Дуниядагъын ашаргъа.

Расул кетген дунияда 
Амал тапмаз къалыргъа, 
Файгъамбаргъа бермеген 
Эркинликни алыргъа.

Энди, жаным, къарагъыз.
Бу дунияны халына, 
Халал, харам айырмай, 
Алданнганбыз малына.

Биз алдандыкъ дуниягъа, 
Къалай болур халыбыз? 
Айырылып жаныбыз, 
Топуракъ болур саныбыз.

Ахыратны унутуп, 
Ахшы амал этмейбиз, 
Аллах айтхан тюз жолдан 
Биз барыбыз кетмейбиз.

Келигиз, дин къардашла, 
Бу халланы къояйыкъ, 
Харам затны биз къоюп, 
Халал ашдан тояйыкъ.

Бу дунияны артха атып, 
Ахшы амал этейик. 
Гюнахланы кечдирип, 
Бу дуниядан кетейик.

Аллах айтхан затланы 
Биз барысын этейик, 
Аны бла биз аны 
Рахматына жетейик.

Умут этип тилейбиз: 
«Рахматынгдан эт бизни, 
Сыйлы болгъан Файгъамбар, 
Хатерингден кеч бизни».

Салат-салам айтайыкъ 
Файгъамбарны жанына, 
Асхап-асхап айтайыкъ 
Юмметлени барына.

Салауатла салыгъыз, 
Шафагъатын алыргъа. 
Уллу Аллахдан тилейбиз 
Жарыкъ бетден барыргъа.

Аллах, Аллах, я Аллах, 
Гюнахланы кеч, Аллах, 
Аллах, Аллах, я Аллах, 
Рахматынгдан эт, Аллах.

Аллах, Аллах, я Аллах, 
Тилеклени кёр, Аллах. 
Аллах, Аллах, я Аллах, 
Жаннетлени бер, Аллах.

Маула я салли уа салим 
Даиман абада 
Гъала хабибика 
Хайрилхалкъ и куллихим.

Жюреклени таза этип, 
Уллу Аллахха къайтайыкъ. 
Ай, къарнашла, барыбыз 
«Аллах, Аллах» айтайыкъ.

Хар тилеги табылыр 
Уллу Аллахха къайтханны, 
Жаннетлеге баш этер 
«Аллах, Аллах» айтханны.

Зикир саны болмайын, 
Кёп зикирге къайтайыкъ, 
Бу дунияда, тохтамай, 
«Аллах, Аллах» айтайыкъ.

Олду, гюнах къурутуп, 
Муратлагъа жетдирлик. 
Бармыд сизде, чакъырып, 
«Аллах, Аллах» этдирлик?

Олду зикир жарыгъы, – 
Сиз кёрмейсиз кёз бла. 
Хар ауруудан сау болур 
«Аллах, Аллах» сёз бла.

Сыйратдан тынч ётмебиз,
Аллах бизге ёт демей.
Бу дуниядап кетмебиз,
Аллах бизге кет демей.

Амал жокъду жашаргъа, 
Ол дуниягъа къайтмайын, 
Жаннетлени тапмабыз, 
«Аллах, Аллах» айтмайын.

Ийман бла, дин бла 
Ол дуниягъа къайтайыкъ. 
Кече, кюндюз, тохтамай, 
«Аллах, Аллах» айтайыкъ.

Сыйрат, мизан къутулуп,
Жаннетлеге ётейик,
Сабий къалмай, къарт къалмай,
«Аллах, Аллах» этейик.

Инша-Аллах, къутулуп, 
Жаннетлеге кетербиз, 
Анда къалмай юмметлер 
«Аллах, Аллах» этербиз.

Хар къайгъыдан къутулуп, 
Жаннетлеге жетишип, 
Хурла бла къычырып: 
«Аллах, Аллах» этишип.

Сыйрат-мизан къутулуп, 
Жаннетлеге киргенде, 
Къалмай мукъмин къычырып:
«Аллах, Аллах», – дегенде.

Къалдырмасын Уллу Аллах 
Бир жамалын кёрмейин, 
Туура айланып, биз анга: 
«Аллах, Аллах», – демейин.

Амин, амин, я Аллах, 
Амин, амин, я Аллах, 
Амин, амин, я Аллах, 
Амин, амин, я Аллах,

Муну жазгъан жетгенди 
Юч он бла жетиге. 
Жаннет юлюш тилейди 
Мёчюланы Беккиге.

Амин, амин, я Аллах, 
Амин, амин, я Аллах, 
Амин, амин, я Аллах, 
Амин, амин, я Аллах.

Кязим, харип, сен жаздынг 
Файгъамбарны халларын. 
Санга Аллах жол берсин, 
Узакъ болсун саламынг.

Амин, амин, я Аллах, 
Амин, амин, я Аллах, 
Амин, амин, я Аллах, 
Амин, амин, я Аллах.

Я архама ррахимия. 
Бирахматика.

1896

Махетчи бла Салийхат
Эки жаны – бийик тау, 
Туугъан эдим бир элде. 
Ёзени – жай, тауу – къыш, 
Хауасы салкъын жерде.

Анам, атам къарт болду, 
Юйюрде мен тамата. 
Къатын ал деп къысдыла, – 
Къайдан чыкъды бу хата?

Бир ишге – ол уллу иш, 
Сагъыш этерча болдум. 
Элде адетге кёре, 
Юйде къартлагъа сордум.

Къартла эркин этдиле 
Ол оноуну кесиме. 
Узакъ болмай, къоншуда, 
Тюшдю бир къыз эсиме.

Таукел этип, тиледим, 
Келечибиз – Карамай, 
Бек къууанып айланды, 
Башха ишге къарамай...

«Баблийгъа уа, бир Аллах... 
Кёп къыйындан солурсуз, 
Аллах айтса, топ кибик, 
Толу юйюрлю болурсуз...»

Болса болур кесича, – 
Суу сурат, узун санлы, 
Кёрсенг – къарап турурча, 
Адепли, ариу сынлы...

Орамны ётдю Салийхат, 
Биз сёлеше тургъанлай, 
Аны кёрюп, тюрлендим, 
Шо элия ургъанлай.

Салийхатны кёргенлей, 
Баблийгъаны унутдум. 
Таплыгъындан ийменип, 
Сёлешмейин къутултдум.

Ашым, башым тас болду, 
Жан тынчлыгъым къуруду. 
Бара тургъан жолума 
Темир къафу урулду.

Кечем, кюнюм чарс болду, 
Къайгъыларым чачылды. 
Жар оюлгъан жолума 
Тейри эшиги ачылды.

Кёп айландым, уялып, 
Къызгъа халымы айтыргъа. 
Бир кюн сакълап тургъанем, 
Ол да суудан къайтыргъа.

Бийче къызлай атлады, 
Челеклерин толтуруп. 
Мен тансыкълап къарадым, 
Туурасында олтуруп.

Секирип ёрге турдум, 
Ол да суудан къайтыргъа. 
Арсарсыз жолун тыйдым, 
Кёлюмдегин айтыргъа.

Къарагъан къарамындан 
Къамадыла кёзлерим. 
Къайры кетип къалдыла
Мени айтыр сёзлерим?!..

С а л и й х а т
Сёз къоратып къыйналма: 
Айтырынгы билеме. 
Ахшы жаш, къыз тилесенг, 
Орамлада тилеме.

М а х е т ч и
Базынмасам кесиме, 
Чыкъмаз эдим аллынга. 
Къарарыгъым келеди 
Сени ариу халынга...

С а л и й х а т
Сен таныйса атамы, 
Тойгъа не мал соярса? 
Къой, къарама къызына – 
Кёз тийирип къоярса.

М ах е т ч и
Кёзюм сенден тоймайды, 
Сёзюнг кенгде къоймайды.
Къоркъма, сен кирлик арбаз 
Къурманлыкъсыз болмайды.

С а л и й х а т
Адет бла тилерча,
Бармыды уллу байлыгъынг? 
Не тамаммы сунаса 
Сыфатынг, чырайлыгъынг?

М а х е т ч и
Ырысхы – ташадады, 
Байлыкъ ючюн сюймедим.
Сюймекликни къарыуун 
Санга дери билмедим.

С а л и й х а т
Жюрек – жюрекге ачхыч, 
Жюрегинги билеме. 
Къой, сени атам унамаз, 
Тахлыкъ къызын тилеме.

М а х е т ч и
Сени ариу ауазынг 
Акъылымы алады. 
Атангы къатылыгъы 
Манга къоркъуу салады.

С а л и й х а т
Мен да атамдан къоркъама, – 
Огъурсузду, кюйсюздю. 
Къызын санга берирми – 
Жарлыды дер, юйсюздю...

М а х е т ч и
Жарлылыгъын билмеген – 
Бай болуп да не этер? 
Биз экибиз бир болсакъ,
Ол байлыкъгъа не жетер?

С а л и й х а т
Аллай насып ким берир – 
Сюйгенле бир болурча?! 
Мындан ары къоркъуусуз 
Къайгъыладан солурча?..

***

Ачыу тийди Калланнга 
Салийхатны этгени, 
Неден да кюч кёрюндю 
Айтмай, къачып кетгени.

«Базынып тургъан къызым 
Башымы кесип кетди, 
Къартлыгъымда, уялмай, 
Халкъгъа чыкъмазлыкъ этди.

Уллу эди намысынг 
Намыс керек жерледе... 
Кёп жылланы айландынг 
Оноу этип элледе...

Халкъгъа этген оноуунг 
Табылмады кесинге... 
Болатлагъа къачаргъа 
Къайдан тюшдю эсине?..»

***

Забакълары, жыйылып, 
Болатлагъа чапдыла. 
Эки кёпюр арада 
Кетмез ачыу тапдыла.

Уллу межгит аллында 
Уллу уруш къурдула. 
Махетчини бурнуна 
Тыякъ бла урдула.

Адил кетди чапханлай, 
Черек кёпюрден ётюп, 
Къолдан келмеди аны 
Тыяргъа, ызындан жетип.

Цораланы юйлерине
Уруп кирди, сормайын,
Къаны кетип бетинден,
«Сау кел», «сау бол» болмайын.

Алай жашай тургъанлай, 
Былагъа ауруу тийди. 
Сиз кёрген мудахлыкъны 
Сизге дери ким билди?!

Кирип барса отоугъа – 
Жабыу артында адам жокъ! 
Жер тюбюне кирсе да, 
Тапмай къайтыр амал жокъ!

Арлакъ барып къараса – 
Мюйюшде хапчук тёбе. 
Мюйюшде хапчук тёбе – 
Солуса – ёрге кёбе.

Адил жунчуп къалмады – 
Хапчукланы ташлады. 
Сора-сурай турмайын, 
Къызны тюйюп башлады.

«Ёлтюрсе – ёлтюрсюн» деген 
Халы бла Салийхатны, 
Бу юйге сюйюп келген 
Жалы бла Салийхатны.

***

Эсли къартла, сюелип, 
Урушну да тыйдыла. 
Айып этип Калланнга, 
Кеси юйюне жыйдыла.

Этген ишин тюз кёрюп, 
Ол кечгинлик сормады... 
Тыякъ тийди киеуге, 
Башха хата болмады.

Бир къауум кюн озгъанлай,
Келечиле келдиле.
Юйге окъуна киргинчи, 
Болмазлыгъын билдиле.

Малкъарда къарт къалмады –
Жарашдыра келмеген. 
Бу дунияда болурму 
Антына бир ёлмеген!..

Быллай а ким кёргенди – 
Адам сёзюн алмагъан,
Антына былай къаты... 
Юйю къуруп къалмагъан!

Не кюрешдиле эсе да, 
Жюреги тешилмеди, 
Махетчини сартындан 
Бир токълу кесилмеди.

***

Быллай къууанч ким эштди 
Тою, оюну болмагъан, 
Келин келген кюнледе 
Юйю адамдан толмагъан.

Боза аякъ кётюрюп, 
Адам алгъыш этмеген, 
Бу хапарны къайгъысы 
Кёпге дери кетмеген.

Болатланы Махетчи 
Бек айыпсыз жаш эди 
Ол жыйылгъан жерледе 
Тенглерине баш эди.

Игиликден не хайыр – 
Табылмаса жууукълукъ? 
Арабызгъа тюшгенди 
Жылынмазча сууукълукъ.

Цораланы Ахматда 
Кёп турдула къонакъда, 
Аны этген намысы 
Унутулмаз жомакъда.

Салийхатны къайгъысын 
Кюрешдиле чачаргъа – 
Жюрегин жапсарыргъа, 
Кёлюн ашха ачаргъа.

Къайгъысы кёп Салийхат, 
Ашын-сууун да къойду, 
Жашар ючюн термилген 
Таза жанындан тойду.

Къатында тургъан къызла, 
Ол жиляса, – жиляйла. 
Башын тобукъларына 
Салса, чачын сылайла.

Этген иши Ахматны – 
Унутулмаз, ёлсе да. 
Жарымады Салийхат, 
Ол не сыйлы кёрсе да!

Къонакълыкъдан келинни 
Юйюне элтди кеси, 
Кюннюмде ёрлеп бара, 
Тайышхан эди эси.

Болатланы къартлары 
Къууандыла – жашналла 
Келин юйге келгенлей, 
Иги къарап башлалла.

***

Салийхат турду алай – 
Адам бармай юйюнден, 
Барлыкъла да къоркъдула 
Атасыны кюйюнден.

Жангыз кичи эгечи 
Ташаланы келеди, 
Анасы Айшат жиберген 
Саугъаланы береди.

Аман болду Салийхат, 
Жилягъандан, сагъышдан, 
Анга ёлюрге къоркъууду 
Атасы этген къаргъышдан.

Салийхат онгсуз болду, 
Жууукълары жетдиле,
Калланнга да сормайын, 
Кеси юйюне элтдиле.

Кечгинлик тилеп къызгъа 
Кюрешдиле Калланнга, 
Бермеди ол кечгинлик 
Сюйгенине баргъаннга.

Айшат жиляп тиледи – 
Женгилмеди сёзюне. 
Кьызы ёле тургъанда, 
Къарамады кёзюне.

***

Къазакъланы Жюнюсдю, 
Жарсып, дарман излеген. 
Дармандан ёллюклерин
Ол да, харип, билмегенд!

Кюннюмге ёрлеп келдинг, 
Дарман сууунг – къолунгда. 
Къаллай огъурсузлукъ бар 
Бюгюн сени жолунгда!

Сен келгенде, Махетчи 
Тура эди жатханлай. 
Ашы-сууу болмайын, 
Къарны ичине къатханлай.

Махетчиге ичирдинг 
Агъач аякъ толтуруп. 
Бираз хапар да айтдынг, 
Тюз аллында олтуруп.

Энди иги болур деп, 
Махетчиге кёл этди, 
Дарман сууун да алып, 
Салийхатха ол жетди.

***

Жарлы эгечинг Айшат 
Къууанды келгенинге, 
Шукур этди Аллахха 
Жууукъну билгенинге.

Салийхат жатхан жерге 
Чырмаусуз кирип бардынг, 
Ёлмезлик жаш жанны сен 
Ажалсыз тартып алдынг.

– Махетчиге ичирдим, – 
Игирек болуп къалды. 
Сени да сау этер, – деп, 
Дарманны аллына салдынг.

– Махетчи ичген суудан, 
Не болсам да, ичейим. 
Сен келтирген дарманны 
Жарарыгъын кёрейим.

Салийхат ичди суудан, 
Не ичгенин билмеди. 
Андан артха аузуна, 
Ёлгюнчю, суу тиймеди.

***

Махетчи этген эди 
Ахлулагъа аманат: 
«Салийхатха жаш тууса, 
Атагъыз, – деп, – Къанамат...»

Кюн ортада жан берди, 
Кёзлери ёрге аралып.
Къатынла сарнайдыла, 
Жюреклери таралып...

Жарлы бала Салийхат, 
Сездингми ажал келгенин?
Сен къалай да билгененг 
Махетчини ёлгенин?

Салийхатны кюйю
«Жар башында таш юйчюк – 
Кесеу башлай къаралсын! 
Мени жауум, жаш болуп, 
Сюйгенине таралсын!..

Къая аллында кёкбаш юй 
Шекер тузлай эрисин! 
Мени жауум, къыз болуп, 
Сюйгенине термилсин!

Эки жаны – бийик тау – 
Бир бирине оюлсун! 
Сюйгенлени къоймагъан – 
Арасында жоюлсун!

Мен да барып бусагъат 
Къабырынга кирирме. 
Не жюрек къыйынынгы, 
Сормагъанлай билирме.

Мен туумай къалгъанлыкъгъа, 
Не боллукъ эди санга? 
Сен туумай къалгъанлыкъгъа 
Не боллукъ эди манга?

Быллай бир кюер кибик, 
Сен не кёрюндюнг манга?! 
Быллай бир сюер кибик, 
Мен не кёрюндюм санга?!

Тюзледе субай чыбыкъ 
Кёрмегенми эди жаным? 
Тюкенде орус сурат – 
Кёрмегенми эдинг аны?

Сенсиз къалгъан дунияда 
Мен къалай жашар эдим?! 
Ауазынгы эшмесем, 
Акъылдан шашар эдим.

Сыфатынгы кёрмесем – 
Кёрге кирип кетерем, 
«Кел»,– дегенде, келмесем, 
Кесими асмакъ этерем.

Энди сен ёлюп кетип, 
Бу дунияда не манга?!» 
Олсагъатдан жан берди, 
Къалай тёзер эди анга?!

***

Бир ауруудан аурулла, 
Бир ауруудан ёлдюле, 
Бир кьабыргъа кирдиле, 
Орталарын бёлдюле.

Къоямы эди атасы 
Орталарын бёлдюрмей! 
Кюйсюзлюгюн кёргюзтмей, 
Анда да бир ёлтюрмей!

Ол эки да жарлыгъа 
Бир жаназы этдиле, 
Забакъланы серряйла 
Бирем-бирем кетдиле...

Салийхатны ауазы
Кёкге басхыч салгъанма, 
Туманланы чачаргъа. 
Атам Каллан къоймайды 
Махетчи бла къачаргъа.

Къачсам а, биллик эдим 
Къайсы жолну барыргъа. 
Кюйсюз атам къоймайды 
Махетчи бла къалыргъа.

Къартла ёрлеп баралла 
Мени огъурсуз атама, 
Тобагъа бир къайтмады 
Мени этген хатама.

Сен не тукъум баласа – 
Ата сёзге сыйынмай?... 
Къайры кетип бараса, 
Бу дунияда тыйылмай?!

Сен не тукъум анаса – 
Сабий ючюн жашамай? 
Къайры кетип бараса, 
Ичер сууунг бошалмай?..

***

Дарман тапмай къалдыла 
Сизни иги этерча, 
Кимге не хата этдигиз – 
Жашлай ёлюп кетерча?

Сизге дууа жазмагъан 
Халкъда адам къалмады – 
Бир себеплик келмеди, 
Бир болушлукъ болмады!

Жангыз затха жан чыгъып, 
Бу хариплеге эрирге,
Битеу Малкъар келдиле – 
Ёлюклерин кёрюрге.

Юч ёлюкню тюзетип, 
Эки салгъа салдыла. 
Быланы ахлулары 
Жиляй-улуй къалдыла.

Бушуулары бир этди, 
Балаларын къапдыла, 
Сюймекликге жау болуп, 
Не игилик тапдыла?!

Ачылгъанлай къалгъанды 
Махетчини эшиги, 
Биргесине барады 
Салийхатны бешиги.

Къарт атасы Каллан да 
Бёркюн энишге кийгенди, 
Жерге къарап къалгъанды, 
Эки къашын тюйгенди.

Эфендиле айтдыла 
Бирге къабыр къазаргъа, 
Сын ташларын бир этип, 
Эки атны жазаргъа.

Къазыучула къаздыла, 
Жазыучуда жаздыла, 
Дунияларын бир этип, 
Азыучула аздыла.

Бир бирлерин сюйдюле, 
Бир бирни ариу кёрдюле, 
Бир ууахтыда ауруп, 
Бир кюнде жан бердиле...

Ийнанмагъан – къарасын 
Уллу Тюзде обагъа. 
Энди къызы къачханла, 
Къайтмазмысыз тобагъа?

Мекка болсун, бир болсун 
Уллу Тюзню обасы. 
Кязим этген бу кюй да – 
Малкъар Элни тобасы.

Махтанчакъ бий улуна
Бийикден къарайса сен,
Ненге махтанаса сен?
Киши къыйынын ашап,
Келесиз дайым жашап.

Тенг бол деп тилемейме,
Жалынсанг да тенг болмам.
Мен, бир сёзюмю берип,
Сау тукъумунгу алмам!

1907

"Меккада эштдим ууаз..."
Меккада эштдим ууаз –
Таурух бошуна туумаз:
Хаж къылып, тюз жашагъан
Кёкден эштеди ауаз;

Къурандан алмай кёзюн,
Башхагъа бурмай эсин,
Жашагъан эштеди хакъ
Уллу аллахны сёзюн.

Хаж къылдым, жол къыдырдым,
Къуранны окъып турдум,
Аны сыйлы ауазын
Мен да эштирик сундум.

Даулет, ийман тиледим,
Халкъгъа себеплик дедим,
Алай аллахны сёзюн 
Бу дунияда эштмедим.

Ёлюп, жаннет эшиги
Манга ачылгъан болса,
Аллах, измисин берип,
Не тилейсе деп сорса,-

Андан не файда болур
Мени жарлы халкъыма?
Тюзлюк жолун айтамам
Къайтып келип артыма.

Адамгъа изми берсенг,
Бу дунияда болсун токъ!
Ол дунияда себепден
Бу дуниягъа файда жокъ. 

1914

"Мен бир инсан. Жашадым. Жанды отум..."
Мен бир инсан. Жашадым. Жанды отум.
Темир да тюйдюм, кеп китап окъудум.
Таматагъа сакъ болдум, ерге къопдум,
Бир аллахдан, артыкълыкъдан къоркъдум.

Къалырла крюгюм, тешюм, чегючюм,
Жашадым, къуллукъ да этдим эл ючюн,
Бир адам кетмез кёрюрюн кергюнчю,
Жашауун этип, беририн бергинчи!

Мен ёлюрме, жаназыма келирле,
Жаннет тилеп, ыразылыкъ берирле.
Сёзюмю, акъсакъ бутуму эскерирле,
Жарлы Кязим, жиляй-улуй кетди дерле.

Асыл къартла келип, дууа тутарла,
Эгечлерим акъ чачларын жыртатрла.
Къарт парийим да тешге чыгъып улур,
Жамауат арбазымда юч кюн турур.

Къабыр сууукълугъу къысар этими,
Мингкир, Накир билирле ниетими,
Тилегим жарытыр анда бетими,
Екюлюнлей къалырма юмметими.

Тийре къартла гюрбежими къатында
Экиндиле ла-илаха айтырла.
Уятырла кер шошлугъун, эсими, 
Инши-аллах, эл унутмаз кесими.

1943

"Мен тейри жарыгъын кёрюрге..."
Мен тейри жарыгъын кёрюрге
Алай термилеме Шыкъыда.
Жол ачыкъ деп ууаз берирге,
Уятыргъа халкъны жукъудан.

Тарладан туманла келгенча,
Кенгледен азатлыкъ келирин…
Мен кёкню кенглигин кёргенча,
Халкъ жашау тенглигин кёрюнюн…

1902

Мубарик Сагъид эфенди
Тынгылагъыз, мен айтайым.
Энди бизге къара кюндю,
Рамазанда салгъа минди
Мубарик Сагъид эфенди.

Жашдан ариу келе келди,
Хар илмуну тамам билди,
Аз жашар керекли ёлдю
Мубарик Сагъид эфенди.

Ариу санлы, субай белли,
Керти сёзлю, татлы тилли,
Тюз жюрекли, халал кёллю
Мубарик Сагъид эфенди.

Ариу халын ауруу алгъан,
Жюреклеге ачыу салгъан,
Тёртайлыкъ къатыны къалгъан
Мубарик Сагъид эфенди.

Окъуй кетип, уалий болгъан,
Халкъын сюйюп, кёлюн алгъан,
Ахшылыкъ дефтери болгъан
Мубарик Сагъид эфенди.

Бек ауруп, жанындан тойгъан,
Хакимлеге харжын жойгъан,
Къарт анасын артха къойгъан
Мубарик Сагъид эфенди.

Умут эте, ёлюп кетген,
Ахлуларын ёксюз этген,
Бийик даражагъа жетген
Мубарик Сагъид эфенди.

Адеп бла жан озмагъан,
Устадны сёзюн бузмагъан,
Сабыр халлы, къозумагъан
Мубарик Сагъид эфенди.

Илму излеп, кёп жюрюген,
Баргъан жери ариу кёрген,
Тили халкъгъа файда берген
Мубарик Сагъид эфенди.

Эли къалды къурулгъанлай,
Малла баугъа урулгъанлай,
Болгъанды эл къырылгъанлай,
Мубарик Сагъид эфенди.

Сёз салмагъан ары-бери,
Жарыкъ болсун жатхан жери,
Жаннет болсун барлыкъ жери,
Мубарик Сагъид эфенди.

Назму этген – Кязим факъыр,
Ажымлыдан кёлю такъыр,
Бизни да жаннетге чакъыр,
Мубарик Сагъид эфенди.

1915

"Муну айтхан акъсакъ Кязим..."
Муну айтхан акъсакъ Кязим,
Ачылдыла эки кёзюм,
Къарт болгъанма энди ёзюм,
Сизге къалсын ахшы сёзюм!

1939

"Муссаны къатлап, Тур таууна чыкъдым..."
Муссаны къатлап, Тур таууна чыкъдым,
Файгъампардан изми излеп, талчыкъдым.
Тобукъланып, къол жайып, тилек этдим,
Изми жокъ, мухажир азабын чекдим.

Турдан къарадым, Иличи башындан
Элге къараучума эрттен чагъында.
Кёрдюм: адамла палах тузагъында,
Аллахны жууугъунда, узагъында.

Кёреме: кёпдю бахча, ашлыкъ сабан,
Жокъ къуллагъа белни тюзетир заман,
Тохтагъаннга бай кётюреди табан,
Жарлыны сабийи ач, юсю-жалан.

Жер иеси-жут, тебинеди кёзге,
Амал жокъду жарлыгъа ишлемезге,
Мангылайгъа жазылгъанын кёрмезге,
Ишлей-ишлей, аман бла ёлмезге!

Араб жерин къыдырып, аны кёрдюм,
Тур таууна кёп къарап, сейирсиндим:
Жер къайда да не ариу эди дедим,
Аллах, сен барын адам ючюн бердинг.

Да сора былай къыйынлы некди ол?
Кёзю-сокъур, кёлю-такъыр некди ол?
Туууп, жашап, былай факъыр некди ол?
Юйсюзледен, факъырладан толуд жол.

Аны кёре, жюрек жауум бошалды, 
Аллах бла узакъ болду ушагъым.
Къарыусузгъа инжиуде жокъ къошагъым,-
Жел кюйдюрген къуу агъачха ушадым.

1910

Мусук улу Рамазанны назмусу
«Бу назмуну эгечиме мен жаздым,
Дууасындан унутмаз деп бек баздым.

Бу айтханлай сен жюрюсенг, эгечим,
Бир Аллахдан табарыкъса сен кечим.

Сен быланы, артха ташлап, унутма,
Эрттен-ингир Къуран окъуу къурутма.

Алай этсенг, берекетин кёрюрсе,
Сыйратында жулдуз кибик жюрюрсе.

Дуния деген – кече кёрген тюш кибик,
Ахыратха ахшылыкъны бек кёп эт.

Бир кетгенден сора, бери къайтмазса,
Мында этмеген ахшылыкъны тапмазса.

Бу сёзлени сени сюйюп айтама,
Тоба этип, Аллах, санга къайтама», –

Муну айтхан Рамазан Мусук улу,
Сыйлы болгъан Аллахны загъиф къулу.

Уллу болгъан Аллахха махтау – сансыз,
Салат-салам файгъамбаргъа тохтаусуз!

"Назмула жазама, темир тюеме..."
Назмула жазама, темир тюеме,
Экиси да халкъгъа жарарла дейме.
Бир бийден халкъгъа бир балта игиди,
Кязим энди аны иги биледи.

1905

Назмучу жашлагъа сезюм
Эй-хей, жашла, назмучула,
Эскиликге сиз даучула,
Къарангы къыстаучула,
Сезюгюзде жокъду чола!

Кеп окъуйсуз, эрикмейсиз,
Жазгъынымы эниклейсиз,
Бу замандан не тилейсиз.-
Сют башында кемюклейсиз!

Ббилмейсиз сиз арсарлыкъны,
Махтайсыз бек ынгкъылапны!
Айхай, жашла, керти затды,-
Ол зулмуну букъулатды!

Жырлайсыз,этесиз байрам,
Тюйюлсюз Кязимча хайран,
Хар зат иги, хар зат тамам,
Болмайды арбасы аугъан!

Иги эди жарыкъ жазгъан,
Бир жерде да кермей азгъан!
Алай андан неди файда,
Кеси келген насып къайда!

Атта-не-асыу, озду кюнюм,
Кеп эштилди мудах кюйюм,
Бу дуния байрам тюйюл,-
Айтмадым мен аны сюйюп!

Кюн тийгенде буз да жауар,
Арба тюз жолда да ауар,
Къууанч этген бирде жиляр,-
Жашагъаннгъа елюм да бар!

Кеп жашдым, ууаз бере,
Къарт болдум, палахла кере,
Къыйынлыкъ кеп энтда жерде,
Жарамаз кезбау этерге!

1933

"Немец, Румын киргендиле..."
Немец, Румын киргендиле,
Тартып алалла кёзюннгю.
Алгъын жашла кетгендиле,
Кимге айтайым сёзюмю?

Къурадыла асмакъланы,
Жыядыла жасакъланы,
Тёгюледи адам къаны,
Къыйналады анга жаным.

Тартып, шкок атар къалмай,
Айтып, сёзю батар къалмай,
Жарлы халкъгъа не кюн келди,
Жаханим да болмаз аллай.

Кёп болгъанды безиуюбюз,
Къалмагъанды тёзюубюз,
Бузулгъанда тизиуюбюз,
Къайтыр алгъын кезиуюбюз.

Къайтыр алгъын кезиуюбюз,
Бугъуп къалмайыкъ биз,
Жалдатлагъа келир ёлюм,
Сау къалгъан аны кёрюр.

Ишленирле журтларыбыз,
Этилирле тойларыбыз,
Жау бетинде жунчумайыкъ,
Барына тёзюп турайыкъ.

1942

Нетейим?
Кюнле ётелле, нетейим?
Терк кетелле, нетейим?
Къартлыкъ келед, нетейим?
Къайры къачып кетейим?

Къачып тау башына чыкъ,
Тенгиз тюбюне кир, букъ –
Жокъ къартлыкъдан къутулуу,
Жокъ аны артха буруу.

Ишле, Кязим, ишле сен,
Керексиз кючюнме сен,
Назмуларынгы тиз сен,
Алай этсенг, бек тюзсе!

Ишле, Кязим, кёлсюзлюк
Этмей, жибермей терслик.
Темиринги тюйгюн сен,
Назмуларынгы тизгин сен.

1913

Огъары Чегемде Акъболатланы Жакъону юйюрюн ырхы басханда этилген жыр
Чегем элни башындан 
Кезиусюз буз жаугъанды.
Таш-топуракъ къалмайын
Жаколагъа аугъанды.

Къоншу элле келелле,
Юйюгюзню чачаргъа.
Жако къарыу тапмайды
Къызларын алып къачаргъа.

Чегем бойну къалмайын
Акъ ырхыдан толгъанды.
Он эки жан бир кюннге
Шеит ёлюк болгъанды.

Шеитланы башлары
Сабыр хажи-Малкъарукъ.
Шеитлеге бер, аллах,
Къыямат кюн бет жарыкъ.

Ташла кибик келелле,
Кёкню кюйсюз бузлары.
Ырхы тюбюнде къалдыла,
Жакону ариу къызлары.

Жазыуу кёкде жазылгъан
Жарлы Аминат-кёз гинжим,
Зарауатха тёзалмай,
Атангдан аман инжилдим.

Къууанч кюнюнгю сакълагъан
Ананг бир аман жиляйды.
Нетейик, тейри чамланса,
Кюйю, палахы былайды.

Жамилат бла Кемилат,
Чачларын тёртен эшелле.
Суу тюбюнден чыгъарып,
Тюймелерин хар ким тешелле.

Жарлы Жако, сен кердюнг
Чегем тарыны кюйсюзюн.
Юч къызынга жапдыла
Аминатны берне кюйюзюн.

Ташла ичинде кёрюнед
Дауутну чепкен кёлеги…
Шафауат жолуна кетди
Аллахны сыйлы мёлеги.

Лячин бала Сюлемен,
Къанаты къатмай жоюлгъан,
Жакоча жазыкъ ким болур,-
Юйю юсюне оюлгъан!

Жарлы эгечи Атин да
Санга къычыра, батады.
Терек кибик къызчыгъы 
Къатында ёлюп жатады.

Жарлы Жако, тынчай сен,-
Сабийлей чалгъы тишеген!
Ырхыгъа къарыу этмединг,
Аллахдан себеп излеген.

Холам тарына, Басханнга 
Къуугъун атлыла кетдиле.
Чегемни жарлы халкъына
Бу къара кюнле жетдиле.

Сени жауунг къарагъыед, 
Чегем бойнунда болгъаннга.
Жакону хапарын айтыгъыз
Къыйынлыкъны соргъаннга.

1912

"Озгъан жауунну жамычы..."
Озгъан жауунну жамычы
Бла къуууп бош кюрешеме,-
Сен озгъан жаш кюнлеринги
Базарда табарма деме.

Дунияда жокъ аллай базар,
Аны бир саудюгер сатмаз.
Къарындашынг тапмаз излеп,
Ананг жангыдан бералмаз. 

Стамбул, 1910

"Окъуу ишде артха къалма..."
Окъуу ишде артха къалма,
Жюрекге терс ниет алма.
Шашдырыр жолну сен барма,
Жахил къалып, осал болма.

1930

Окъуюкъ
Къарангыны кюню къара,
Ишинде болур ауара,
Билмез исполкомгъа бара,
Бу затха сен иги къара.

Билимден ахшы зат жокъду,
Билгенни жюреги токъду.
Билим душманлагъа окъду,
Андан къачхан – жокъдан жокъду!

Билим тауланы тешеди,
Жарыкъ жашауну эшеди,
Билимни сейир кючюнден
Къышхыда алма бишеди.

Билим ат болуп чабады,
Къуш болуп, кёкде учады.
Чабакъча, тенгиз тюбюнде
Батхан кемени табады.

Билим бизге жолну керир,
Билим бизге насып берир,
Ленинни окъууу бла
Сокъур кёз дунияны кёрюр!

Осуятым хар къардашха:
Заманны жиберме бошха!
Билим – дуняияны жарыгъы,
Керекди ол къартха, жашха.

1926

Осуят
Мени дууама келликле,
Жаназыма сюелликле,
Терт санымы жууарыкъла,
Басхычымдан тутарыкъла;

Къабырымы къазарыкъла,
Манга кюйюп азарыкъла,
Салымы элтип барлыкъла,
Сау-саламат каллыкъла,-

Барыгъызгъа барды сезюм,
Осуят этеди Кязим:
Къыйын кюн жашай билирге,
Билек болугъуз бир бирге!

Бирликде – тирлик, билигиз,
Бир бириг8изни сюйюгюз!
Ариулукъ болсун тилигиз,
Хата кермесин юйюгюз.

1944

"Осуятым курсант жашха..."
Осуятым курсант жашха,
Хар окъугъан къарындашха:
Иш этсе окъуудан башха,
Башы келип тиер ташха.

Биз къарангы эдик тауда,
Малла кибик, ташда, бауда.
Билмегеннге этмем даула,
Билгеннге уа – билим саугъа!

Окъугъан къыз киер чилле,
Окъумагъан болур чюйре,
Чиргилери кирден чирир,
Тенглеринден кери жюрюр.

Окъугъан жаш алгъа барыр,
Окъумагъан къурлай къалыр.
Анга уллу сёлеширле,
Кем этерге кюреширле.

Тынгылагъаз акъсакъ къартха,
Къалмагъыз сиз аман атха,
Жыйылыгъыз бир муратха,
Сакъ болугъуз жамауатха.

1928

"Палах тау тарлада жолну табад..."
Палах тау тарлада жолну табад,
Ажашмагъанлай, бизге келип къалад.
Насып къайда ажашып къалгъан болур?
Не къыйын, узакъ эди бизге жолу!

1913

"Палахла белни къаты къыс..."
Палахла белни къаты къыс,
Бирге сюелсин къатын, къыз,
Тынч къайтмаз иги жашау ыз,
Аны билигиз барыгъыз.

1941

Парийим
Парийим, къара парийим,
Керек тюйюлд санга кийим.
Ийнакълайса мени, сюйюп,
Къыйналмайса тыякъ тийип.

Жанлыдан сакълайса малны,
Аман ниетли адамны
Тюз билесе, мен да аны
Сюймейме, бетсиз хайранны.

Мен мудах болсам, кёзюме
Жарсып къарайса, сёзюме
Тынгылайса, сен юйюме
Къарауулса да, сюеме.

Кёр кюн нёгер болдунг манга,
Бирге чыдадыкъ къайгъыгъа,
Ийнакълайса мени, сюйюп,
Парийим, къара парийим!

Жауларыма юресе сен,
Манга саулукъ тилейсе сен,
Гюрбежиме киресе сен,
Зорчуладан игисе сен.

Мени ючюн къаядан да
Секирирсе сен, отдан да
Артха турмазса, жаудан да
Къоркъмазса, тап, ажалдан да.

Мени ючюн кёп къыйналдынг,
Кёп назмула тынгыладынг,
Аланы иги ангыладынг
Башсызладан. Нёгер болдунг.

Бий тюйюлдю сени иенг,
Назмучуду, сени тюймейд.
Къызгъанмай ашынгы беред,
Темирчиди, сени сюед.

Тийишлисе сен назмугъа,
Парийим, къара парийим.
Чан тесрлеге, амнлагъа,
Парийим, къара парийим!

1906

"Патчах аскер жыяды, жарлыланы..."
Патчах аскер жыяды, жарлыланы
Айырып жерлеринден, журтларындан.
Кёп этеди бу жерде палахланы,
Къайтмайды къара зулму тутханындан.

Бир халкъ тойдуралмады патчахланы,-
Тоной акъыл келген болса башына.
Амал жокъ жибермезге балаланы,-
Къайсы жарлы жилямады жашына.

Къан урушха энтда аскер жыяды,
Жарлы Кязим, аны тыяр кючюнг жокъ.
Дып этдирмей, аман таргъа тыяды,-
Бу тауладан аны къууар итинг жокъ.

Патчах демеди кесине файгъамбар,
Да ол да этгенди къан урушланы.
Гяуур патчахха не дегин, не дауунг бар,-
Къан тёгюу баш усталыгъыды аны!

1914

"Патчах аскер кирип келди..."
Патчах аскер кирип келди,-
Элни тутуп эки бёлдю,
Билимли халкъ ачдан ёлдю,
Билимсизни сыйлы кёрдю.

Кетерилди алгъын чекле,
Къурудула сют эмчекле,
Къыйналалла бу жюрекле,-
Унутулмаз эски дертле.

1911

"Патчах дейле, аскер дейле..."
Патчах дейле, аскер дейле,
Жасакъ, налогла излейле.
Бералмагъанны тюелле,
Бергенни къанын ичелле.

Къайнайла осал адетле,
Саз болдула жарыкъ бетле,
Тенг болгъанбыз хауле итге,
Саналмайбыз бир капекге.

Къалмадыла тау адетле,
Тас болдула тюз ниетле,
Бууадыла аман дертле,
Талайла къутургъан итле.

Муну айтхан акъсакъ Кязим,
Жиляй – жиляй эки сёзюм,
Сизге айтама – ахыр сёзюм,-
Къалмагъанды бизде тёзюм!

1916

Пионерлеге
Энтда айтама, жаш нёгерле,
Тынгылагъыз, пионерле!
Болугъуз сиз жигит эрле.
Эркиндиле окъур жерле.

Хайда, хайда, эришигиз,
Бир бирни ариу кёрюшюгюз,
Ахшы болсун хар ишигиз,
Муратлагъа жетишигиз!

Къадалыгъыз, кюрешигиз,
Тап ойнагъыз, эришигиз.
Билим болсун юлюшюгюз,
Эркин болсун билишигиз.

Жашауугъуз ариу болур,
Ол насыпдан эркин толур.
Окъугъанны кёлю базыкъ,
Окъумагъан болур жазыкъ.

1929

Расул
Бир-эки сёз айтайым 
Файгъамбарны халындан, 
Белгили китаплада 
Болгъаныны барындан.

Ол Расулну дуниягъа 
Келири жууукъ болду, 
Ёзю къарнында болуп, 
Атасы Абдуллах ёлдю.

Раббигъул ауал айда – 
Минг шукур болсун Хакъгъа – 
Расул, дуниягъа келип, 
Белгили болду халкъгъа.

Сюйюп къолуна алды 
Абдул-Муталиф, келип. 
Шайтан-жин жиляу болду, 
Муну туугъанын билип.

Анасы Аминатдан 
Расул дуниягъа энди, 
Минг жылдан бери жаннган 
Фарсланы оту ёчюлдю.

Киса ханны къаласы,
Жарылып жерге тюшдю... 
«Аллах, келечи ийип, 
Жарытды», – дерге тюшдю…

Эртте-кеч бу дунияда 
Ёлмей киши къалмайды. 
Не кёп жашаса да ол, 
Жашаудан а къанмайды.

Бир адам къалыр болса, 
Файгъамбар къалыр эди. 
Узакъ туугъан ёлмесе, 
Дуния не болур эди?

Хажиге барып къайтхан 
Хийжаратда онг жетип, 
Аламгъа къайгъы тюшдю, 
Расул дуниядан кетип.

Расул дуниядан кетип, 
Алам къайгъыдан толду. 
Асхапланы кёбюне 
Дуния къарангы болду.

Этерлерин билмейин 
Къалдыла, ахлары кетип. 
Расулну таймакълыгъы 
Барын къайгъылы этип.

Дуния тургъанлы не чакъ!.. 
Бир да къууанч этмеген 
Расулну къайгъыргъаны 
Жюрегинден кетмеген.

Не жерде жюрюселе – 
Жиляу эди ишлери, 
Унутулмай кетгенди,
Кюн орта ташлар эди.

Берирге хазыр элле 
Расул ючюн жанларын, 
Улан, къызы, ахлусу – 
Бары да тапханларын.

Муну эштип, жилямай 
Къалмады жангыз биреу.
Къалай жилямасынла – 
Ол эди аркъа тиреу.

Расул дуниядан кетди 
Тюз алтмыш юч жылында. 
Жыйырма акъ тюк жокъ эди 
Башында, сакъалында.

Таза жуууп, кебинлеп, 
Раузасына салдыла. 
Не этерлерин билмейин, 
Хайран болуп къалдыла.

Ит кюню тюш заманда
Расул дуниядан кетди.
Ол кюнню кечесинде
Раузасын кёмюп битди.

Асхаплары, ахтынып,
Бушу-бушман болдула.
Сайлап, Абу-Бекирни
Аны орнуна салдыла.

Эки жыл бла айдан
Бу да дуниядан кетди.
Хаттаб улу Омарны
Халкъ жангы халиф этди.

Бу халифа заманда
Кёп жерлени алдыла,
Шам, Иракъ, Мисир халкъла
Муслийманла болдула.

Сау он жыл алты айдан
Бу да дуниядан кетди.
Сора Османны айырып,
Ючюнчю халиф этди.

Бир уллу фитна болуп,
Осман да шейит болду,
Муну халифалыгъы
Он эки жылгъа толду.

Бу Осман зулму бла
Шейит болгъан кечеде
Алийни халиф этди,
Айырып тёртюнчюге.

Алий да шейит болду,
Беш жыл халифа болуп.
Сора бу жалгъан дуния
Къалды фитнадан толуп.

Дуния бир жалгъанды да,
Быланы да къоймады.
Ненчауланны жутду бу –
Кёзю бир да тоймады.

Биреуге да мюлк болмай,
Бу бир алдаулукъду да!
Мени ырахат къояр деп,
Ийнаннган зауукъду да!

Эки да дунияда ол –
Адамланы солтаны,
Бизни къурлай къоймасын
Шафауатындан аны.

Я Раббий, сен рахмат эт
Абу-Бекир, Омаргъа,
Осман, Хазрет-Алийге,
Хасан, Хусей, Хайдаргъа!..

"Рахму этер Аллах адам улуна..."
Рахму этер Аллах адам улуна, –
Терек салгъан, жер да сюрген къулуна.
Файгъамбарла амин этип турурла, 
Тазалагъа таза мекям къурурла.

Ишлегеннге жаннет эшик ачылыр, 
Ишлемеген жаханимге атылыр.
Артыкълыкъгъа болмаз кечим, шафауат. 
Ай мискинле, нек этесиз къазауат?

1903

Сабанчылыкъ
Сабанчылыкъ бир хунерди халкъ къолунда,
Уллу къууат, берекетлик барды мында.
Къуллукъ этип, кюн оздурсанг сабангынгда,
Жер къарамы кёрюнеди къарамынгда.

Сабанчыны хакъ мураты – байлыкъ болур,
Жерге, суугъа, адамлагъа таплыкъ болур.
Аны кёзю мамыр къарар дуняилыкъгъа,
Бели талмаз тангдан алгъа тургъанлыкъгъа.

Сабанчыны ал азугъы айран болур,
Сабанчысыз айран, гыржын къайдан болур?
Къызыу кюнде, буздан къоркъа, жауун тилер,
Къургъакълыкъда, ашлыгъыча, сары кюер!

Иш ахлусу – сабан сюрюп, мирзеу себер,
Иги ёгюз, иги арба кеси жетер,
Иши,кючю, сёзю бла болур нёгер,
Махтау демез, кеси келир намыс, дебер.

Кюфле, дуула хазыр этип, кюз да жетер,
Къурт-къумурсха, жан-жаныуар алгъыш этер,
Сабанчыны кёлю жарыкъ, таулагъа тенг,
Кире къуугъан мирзеу кибик анда хатер!

Сабанчыны гъаршха чыгъар миннген аты,
Жетмез анга зар адамны хыянаты,
Игиликге болур аны бар мураты,
Къыяма кюн чекчиз болур шафауаты.

Гиртчи болуп, айтылырла жаш-къушлары,
Жашагъанда кетип болмаз намыслары.
Хар заманда токъ болурла юйю, малы.
Элге, жерге себеп болур жашау халы.

Жарлы адам! Урлукъ салып, рахат болгъун,
Берекетли, беримли да болсун къолунг.
Сабанлагъа тюйюл эсе эрттен жолунг,
Кимге керек бу дуньяда барынг, жогъунг!

1928

Сабий булжутуула
Гагу, гагу, гагула, 
Гагу такъгъап тыбына. 
Тыбынаны табайыкъ, - 
Ким озады - чабайыкъ!

Сюпю, сюпю, сюпюляй, 
Сют ичмеген Кыртылай. 
Кыртылайны утайыкъ, 
Къаймакъчыгъын жутайыкъ.

Юлкю, тюлкю - бир белек, 
Юлкю ичинде тёгерек. 
Тегерекни неси бар, 
Кёремекни эси бар!

Къая башы - къалала, 
Уясында - балала. 
Балалагъа къурт керек, 
Адамлагъа журт керек.

Кели бла телиде 
Гыржын да бар, сез да бар. 
Кёп ашагъан - келиди, 
Кёп жаншагъан - телиди.

Чапа, чана, чанала, 
Чана сюйген танала. 
Учалмагъан - чабалмаз, 
Чабалмагъан - терк бармаз.

1939

Сабырлыкъ
Сабырлыкъны сизге баям этейим,
Сабыр этген – адам игисид дейим.
Сабыр этген кери болур хатадан,
Кёп сёлешмез керексизге тёкмез къан.

Сабыр адам сылылыкъгъа жетишир,
Анга хурмет, ырысхы да терк келир.
Жюреги токъ, кёлю иги сабырны,
Сабырлагъа даулет, ийман табылыр.

Мени досум – адамланы сабыры,
Хатери кёп, тенгиз болур акъылы!
Сабырлыкъны бети толу нюр болур,
Сабыр къылгъан тыягъына да сорур.

Душманны да сабыр къылыч ууатыр,
Ургъанны да, женгил жыгъып, уялтыр.
Якуб файгъампар кёп турду термилип,
Сюйген баласын сау кёрюрюн билип.

Сабыр болуп, ол Юсюуфну сакълады,
Аллах аны сабарлыгъын махтады.
Сабыр къалгъан жетер бар муратына,
Андан кючлю жокъду мени сартына!

1920

Сагъыш
Олтурдула бурун бизде
Жарлы къарт да, бий да бирге.
Табындыла бир тейриге,
Бирлик болду элибизде.

Бий бийлиги анда кёрдю-
Къарыусузгъа къарыу берди!
Элни ишин этип келди,
Бек сыйлыгъа да тергелди.

Душманладан сакълай билди,
Бирге ойнап, бирге кюлдю,
Эл сюйгенни ол да сюйдю,
Бушуулада бирге кюйдю.

Энди бийлик учуз болду,
Адет, тёре къутсуз болду,
Биз кёрмейбиз онгну, солну,
Ким излейди аман жолну?

1888

"Сакъ жауунла гюрюлдешип жетелле..."
Сакъ жауунла гюрюлдешип жетелле,
Орамланы кирип жуууп кетелле.
Не этсинле таудан келген жауунла, -
Халкъыны къагъысын жууалмайма ала!

1914

"Сакъат санларымы ат этип изледим..."
Сакъат санларымы ат этип изледим, 
Насып къайдагъысын билсемед дедим.
Бир жерде да тюзлюк хукму кёрмедим,
Кёп жюрюдюм, къайгъы болду нёгерим.

«Жарлы кёлю-жалан»,-дегенни билдим,
Жан аурумакъ, туз-дам алада кёрдюм.
Шаркъны танып, алтын къалагъа кирдим,-
Хар къайда да керти сёзню изледим.

Бу жерни азаплары сынжыр болуп,
Тагъылдыла бу сакъат санларыма.
Аллахдан тилек этип, жайсам кёкге,
Къан тамды къуран тутхан къолларыма.

Аманлыкъ ким этсе да, табар жаза
Дейдиле хадиследе. Къайда? Къайда?
Кёрмейбиз аманлыкъчы жаза табып,
Жарлыла къоркъадыла аллахдан да!

Тюз адамла жашайбыз умут этип,
Жыгъылгъанны къобарабыз къол берип.
Зулмучу да кетеди жерге кемюп…
Бир аллах турады барын кёрюп…

1912

"Салам жаздым санга артыкъ..."
Салам жаздым санга артыкъ,
Сени бек сюйгеним сартын,
Берме манга, созгъан алтын,
Сюймекликни ириатын.

Сен бир юйню чырагъыса,
Тийребизни ийнагъыса,
Сюйген болсанг – къыйналырса,
Сёзлериме кёл салырса.

Уъай десенг, чалгъым ташха
Тиерми деп, ичим – тасха!
Къарамазса акъсакъ жашха,
Сан этмезсе, алып башха.

Эй-хей, жаным, хур мёлегим,
Акъылынгы терк билейим:
Келечиле жиберейим,
Аллахдан да бек тилейим.

/?/

"Санга къайыкъ бла баргъа..."
Санга къайыкъ бла баргъа
Умут этгенем. Къайгъым
Тюбю башына бурулуп,
Мен жарты жолумда къалдым.

Мени ёнюмю эшитмейсе,
Атынгы айта, жолгъа чыкъсам.
Жалан къая зынгырдауун
Эштеме, сени чакъырсам.

1890

Сарнау этген къатынлагъа
Энтда айтама, тынгылагъыз, 
Айтханымы ангылагъыз.

Сарнау этген къатынлагъа, 
Сёз эштмеген къатылагъа

Дин келямын эштдиралсам, 
Айтханымы этдиралсам,

Аллах бизге сюйюп къарар, 
Ахыратыбызгьа жарар.

Ёлюгю ким тырнагъаннга, 
Шош тынгылап туралгъаннга

Ланат этер уллу Аллах, 
Мудах болур Расул-уллах.

Къууанчынгда къобуз таууш, 
Бушууунгда сарнау таууш –

Аллах ачыуланнган таууш, 
Тынгылагъан этсин сагъыш.

Анга ыразыланы жыяр, 
Элтип жаханимге къуяр.

Азап кёрюр ёлюк анда, 
Сарнасала анга мында.

Забанийле анга келир, 
Тюрлю-тюрлю азап берир.

Ала айтырла ол адамгъа, 
Ол къалгъанда уллу даугъа.

«Ала айтхан кибикми эдинг? 
Ырысхыны сенми бердинг?

Ырысхы бир Аллахданды, 
Аланы айтханы жалгъанды». –

Аны кибик ишле болур, 
Къабыры аны отдан толур.

Кеси да айтыр: «Бу не ишди? 
Манга азап не ючюн тюшдю?!»

Мелеекле айтырла анга: 
«Бу азапны берген санга –

Сени сюйген ахлуларынг, 
Ала ийген саугъаларынг.

Сени ючюн сарнайдыла, 
Санга азап къурайдыла».

Ёлюк айтыр ахлулагъа, 
Сарнап азап салгъанлагьа:

«Сизге Аллах азап берсин! 
Мени кюнюм сизге келсин!»

Мелеекле этерле жууап: 
«Сени къыйнагъанла жиляп –

Кийимлери отдан болур, 
Бетлерине от жабылыр,

Этлерине ол жайылыр, 
Жазыкълагъа ол табылыр.

Забанийле айтыр анга: 
«Энди иги жиля манга!..»

Айтыр: «Энди сарнамайма, 
Бетими да тырнамайма.

Ёлгенлеге къыйналама, 
Жиляргъа мен уялама».

Забанийле айтыр анга: 
«Налат тийишлиди санга!

Дунияда нек уялмадынг? 
Аллах деп нек ойламадынг?..»

Алай айтып урурла аны, 
Ургъан санын – тюшер саны.

Къычырырла: «Ойлар,– деп,– ол, 
Сарнагъанны къояр, – деп, – ол!»

Жети кере урурла аны, – 
Ургъан сайын тюшер саны.

Мелеекле анга айтырла: 
Игимиди сарнай тургъан?!

Дуния къазауатын этдинг, 
Энди саугъасына жетдинг!

Сауут ал да къолунга, 
Эт къазауат Аллахынга!

Биз туурадан къарар ючюн, 
Ким онглуду – таныр ючюн.

Бир кёрейик, ким хорланыр,
Жаханимге ким быргъалыр!»

Жаханимге сюрюрле аны, 
Анга ыразы болгъанланы.

Элтип барып отха атарла, 
Жилягъанын тохтатырла.

Бу дунияда сарнаучула, 
Ёлюклени махтаучула –

Жаханимде болурла ала, 
Эки сатыр айырырла.

Бири турур онгларында, 
Бири турур солларында.

Итле бла тенг юрюрле, 
Жаханимге кенг сюрюрле.

Къайгъысында бетин жыртхан, 
Не да, узалып, чачын жулкъгъан,

Не да тобукъларын ургъан, 
Быстырларын жырта тургъан –

Была – кяфыр аламаты, 
«Аллахха къазауат» – аты.

Тергесинле акъыллыла, 
Тергесинле гитче-уллула.

Жаны кибик ахлусуна, 
Азап, ишни акъыл суна,

Быллай уллу азап сала, 
Ёлюк былай мудах бола.

Къыямат кюн тюбешгенде, 
Ёлюк бла кёрюшгенде,

Айтыр: «Тынчлыгъымы алдынг, 
Манга уллу азап салдынг,

Жууукъ эдинг – жаулукъ этдинг, 
Татлы эдик – даулукъ этдинг.

Энди сени жауларыкъма, 
Къыйынымы дауларыкъма...»

Сюйюп жиляп анга мында, 
Жау болурла артда анда.

Тохтатайым энди къалам, 
Мындан оздурмайым келям.

Мукъминлеге хатыр этип, 
Юч жыйырма сатыр этип,

Дин китапдан муну алгъаннга, 
Назму этип салалгъаннга,

Анга нёгер болалгъаннга, 
Шартын билип къалалгъаннга

Рахмат этсин уллу Аллах, 
«Амин!» десин Расул-уллах!

Сауут алагъыз
Сауутну алыгъыз къолгъа,
Барыгъыз сиз ахшы жолгъа!
Душманланы жокъ этигиз,
Ахшы муратха жетигиз!

Жолдан шашмасын кишибиз,
Тюзлюкдю тутхан ишибиз.
Деменгилид къурч кючюбюз,
Жарыкъды келлик кюнюбюз.

1919

"Сёзюм къаягъа садакъ окъ..."
Сёзюм къаягъа садакъ окъ
Тийгенчады. Амалым жокъ.
Алай зулмугъа баш урмам,
Налат бергеними къоймам.

1911

Совет власть
Сёзюм сизге, тынгылагъыз,
Айтханымы ангылагъыз,
Сюеме мен жаратсагъыз,-
Зарфха уруп, къаратсагъыз.

Алгъын зорлукъда жашадыкъ,
Ашны ачыу бла ашадыкъ,
Байда жалчы болуп турдукъ,
Анга кёп кере баш урдукъ.

Ата журтубузну юсюн
Басып бушуу, алды кючюн.
Турду къадар заманланы
Бийликлери Романланы.

Ол къарангы кечеледе
Эштиле эд ёксюз жиляу,
Къарангыда кёрюнеед
Бай къолунда къамчи ойнау.

Кёп ёмюр сакъладыкъ кюнню,
Ма жарытып кюн да тийди.
Аны бизге Ленин ийди,-
Кязим къууанч кийим кийди.

Большевикле власть салдыла,
Жашауну эркин кердиле.
Кючлю къарыуну бердиле,
Халкъла насыпны кёрдюле!

Совет власть деген бизбиз,-
Оруслу, грузин, малкъарлы,
Шахтер, сюрюучю эм поэт –
Жангы жашау, жангы адет.

Алгъа айтыр сёзюм олду:
Совет власть ариу жолду,
Хар ишибиз жангы болду,
Дуниябыз тенгликден толду.

Ьу властны ариу кёрейик,
Ахшы болгъанын билейик,
Узакъ саулугъун тилейик,
Аны ючюн биз жан берейик.

Товарищле, сёзюм сизге:
Насыплыкъ туугъанды бизге!
Совет байракъны тюбюнде 
Барырбыз биз коммунизмге!

1926-1938

"Совет власть - алтын терек..."
Совет власть – алтын терек.
Аны къаты тутуу керек.
Олд бизге ёмюр тыянчакъ,
Аны унутма, душман – алтакъ!

1924

Солтан-Хамит
Эй мубарик, Солтан-Хамит, 
Адамланы сабыры! 
Жаннет болсун, я Аллаху, 
Аны жатхан къабыры.

Оюлгъанды, я Аллаху, 
Жарлыланы къаласы. 
Жюреклени мудах этди 
Къалмай халкъыны анасы.

Дуниядан кетди жазыкъ – 
Жарлыланы ёкюлю, 
Хуррият байрагъын тутхан 
Тау эллени кёпюрю.

Эй мубарик, Солтан-Хамит,
Жарлыланы атасы, 
Ёмюрде сау болурму экен 
Жюреклени жарасы?

Эй мубарик, Солтан-Хамит,
Жюреклени къыйдыргъан,
Битеу халкъны кёзлеринден
Къан жилямукъ къуйдургъан.

Эй мубарик, Солтан-Хамит, 
Кёзюбюзню чырагъы! 
Батып къалды жарлыланы 
Жарытхан кюн тыягъы.

Къууанч болгъан кюнлерибиз
Мудах болуп батады,
Жарлыланы кёз жарыгъы 
Жер тюбюнде жатады.

Халкъ ючюннге сойдургъанса,
Солтан-Хамит, санынгы,
Жарлыла ючюн къурман этдинг
Сен мубарик, жанынгы!

Жарлылагъа айтыучу эди,
Шариатны, олтуруп.
Аллыбызгъа келди, жазыкъ,
Алтын гулла толтуруп.

Жарлыланы иши бла
Apисeйгe кетгенед,
Анда ёлюрюн билген кибик,
Керти осуят этгенед!

Айтхан эди: «Къарындашым, 
Залимлеге алдатма, 
Ёлсем, мени мыллыгымы
Гяуурлагъа малтатма».

Баргъан эди сулх этерге 
Чечен уруш жанына, 
Кётюргенлей бара эди 
Акъ байракъны къолуна.

Нёгерлери къоркъгъан эди 
Аны бла барыргъа!
Намысына уялгъанды 
Жарты жолда къалыргъа.

Ёлюрме деп къоркъмаучу эди, 
Тюрлениучеди уялып, 
Аты кишнеп барды халкъгъа, 
Къызыл къаннга боялып.

Телеграмла урулдула, 
Халкъгъа хапар берирге, 
Гяуурла жиляп бардыла 
Аны ёлюгюн кёрюрге.

Гяуур, муслийман къалмайын, 
Суу къуйгъанлай болдула, 
Аны ёлтюрген душманланы 
Элине от салдыла.

Аны ёлюсюн кётюрдюле, 
Машинагъа салмайын, 
Биргесине чыкъгъан элле 
Балшибикле къалмайын.

Аны къалмай хапарларын 
Газет этип алдыла, 
Юч округ арасында 
Юч да къубба салдыла.

Гяуур, муслийман къалмайын 
Аны сыйлы кёрдюле, 
Аны ючюн хар башлыкъны 
Тау эллеге бердиле.

Тау желлери, таууш эте, 
Анга учуп жетерле. 
Тюзледе да къанатлыла 
Анга сарнау этерле.

Жарлыланы кёз жашлары 
Жауун болуп жауарла. 
Тюзде чыкъгъан кырдыкла да 
Аны бла къанарла.

Жерде чыкъгъан жашил отла 
Анга дууа этерле, 
Кёкде айланнган къанатлыла 
Анга жиляй кетерле.

Титирерле аны ючюн 
Тауладагъы терекле, 
Дууа этерле къалмай анга 
Жети кёкде мёлекле.

Къыямат кюн толгъан айлай 
Чакъмазмы экен къычырып? 
Залимлеге жаханимни 
Эшиклери ачылып?

Ако, мудах болмаймыса 
Ол мурхумну халына? 
Аны къанын алмай, къалай 
Барырса Аллахны аллына?

1918

Солтанхамитни жыры
Кировха нёгер болгъанед
Жарлылагъа жараргъа.
Къара халкъгъа эркиниликни,
Эркинликни алыргъа.

Солтанхамит тау къушед,
Жаудан къоркъа билмеген.
Байла бла бийле элле
Ол жигитни сюймеген.

Солтанхамит жыгъылгъанед
Къаны къызартхан атдан.
Тауладан къан къатыш жауун
Жаугъан эд ол сагъатда.

Солтанхамит сёлешиучед
Намысына уялып.
Аты халкъгъа кишнеп келди
Къызыл къаннга боялып.

Душман огъу жыкъгъан эди
Аны тер басхан атдан.
Халкъ башчысы Киров анга
Жилягъанд ол сагъатда.

Киров жапханд ёлюгюне
Бек алгъа жамычыны.
Алтын гуллагъа салдыргъанд
Ёлюгюн ол батырны.

Солтанхамит болуучуед
Таулуланы батыры,
Жумушакъ болсун, я аллаху,
Аны жатхан къабыры.

Сен ёлгенсе Ленин берген
Байрагъыны тюбюнде.
Жиляу этелле тауларынг –
Айырылдыла сенден.

Солтанхамит болуучуед
Таулуланы ахшысы.
Аны къарындан эгенд
Киров – халкъны башчысы.

Жигит ёлсе, жигитлиги
Къалад халкъны ичинде.
Кязим да бу жырны андан
Этед сени юсюнгден.

1918

Суу бойнунда жангыз талчыкъгъа айтылгъан назму
Суу бойнунда ариу чакъдынг,
Сен Кязимни къууандырдынг,
Кишиуларынг жумушакъла,
Кёзню жапсаралла ала.

Сен былайгъа къайдан келдинг,
Жангызлайын къалай ёсдюнг?
Къыш къабышмай къалай турдунг,
Борандан къалай къутулдунг?

Жокъ эгечинг, къарындашынг,
Жокъ не жуугъунг, не хоншунг,
Ананг, атанг жокъ къатынгда,
Къалай ёсдюнг суу бойнунда?

Мен сени сындырмам, кесмем,
Кишиуларынгы да эзмем.
Мен аллайладан тюйюлме,
Сен, менден къоркъуп, ийилме!

Алыннгда мен ийилейим,
Санга мен хурмет берейим,
Жарлы жерими ийнагъы,
Тураса сен, чиммакъ чагъып!

Сенлай назикни кесерге,
Башына аман кюн берге
Сюйгенле аз тюйюлдюле,-
Жюреклери кюйсюздюле.

Сени ала кёрмесинле,
Эчкиле кемирмесинле,
Кюйсюз желле бюкмесинле,
Кюйсюз къолла кесмесинле!

Биз жашагъан дуния кюйсюзд,
Кёп жан жоюлад кезиусюз!
Сакъ бол, тау суу бойнунда тал,
Ёс, чакъ, къууан! Хайда, сау къал!

1913

"Сыгын отну жылыууна жылыннган..."
Сыгын отну жылыууна жылыннган,
Отха, суугъа, терекге да табыннган,
Бу дуния – бузугъу кёп табындан, --
Болмаз анда тынчлыкъ бла табылгъан.

Къая ранда шорхалары эштилген,
Тёбеннген хууан ийис келтирген,
Бу дуния – бизге жалгъан кёрюннген,-
Болмаз анда тынчлыкъ бла келиннген.

1905

"Сюйгенлеге узакъ тюйюлдю Багъдад..."
"Сюйгенлеге узакъ тюйюлдю Багъдад", – 
Дейдиле, Арабда шахарны махтап. 
Мен да келдим, Кааба ташха баш урдум, 
Бу сыйлы къабырны аллында тохтап.

Файгъамбарны сыйлы жерин таныдым, 
Тобукъланып, намаз этдим, жарыдым. 
Кёп шыйыхла болуп кетген бу юйде 
Кёзюм кёрдю бий Аллахны жарыгъын.

Межгитледе намаз минчакъ санадым, 
Михрапдан ууаз эште, кёп къалдым, 
Бу жабышмакъ тыягъыма тыянып, 
Шыйыхлача, Кааба ташха къарадым.

Багъдад, 1902

Сюйгенледен тыялла
Жашла чалгъы чалалла,
Къызла дырын жыялла.
Ата, анагъа гюнахды, -
Сюйгенледен тыялла.

Жашлагъа бек жарашад
Къарасауут къамала.
Сюйгенледен тыялла
Атала бла анала.

Къызла дырын жыялла
Иеси, къызыу кюнледе,
Алагъа оноу этелле
Сериуюн салкъып юйледе.

Къызла субай ёселле,
Алаша, къурум юйледе.
Заманлары жетгенлей,
Сормай берип иелле.

Ай, жарлы ата, анала,
Къаллай гюнах аласыз!
Сюйген сабийигизни
Ангыларгъа сюймейсиз.

1898

"Сюймеклик бир заманда жашха, къызгъа..."
Сюймеклик бир заманда жашха, къызгъа
Болгъан болур насып юлюш, алтын саугъа…
Энди уа къарайма бу дуниягъа,-
Сюйгенле къаладыла сюдге, даугъа.

Энди ол кёп къыйнлыкъ келтиреди,
Тёреге, тукъумгъа жау этдиреди,
Сюйгенлени ахыргъа жетдреди,
Ёлмей, кетмей, аман бла ёлтюреди.

Насып уъай, байлыкъ тежейле энди.
Бай эсе, сокъур къарт жаш къызгъа тенгди.
Жарлы къыз, бек ариу эсе да, кемди,
Насып юлюш ол насыпсыздан кенгди.

1900

"Тарыгъаса, жарлы Кязим..."
Тарыгъаса, жарлы Кязим,
Бёрю улуууду сёзюнг.
Тураса зорлукъгъа тёзюп,
Жашдан тола эки кёзюнг.

1914

Горько сетует Кязим,
Волком воет столько зим:
Разве горе - отразим...
И в душе Кязим казним!

перевод Муталипа Беппаева
Тарыгъыу
Сюе эдим бир уланны,
Жарлы юйюрде туугъанны.
Аны дурус кёрмедиле,
Сюйгениме бермедиле.

Кюн тиймесе мутхуздула
Къарлы тауланы башлары.
Таш жюрекге учуздула
Термилгенни кёз жашлары.

Тюз адамла, не этейим,
Сюймегениме бердиле?
Чал сакъаллы къарт кишини
Манга тийишли кёрдюле.

Уъай деп жууап этмедим
Жаныма къоркъуп, уялып.
Бёлек жылны мен термилдим,
Жюрегим ауруп, къыйналып.

Не къыйынлыкъ, не учузлукъ
Къалмады мен сынамагъан.
Къадар жылда шо бир кече
Озмады мен жилямагъан.

Секирип ёре туруучем
Мен, жыягъыма ургъанлай,
Тангым атып кетиучю эд,
Босагъада олтургъанлай.

Уку къычырыкъгъа жууап,-
Жилягъаным кечеледе.
Жарсыууму киши эсге
Алмад бизни тийреледе.

Алай бла жиляй – жиляй,
Талай жылларым кетдиле.
Бири сатып, бири алып,
Мени малгъа тенг этдиле.

Мен сынамагъан зор жашаууну
Шо бир тенгим да кёрмесин,
Сюйген тенг къызлырым, сизге
Шо быллай кюнле келмесин.

Жюрек сюйюп сиз кёрсегиз,
Сюйгенинден сиз тыймагъыз.
Эркин учхан къанатлыны
Сиз тар чалдишге жыймагъыз.

Атам, анам этдиле деп,
Сюймейин эрге бармагъыз.
Жуукъладан къоркъама деп,
Жюрек сюгенден къалмагъыз.

1898

"Тау башында тау болмаз..."
Тау башында тау болмаз,
Жангыз терекден бау болмаз.
Къылыч жара сау болса да,
Сюймеклик жара сау болмаз.

1890

"Тау бийлери, сизге сёзюм..."
Тау бийлери, сизге сёзюм,
Игиликни кёрсюн кёзюм:
Халкъ ёмюрге турмаз тёзюп,
Айтаман болурну билип.

Адамлабыз биз да, сиз да,
Бирди юммет, бирди сёз да,
Зулмулукъну жек этейик,
Жерни, сууну тенг этейик!

Жер тенгликсиз болмаз бирлик,
Аны билсин кёрге кирлик!
Беригиз халкъгъа эркинлик,
Олду сизге жашау берлик.

Къарт Кязимге чамланыгъыз,
Дуния малгъа алданмагъыз,
Зулмулукъну кенг атыгъыз,
Халкъгъа керти жол ачыгъыз!

1916

"Таш эгурла сабаныбыз..."
Таш эгурла сабаныбыз,
Къарангыды адамыбыз,
Баш болгъанды аманыбыз.

Жангыз ийнек – бар малыбыз,
Анга да жокъ мадарыбыз,
Къыйын болду къадарыбыз.

/?/

Таукел этейик биз бюгюн
Тезюмсюзлюк негер тюйюлд
Оюлгъанда жолунг, юйюнг.
Кетюрейик жашау кюйюн,
Таукел этейик биз бюгюн.

Кеп жашадым, кеп да кердюм,
Артыкълыкъгъа налат бердим.
Къартлыгъымда тентиредим,
Элим бла кечюп келдим.

Жашарыма бек аз къалды,
Борбайымы къартлыкъ алды.
Аллах, санга бирди сезюм,-
Халкъыма тилейме тезюм!

Ичер сууум тауусулур,
Енгюм, ауазым бузулур,
Къарт парийим билип, улур,
Жамауат агъач ат къурур.

Мен елюрме, артха къайтмам,
Саулугъумда жалгъан айтмам:
Бузулмагъыз къыраллыкъгъа
Киши жерде тургъанлыкъгъа!

Ат чаришде сыналады,
Азан кермей ким къалады?
Хайт дегиз, айып алмагъыз,
Ишде артха да къалмагъыз.

Кеп къыйынлыкъгъа тездюгюз,
Ачдан, азапдан бездигиз,
Дагъы къош бола келдигиз,
Кеп палахланы женгдигиз.

Отларыгъыз кеп ечюлдю,
Боран, ырхы да кечюрдю.
Дагъы халкъ халкълай кечинди,
Сезюн эшитигиз Кязимни:

Мухажирлик къыйын ишди,
Ол а бизге энтда тюшдю,
Аны кетюрген да ишди,
Кетюралмасакъ – бедишди!

Тюзд, бирликде – тирликди,
Халкъ деген аны билликди,
Сиз адамгъа саналыгъыз,
Къыйын кюн эрлей къалыгыъз.

Олду мени осуятым,
Халкъыма да аманатым.
Жашарыкъма аны айтып,
Къурулгъунчу агъач атым.

1944

"Темир тюеме, терим бара..."
Темир тюеме, терим бара,
Айтрыма арсар бола,
Дайым болама ауара,
Жюрегим ачыудан тола.

Назму этеме, халкъгъа къарап,
Болмайбыз къууанып, жарып.
Ишлейбиз кече, кюн, талып.
Зауукълукъ жокъ, хайыр алып. 

Жокъду жерде бизден жазыкъ,
Тиймейд бизге насып жарыкъ
Сыртыбызгъа тиед къазыкъ,
Жокъмуду бизде къан аллыкъ?

Бийленилле иги жерле,
Халкъныкъы – мадул, таш ёрле.
Нелле бизге тюзлюк сёзле,
Ачдан аралгъан тул кёзле…

Жашауубуз болмай жарыкъ,
Къайда барды бизден жазыкъ?
Амал жокъ, ичибиз жанып,
Бийге тюйюлебиз, талып.

Жокъду бизде сауут-саба,
Узалырча бийле таба,
Дауубузну чорт салыргъа,
Душманладан къан алыргъа.

Дуниябызда жокъ къууанчлыкъ,
Бизге жетген юлюш – ачлыкъ.
Келмейди бизге насыплыкъ,
Аны берлик эр – таукел чыкъ!

Кёп бармазла бу зулмула,
Жарылырла къан губула,
Оюлурла патчах журтла,
Тирилирле талгъан бутла.

Тюзлюк жарып, кюнча чыгъар,
Баз бола, зорлукъну жыгъар.
Инжилгенни тюзлюк кёрюр,
Ёксюзге ол юлюш берир.

1900

"Терекни бутакъларын..."
Терекни бутакъларын
Желле чайкъагъан чакълы, 
Тийгени макъам бола, 
Жюрюген сайын дагъы –

Расул Ахматха болсун 
Махтау, салауат, салам – 
Ауал, ахыр да заман, 
Кече, кюн да – хар заман!

Я Раббий, изми да бер 
Рахматны булутуна. 
Агъарып, рахмат жаусун 
Ол Расулну умутуна!

Тёзейик
Къыйынлыкъ къалыубаладан къалгъанды,
Амал жокъ, ол бек терен орналгъанды.
Тезейик, жашау-керти, жан-жалгъады.
Жашау жюгю-адамгъа аталгъанды.

Ат ойнатып, этедиле уллулукъ….
Жокъ бир адам темир тереги боллукъ!
Халал ишди хар барысын да жуллукъ,
Бу дуниягъа этейик, тезюп, къуллукъ.

1915

"Тёреле, сурала кибик..."
Тёреле, сурала кибик,
Жюрюген заманлада
Намыс, бет, мархумлукъ да
Кёп эди адамлада.

Энди уа не болдула
Ахшы адетле къалмай?
Берекет жокъду жерде
Бир аллах чамланнганлай.

Жаш къартха къайырылгъан
Кюнлени кёреме мен.
Къул, бий деп айырылгъан
Кюнлени кёреме мен.

Абдез алмай, намазгъа
Сюелген кибикди ол.
Шамгъа, Кааба ташхача,
Намысха бийикди жол.

1898

"Тик тауладан суула эншге кетелле..."
Тик тауладан суула эншге кетелле.
Къыш къыямасы, сууугъу – ётелле.
Алай кетмейди халкъымы къайгъысы,
Сау болмайын турад жюрек жарасы.

1912

Тилек
Бисмиллях деп башлайым, 
Салат-салам айтайым. 
Адетде кюнде жетмиш 
Мен тобагъа къайтайым.

Манга эт-жен адамла 
Ким эсем да, билмейле. 
Къуран окъуп тебиресем, 
Тынгыларгьа сюймейле.

Сёзюнге тынгыламаз 
Тенгинг болмагъан адам. 
Жолукъгъанда да бермез 
Таза жюрекден салам.

Алай, тенгледен бошап, 
Айланма сен, бёрюча. 
Энди кезиу келирми 
Мен аланы кёрюрча?

Бу дунияда бек азды 
Аз да тюрленмеучю тенг. 
Ырахат жашаргъа сюйген – 
Халкъдан болсун узакъ, кенг.

Халкъгъа къатышхан адам 
Кёп инжиулени татар, 
Аны бла биргелей 
Гюнахлагъа да батар.

Къуранны хакъын билген 
Болады манга жууукъ. 
Аны хакъын билмеген 
Жууукъгъа болур сууукъ.

Бизге къардаш тюйюлдю 
Къуранны тюз тутмагъан, 
Къуран айтханча жюрюп, 
Халал ашны жутмагъан.

Бизге эгеч тюйюлдю 
Шериатда турмагъан, 
Къуран харам этгенден 
Кесин артха бурмагъан.

Биз сюебиз тарийкъат 
Тизгиннге тизилгенни, 
Ибилис къауумундан 
Къачып, бери юзюлгенни.

Ол тарийкъат деген зат – 
Файгъамбарны жолуду. 
Аны бизге тапдыргъан – 
Мухамматны къолуду.

Тарийкъатны башында 
Жарыкъ кюнюбюз барды, 
Аны бизге тийдирген –
Мухаммат файгъамбарды.

Ол кюнню чыкъгъан жери 
Минги Тауну къатыды. 
«Олий Мухаммат» деген 
Аны сыйлы атыды.

Аны кёрюп болмайла 
Ауруу бийлеген кёзле, 
Аны бизге къоймайла 
Иймансыз, динсиз сёзле.

Тауладан а Минги Тау 
Нелляй бирге ёр эсе, – 
Олийледен аллай бир 
Ёрдю ол да, кёресе.

Мен, ойлашып, къарасам 
Аны хар бир хатына, – 
Анга ушаш бир да жокъ 
Акъылында, халында.

Жокъду учу, къыйыры 
Аны терен эсини, 
Бет тюрсюнюнде да бар 
Ол ышаны кесини.

Аны сыйлылыкъларын 
Айтыргъа да къыйынды: 
Сыйлылыкъны барысы – 
Аны ичине сыйынды.

Мен да, тобала этип, 
Уллу Аллахха къайтама. 
Бу нюр таугъа тыянып, 
Тилегими айтама.

«Эй, Аллахны нюр тауу, 
Табынама мен санга. 
Аллах бла тилейме, 
Ачыуланма сен манга.

Мени да хар гюнахым 
Санга баямлай къалыр. 
Сыннган бу аман жюрегим 
Энди санга тыяныр.

Сенсе бек уллу себеп – 
Уллу Аллахха жетдирлик. 
Тобаланы къабырда 
Тамам къабыл этдирлик.

Аллах санга кюч берсин 
Ташаланы кёрюрге, 
Санга къайтхан къауумгъа 
Кёп игилик берирге.

Эй, Алахны олийи, 
Сен кёресе халымы – 
Санга аманат этеме 
Бу къарыусуз жанымы.

Къыйын халлагъа тюшюп, 
Жюрегим бек такъырды. 
Сен къараргъа тийишли 
Мени кибик факъырды.

Онглу – къайда да онглу, 
Онглу кесин сюркейди. 
Онгсузгъа сен керексе, 
Онгсуз сени излейди.

Онгсузлагъа къараучу, 
Манга да сен бир къара: 
Жюрек жараларыма, 
Ой мубарик, бир жара!

Хакимсе хар адамны 
Сен жюрек жарасына, 
Файгъамбарны орнуна 
Келген халкъ арасына.

Аллах сени къутхарсын 
Фитналаны барындан. 
Аллах сени чыгъарсын 
Жашауланы тарындан.

Аллах санга онг берсин 
Динни ёрге сюерге, 
Бизни Аллах тюзетип, 
Сен да бизни сюерге.

Амин, амин, я Аллах! 
Амин, амин, я Аллах! 
Амин, амин, я Аллах! 
Амин, амин, я Аллах!

Тойчулагъа
Тойчуларым, сиз ойнагъыз, кюлюгюз,
Кюнден кюннге жарыкъ болсун кюнюгюз.
Усталыкъны къалдырмайын билигиз,
Барыбыз бирден тесейик, жюрюгюз!

Сиз барасыз къымылдамай сюзюлюп,
Башха болмай, зурнуклача, тизилип.
Бек ариу тепсейсиз, къууанып, кюлюп,
Мудахлыкъ тайсын, тамыры юзюлюп.

Къарап, усталыгъызны кёреме,
Бек къууанып, сизге махтау береме.
Тепсеу – дунияны къууанчыд, сезгенме,
Сизни ючюн бу сёзлени тизгенме.

Ма биз да, сизни кибик, жаш заманда
Айланыйчу эдик къошда, маллада,
Жарлы жалчыны тюйюл эди мал да,
Байны, бийни эдиле тепсеу, той да.

Бюгюн а той, къууанч да бизнидиле,
Бюгюн кийим да, аш да бизнидиле,
Бюгюн жыр да, назму да бизнидиле,
Бюгюн халкъла къардашдыла, тенгдиле.

1938

Тюзлюк
Оюлмаз къала дунияда
Тюзлюкдю, кючлю жокъ андан.
Тюзлюк ажашмаз туманда,
Ол ёлмез, кетип къаядан.

Махтанмагъыз бай да, бий да,
Бизнича, инсансыз сиз да.
Къалмабыз биз бирибиз да,
Неди байлыкъ, мюлк да, юй да?

Тюзлюк а ёлмез, чиримез,
Аны бир къылыч да кесмез,
Залим аты малтап кетмез,
Жюрегинден къама ётмез.

Ол кёп залим бойнун бургъанд,
Ол патчахладан учп чыкъгъанд.
Зинданладан учп чыкъгъанд,
Темир бугъоу жоялмагъанд.

Муну айтхан акъсакъ Кязим,
Келгинчиннге манга ёлюм,
Къысылгъынчы эки кёзюм,-
Тюзлюкге къулд мени сёзюм!

1912

"Тюрлениу жокъду. Къарт эте замансыз..."
Тюрлениу жокъду. Къарт эте замансыз,
Кюйдюредиле жюрек жараларым.
Илча къаягъа къарайма амалсыз,
Болмайын жарлы халкъыма мадарым.

Таш гюрбежим тюзлюк къаласы тюйюл,
Бюгюн да сезюм-къаягъа тийген окъ!
Жашайд къарыулу къарыусузну тюйюп,
Таулада, тюзде да жарлыгъа кюн жокъ.

Аны кере, тюгендим жиляй, улуй,
Жол тапмадым бу къыйынлы дунияда.
Барабыз биз ичер сууубуз къуруй,
Жатып елюп къалыргъа да уяла.

1915

"Тюшюнде ашлаугъа олтуруп..."
Тюшюнде ашлаугъа олтуруп,
Тау бийлеге тенг болгъан жарлы
Тюнюнде, кёз жашын жашыра,
Жангыртады эски мулжарын.

Тюшюн кёреди ол жангыдан,
Чарсда къалкъадыла ашлаула…
Малда туруп, мал болгъан жарлы
Термиледи жарыкъ жашаугъа.

1898

"Узакъ къалып тауларыбыз..."
Узакъ къалып тауларыбыз,
Къыйын болду сафарыбыз,
Арыдыла санларыбыз,
Аз къалдыла сауларыбыз.

Былай болду къадарыбыз,
Неди анга мадарыбыз?
Ийман излеп ажашханбыз,
Эшитилирми хапарыбыз?

1910

"Уугъа барсын, айлансын къазауатда..."
Уугъа барсын, айлансын къазауатда,
Сермешсин жери ючюн жаннган отда,
Тау башына бийик чыгъып, ажашсын,
Суу тюбюне суу ташынлай да батсын, 

Къыйын ишден арып келип, жукъласын,
Палах жетип, эшиклерин да къакъсын,
Барында да бир нёгери адамны,- 
Таукеллиги-алдамазлыкъ къадары. 

1910

Уучулан жыры
Зыбыр мыйыкъларыбыз да буз болуп,
Жолла учхалауукъ, таула кёрюнмей.
Апсаты бизни жолубузну кесмез,
Бюгюн къушла бла эриширбиз, хей!

Къушну ауанасы къаягъа энсе,
Жолубуз болур, биз бир хата кёрмей.
Къаядан кетербиз деп, къоркъуп артха
Бурулмабыз жолубуздан бюгюн, хей!

Айбаш жугъутурланы терк кёрюрбюз,
Теркирек болугъуз, арыдыкъ демей.
Башыбыздан къарла юзюлселе да,
Аладан къоркъуп да тохтамабыз, хей!

Юйде сабийле, къатынла сакълайдыла,
Алагъа бармабыз къурлай, зат элтмей.
Мыйыкъла – буз! Жюрекледе буз жокъду,-
Къардан да, чынгылдан да къоркъмабыз, хей!

Къаяла тикдиле, жолла – бек къыйын,
Къар бугъейле турадыла кёрюнмей.
Ёлгенибизге жыр этилсин, артха
Айланнгандан эсе, къоркъакълача, хей!

Ма къуш ауанасы къаягъа эннгенд,
Жолубуз боллукъду. Алгъа, эринмей!
Башыбыздан къарла юзюлселе да,
Аладан къоркъуп да тохтамабыз, хей!

1918

Фатыуа
Фатыуа ахшы жолгъа салыр сизни,
Тюзге бурур хар кюнде ишигизни.

Билигиз, къарт хунери фатыуады,
Хар фатыуа буруннгудан къалгъанды.

Хар уланнга керекди акъыл, кенгеш,
Къызлагъа да тюйюлдю ол артыкъ иш.

Тилигиз хар хыйладан азат болсун,
Билмеген билгенлеге барып сорсун.

Бир кишиге этмегиз сиз хыянат,
Хыянатны тюбю, ийнан, от жанад.

Аман тутма, аманлыкъ сюргеннге да,
Керти айт сюйсегеннге, сюйгеннге да.

Кёлю къалса сенден къайда биреуню –
Излеме сен анга бичакъ билеуню.

Жашау санга болгъан кюнде бек такъыр,
Нёгерликге тюзлюгюнгю сен чакъыр.

Жол къойма сен, аманлыкъны эскерип,
Тил да тутма, тил тутхандан не келлик?

Хыйлачыны жюкге алыу керекмид?
Болмаз сёзге къулакъ салыу керекмид?

Тилге къарап, акъылынгы бузмагъын,
Аллах салыр тил этгенни тузагъын.

Ниетинги чюйре тутма кишиге,
Тюз жюрюмек керек эркек, тишиге.

Адепсизге тенг болмагъанын серилип,
Айып алма таматагъа керилип!

Хурмет этгин кесингден жаш уланнга,
Къайтыр бары кесинг да къарт болгъанда.

Сылтау этме, къаш тюйме, къонакъ келсе,
Юйюнгде болгъанны сал, не этериксе!

Ит баласын асырама, итге тартыр,
Асыллагъа хурмет этсенг, жол танытыр.

Иш билмеген кёрюр итни ылыгъын,
Кече, кюндюз болмаз аны тынчлыгъы.

Не жерлеге барса, болур ауара,
Мазасы не, адам тюйюл, ауана.

Сылтау табар, иш кёзюнде кёп жатар,
Бир затдан да билмез ылыкъ не хапар.

Кёп жашап, Локъман шыйых айтханланы,
Къайтардым назму этип, мен аланы.

Акъыллы сёз, сокъурну тыягъынлай,
Къыйын жолдан ётдюреди жангылмай.

Хар ким окъуп, манга алгъыш этселе,
Гюнахымы, терслигими кечселе,-

Олду хакъы мени керти сёзюмю,
Шеитлеге къошсун аллах ёзюмю.

1934

"Хадж къылыргъа атласанг да, мал жыйып..."
Хадж къылыргъа атласанг да, мал жыйып,
Къайтып келип, болгъан болсанг да шыйых,
Намазлыкъгъа тюйюп мангылайынгы,
Аллах бла бир этсенг да жанынгы, -

Бу жашауну тирменлерин къурмасанг,
Адамлагъа къардаш болуп турмасанг,
Барыда бош, къыйынынга сууап аз,
Дефтеринге ыразылыкъ жазылмаз.

1904

"Хаж къылгъан – иги, дауум жокъ анга..."

Хаж къылгъан – иги, дауум жокъ анга, 
Тийишлиди хаж къылыу инсаннга.
Алай ачыкъды Кязимге бу зат:
Адам жюреги Каабадан yзакъ.

Жолу да къыйын – сыйрат тарынлай,
Кимлер ёталыр, барыр абынмай?
Минг бир эшиги, бу деп танылмай,
Кимлери ачып, барыр жангылмай?

Кааба ташха жол салдым мен мискин,
Жеталырмамы, болурму изми?
Мухажир жолда айтады Кязим:
Билмейди, харип, билмейди ёзюн.

Хажи Локъманны саламы
Хажи Локъман ауушханды,
Ичер сууун тауусханды,
Асанланы жилятханды,
Бизни жерге къаратханды.

Ким жилямаз аны танып,
Келиучю эд ишден талып,
Назму этдим ичим жанып,
Бюгюн мухахирсиз къалып.

Аз болду бир адам саны,
Жунчутду бек Асанланы,
Къойду бу фана дунияны,-
Алахха аманат жаны.

Биринчи гъалимед ёзю,
Балдан татлы эди сёзю,
Хар затха жетеед кёзю,-
Бюгюн кетди бизден ёлюп.

Дагъыстаннга баргъан заман,-
Излеп жахилликге дарман,
Къаст этди илмугъа хаман,
Гъалимлиги болду баям.

Жашлай илмугъа кюч салды,
Хар илмудан файын алды,
Ол бизден кёп ангылады,
Китапла да басмалады.

Жокъ эди юсюнде айып,
Турду халкъгъа билим жайып.
Жатмады бир кюн тынчайып,
Кетди дуниядан тайып.

Хаж къылыргъа бирге баргъан,
Межгитледе билим алгъан,
Кёп тиллени ангылагъан,
Жюреклеге сабыр салгъан,-

Динни булбул къушу учду,
Къара жер къарнына тюшдю,
Жууукъ, тенг ачыудан бишди,
Дуниягъа тарлыкъ жетишди.

Жерге кирди халкъны жаны,-
Алтын чыкъгъан магъаны.
Илмусун тергесенг аны –
Тенгсизча, толкъунду саны.

Ауду жемиш терегибиз,
Магъдан алгъан керегибиз,
Юзюлдю онг билегибиз,
Бушман болду жюрегибиз.

Дагъыстандан келген заман,-
Межгитни жангыртды хаман,
Халкъны тилин этди баям,
Болду жарыкълыкъны жайгъан.

Колхоз, артель деди туруп,
Сёлешди ол, жыйып къуруп,
Жангыгъа жолну ызлады,
Бир оноуну да бузмады.

Хар илмудан хунер алды,
Халкъны бек тюз жолгъа салды.
Юйретди ол ариу халны,
Ёлгюнчю гъалимлей къалды.

Хунери жайылды халкъгъа,
Хадис къуллукъ этди хакъгъа.
Душманед адеби жокъгъа,-
Дагъыда аман жорукъгъа.

Эки кере хажгъа барды,
Ашсыз, суусуз да кёп къалды,
Арымады не талмайды,
Ол да тоюп кеталмады.

Бир талай жылланы турду,
Китап, къалам ол буюрду,
Халал, харамны айырды,
Халкъгъа излдеи хайырны.

Берди халкъгъа уллу файда,
Арымады къышда, жайда,
Алдатмады сомгъа, шайгъа,
Аны кибик энди къайда!

Байрым кюн жумагъа келди,
Жамауатха ууаз берди,
Жума намазгъа сюелди,
Кёп игиликге тиледи.

Андан сора юч кюн кетди, 
Муххаррам ай тамам жетди.
Аны алты кюню ётдю,
Аллах ёлюм буйрукъ этди.

Къыйын ауруу тийип, жатды,
Ёлюм акъсуундан тартды,
Бетин, кефин женгил атды,
Жамауатны кюню батды.

Ажалгъа дарман келмеди,
Кече ортада жан берди.
Сюйген адамын кёрмеди,
Бир кесек ауруп ёлмеди.

Маркъум болуп Локъман былай
Юй ахлусу къалды жиляй.
Хар ким жан-жанына къарай,
Жулкъун, къолтукъларын талай.

Къалды бары мубарикден:
Мужурасы – Шаркъгъа элтген,
Китаплары – суал этген,
Акъыл сёзю – хар ким эшитген!

Ол кюн бек уллу ярс болду,
Жарыкъ кюнюбюз чарс болду,
Оюлгъанды бек къалабыз,-
Энди неге саналыбыз…

1931

"Халкъ насыбы къайдагъысын билсемед..."
Халкъ насыбы къайдагъысын билсемед,
Мен, бутларымы ат этип, жетерем.
Арабызда къан ырхыла барса да,
Жюрегими къайыкъ этип ётерим!

Мекка, 1910

"Хар зулмучу таш болуп, башыбызгъа..."
Хар зулмучу таш болуп, башыбызгъа
Тиеди, хурмет этмей къачыбызгъа,
Нетейик саусузлагъа, ачыбызгъа?
Къыйын кюн киши келмейд къатыбызгъа.

Патчах да къарамайды дауубузгъа,
Тюзлюк иймей, аскер иед тауубузгъа.
Себеп жокъ сауубузгъа, шауубузгъа,
Аллах, жазыкъсынмайса жашауубузгъа!

1913

"Хар элни да къой союуу башха..."
Хар элни да къой союуу башха, 
Хар эл кесича кёреди кюнюн.
Анда жокъду ётюрюк не тасха, -
Айырады терслигин, тюзлюгюн.

Алай патчах дау айтады бизге,
Къайгъы бла киреди элибизге.
Ол бюсюремейд адетибизге,
Бийикден къарайды кесибизге.

1911

Чёпеллеу Эфенди
Адам ахшысы Мухаммат,
Ол да кетди дуниядан.
(Шаркъ назмуладан.)

I

Ай, насыпсыз Ёзен элим,
Къалай ачы ёлюм кёрдюнг!
Чёпеллеуню жерге кёмдюнг,
Мутхуз болду жарыкъ кёгюнг.

Мен нетейим, сёзюм бармайд,
Къурлукъ ёлюм, тохтап болмайд,
Игилени къоймай санайд,
Хар мюйюшден марап къарайд.

Къауум-къауум келедиле,
Бизге азап бередиле,
Кёп игиле ёледиле,
Тюзле аны кёредиле.

Хар келгени хуруят болуп,
Тюшюреди бизден тонлукъ.
Этедиле сюдлюк, къоллукъ,
Биз жазыкъла халек болдукъ.

Къара кюнле келтиргенле,
Жарлы халкъны ёлтюргенле,
Жерге, суугъа да неле,
Жаныбызгъа бек тиелле.

Бюгюн манга он сегиз окъ
Келип тийди, амалым жокъ.
Ёлюм къауалы болмайд тот,
Палах энтда жакъгъанды от.

Ит къазакъла келгендиле,
Этерлерин билгендиле,
Он сегиз адамны тутуп,
Ала таргъа сюргендиле.

Шакъманлары ёч эдиле,-
Къазакълагъа эс бердиле.
Ёзлери ёз этлерине
Бичакъ болуп сюелдиле.

Он сегиз адамны тутп,
Къызын, къатынын улутуп,
Бет къаныбызны къурутуп,
Кетдиле ёлтюрюп, жутуп.

Барын бирге санаялмам,
Аллай борчну жюкге алмам,
Шеит болду къадар адам,
Унутурму аны Холам?!

Такъыр бола жарлы кёлюм,
Кёз жашдан тола кёзлерим,
Эфендини терк изледим,
Аны керти измилерин.

Мысты сабанына чыкъдым,
Кёзлерими сууун сыкъдым,
Ол къатыма келлик сундум,
Мен кесими алдап турдум.

II

Ай, мубарик, сыйлы тенгим,
Мени артха къоюп кетдинг,
Бир жанга болмады дертинг,
Аллах болсун энди кертинг.

Къутургъан суу талагъанлай
Болуп къалдыкъ бир да къалмай.
Бек чигинжибиз аугъанлай,
Этер амалыбыз болмай.

Уруш жетди жерибизге,
Къайгъы келди элибизге,
Къоркъуу тюшдю динибизге,
Сёз келмейди тилибизге.

Кёп сынадыкъ ёлюм, палах,
Къазакъла да бизни талап,
Уруп, къырып, юйле тонап,
Болуп къалдыкъ бушуу – жомакъ.

Кёп от жагъа сууутдула,
Бизни итлей улутдула,
Аллах-аллах, бек жутдула,
Берекетни къурутдула.

Къазакъла бек ашыкъдыла,
Палах жолуна чыкъдыла,
Эфендини да тутдула,
Соруу этип жунчутдула.

Тюзлюк дауун ол да айтды,
Жарлыланы кёп сагъайтды.
«Жер да, суу да тенгди», - деди,
Халкъгъа жаны ауруп келди.

Аны кечмей Шакъманлары,
Дерт тутдула анга бары.
Жокъ этиуню тюз кёрдюле,-
Къазакъланы юскюрдюле.

Сюрюп, элден чыгъардыла,
Илишаннга терк салдыла.
Шакъманлары къууандыла,-
Элни ишин туурадыла!

Не ючюн аны ёлтюрдюле?
Ассылагъа тенг кёрдюле?
Не хыйсабын эскердиле?
Элге азап нек бердиле?

Аллай асыл акъыллыны,
Къурап тутхан дин ахлуну,
Хакимлиги асыулуну,
Нек жойдурду Шакъман улу?

Кюйсюзлюгюн жашау халны,
Элге жетген палахланы,
Барын ачыкъ, тюз айтханы
Ючюн болду къурман жаны!

Кязим барын кёрюп турду,
Назму этип, зарфха урду.
Эфенди ёкюлю болду,
Энди ким кёргюзтюр жолну?

III

Ол Баразны жашы эди,
Халкъыбызны башы эди.
Ёзен элде жашай эди,
Файгъампарга ушай эди.

Жашлай чыкъды элден узакъ,
Билимге салды тузакъ.
Къалдырмады къыйыр, бухчакъ,
Болун келди закий устад.

Кёп тилледе сёлешалды,
Орусха да салып барды,
Аны кючюн ангылатды,-
Кёп китапла сатып алды.

Ол орусха жол таныды,
Къайытып эки кере барды.
Къаст этди ол уятыргъа,
Залимлени уялтыргъа!

Окъуй кетди тарыхланы,
Билди хар къайда халны.
Аны сёзю болду жангы,
Сёкдю ачыкъ зулмуланы.

Орус къырал уллуд деди,
Окъууларын кеси кёрдю
Андан китап алып келди, 
Тарыхындан уаз берди.

Жер, суу эркинлигин излеп,
Жашау халын айтды бизге.
Ёкюл эди элибизге,
Себеп болуп хар бир тюзге.

Шакъманлары дерт этдиле,
Жаулукъларын эслетдиле,
Къара сабанла сюрдюле,
Элни анга юскюрдюле:

Бёзю улу орус болду,
Сайлагъанды гяуур жолну,
Деген серле эришдиле,
Жояргъа деп келишдиле.

Къарангылыкъ жоюп бизни,
Алып къояд эсибизни.
Къоймай къырад эслибизни,
Билмейбиз этерибизни.

IV

Кече, кюндюз иши болгъан,
Хатеринден эли толгъан,
Шыйыхладан адеп соргъан,-
Дууачыбыз жолгъа кетди.

Айырылса, разы алгъан,
Иги сёзге къулакъ салгъан,
Юч жыйырма жыл жашагъан,-
Чомартыбыз жолгъа кетди.

Иссиде сериуюн берген,
Сууукълукъда жылыу берген,
Къарангыда жарыкъ берген,-
Чырагъыбыз жолгъа кетди.

Терк башында билим алгъан,
Шахарлагъа жыяу баргъан,
Сыйлылагъа нёгер болгъан,-
Билимлибиз жолгъа кетди.

Сёзюн ишин уста тизген,
Терсни, тюзню туура сюзген,
Халкъын сюйюп, тута билген,-
Ёкюлюбюз жолгъа кетди.

Эки динни бирча тутхан,
Орус тилни сёзюн утхан,
Китапланы окъуп чыкъгъан,-
Гъалим киши жолгъа кетди!

Ауругъаннга дарман тапхан,
Дохтур болуп, туура бакъгъан,
Жаралагъа балхам жакъгъан,-
Хакимибиз жолгъа кетди.

Жарлылагъа жол къурагъан,
Тюзлюк излеп, тёре къургъан,
Хар хыйладан таза тургъан,-
Ийнагъыбыз жолгъа кетди.

Жашау былай турмаз деген,
Эркинликге жол излеген,
Келлик кюнню хакъын билген,-
Тау къушубуз жолгъа кетди.

1920

"Шартын билмей, намаз къылса..."
Шартын билмей, намаз къылса, 
Къарыу келип, билмей турса,

Къылгъанындан файда келмез, 
Дефтеринден сууап кёрмез.

Хакъ санланы нек бергенди? 
Кёкден Китап нек келгенди? –

Динни халын билир ючюн, 
Дин келямгъа келир ючюн...

Намаз, тилек этмегенле 
Ийман бла кетмегендиле.

Рахматына жетмегендиле, 
Сыйратындан ётмегендиле...

Бу халланы билмеймисиз? 
Къутулургъа сюймеймисиз?..

"Ынгкъылапха болсун табу..."
Ынгкъылапха болсун табу,
Ол къурады жашау табын!
Эркин этди жерин, малын,
Бек сюебиз аны халын.

Ынгкъалапха болсун махтау,
Жокъду анга солуу, тохтау.
Къаяланы тешип, чачып,
Тау эллеге жолла ачып.

Ол этмеген неле къкалды,
Жарлы халкъым солуу алды!
Къарт жюрегим да жарыды,
Китпа, къалам да таныды.

Арсар болуп, кёп къыйналдым,
Не болур деп, кюйдю жаным.
Къан тёгюлмей зорлукъ кетмез,
Энди аны ангыладым.

Монглукъ келди элибизге,
Тынчайыулукъ – белибизге!
Алырсыз деп эсигизге
Осуят этеме сизге:

Коммунистлик ариу ишди,
Шартын билип жюрютгеннге.
Аны туталмагъан ушар
Этни тузсуз чиритгеннге!

1938

Ыразылыкъ
Мен къалмам, атым къалыр,
Сезюм, ишим махталыр,
Тюзюм, терсим билинир,
Чамларыма кюлюнюр.

Кепню керген эллиле,
Ыразылыкъ берирле.
Хажи ауушду дерсле,
Жаннет, ийман тилерле.

Ыразыма барына –
Сыйлы жууукъларыма,
Жерибизни халкъына,
Жашларына, къартына.

1944

Эки тилли алтакъгъа
Алтакъ, кёзбау – бек кёп тюрлю,
Кими – сылхыр, кими – жинли;
Ким болур эки тилли,
Бири – жахил, бири – кирли.

Аллайланы иши – къайгъы,
Билигиз сиз дайым аны!
Алданмагъыз болса жарыкъ,
Этип къояр сизни жазыкъ.

Кёп слешип, тажатырла,
Чалпытып, таш чайнатырла.
Олжан, сибирь сынатырла,
Аналаны жилятырла.

Ташалада – бек батырла,
Жумдурукъла ойнатырла!
Кюнде исси къапдырырла,
Элни бирге чапдырырла!

Бирсилери – жасанырла,
Жырларынгы терк алырла,
Ие болуп да къалырла,
Уялмайын, махтанырла.

Нёгер болсанг – уялтырла,
Урмай, тюймей жилятырла.
Ууда итге талатырла,
Элде энишге къаратырла.

Тойда тоюп керириле,
Кёзлеу суугъа тюкюрюле.
Ёз къошларына юрюрле,
Аталарына кюлюрле.

Эки тилли алтакъланы,
Таша жерде жаншакъланы,
Сёз этерге бек сакъланы,-
Билимни жаш, иги таны!

1937

Эл адамы
Эл адамы чапмаз артдан,
Айып алмаз жамауатдан,
Тиширыугъа тюшер атдан.

Таза къоркъур хыянатдан,
Аны кибик, - аманатдан,
Намыс келир анга халкъдан.

Айтыр сёзюн билип айтыр,
Терс сёлешсе, женгил къайтыр,
Элин боллукъгъа сагъайтыр.

/?/

"Элибизге туман кирип келеди..."
Элибизге туман кирип келеди,
Буруулагъа, халжарлагъа киреди.
Азаплыкъ да алай келеди бизге,
Сормай-ормай киреди юйюбюзге.

1908

"Эр эл ючюн атланыр..."
Эр эл ючюн атланыр,
Жигитлиги махталыр.
Жашау чыракъ – жан тюйюл,
Жан чыгъар да, бет къалыр.

Къоркъакъ юйде сапланыр,
Сауут алмаз, айтмаз жыр.
Къыйын кюн аллайлагъа
Халкъ бош ышанып къалыр.

1905

Эсгертиу
Я Аллахым, сен кечгин 
Гюнахларымы мени. 
Ахшылыкъла этсек да. 
Бек сюебиз биз сени.

Дуниягъа ырахатлыкъ бер, 
Къыйнап алма жанымы, 
Бек керекли кюнюмде – 
Жолдаш эт ийманымы.

Жиляп санга келгенме, 
Мен – бир жазыкъ, гюнахлы, 
Жаханимден къоркъама, 
Тюйюлме жаннет ахлу.

Жаннетни умут этеме, 
Ёксюзча, жыр айтама, 
Аллахым, сен насып эт, – 
Мен тобагъа къайтама.

Къыямат кюн махшарда 
Онгдан бер китабынгы, 
Ачма айыпларымы,
Женгил эт хыйсабынгы.

Хабибни хурмети ючюн, 
Тутма мени азапха. 
Манга кёре болма сен, – 
Баргъан кюнде хыйсапха.

Фазлу келямынг бла 
Жазыкъсын мен факъыргъа. 
Мен бир ассы къулунгма, 
Рахмунгдан къуума къыргъа…

Палахладан сакъла сен 
Эки дунияда бизни. 
Кёп болгъан рахматынгдан 
Манга да бер бир изми.

Къыямат кюн болгъанда, 
Жарыкъ эт бетибизни. 
Расулну кёрмекликден 
Къуру этме кёзюбюзню.

Сен кеч гюнахларындан 
Атам бла анамы. 
Алагъа сен насып эт 
Жаннет бла саламны.

Дагъыда сен жазыкъсын 
Къауум къардашларымы. 
Къыйынларым тынч этгин 
Жууукъ жолдашларымы.

Расулну юмметине, – 
Саууна, ёлгенине, – 
Аллахым, сен жазыкъсын – 
Дуниядан кетгенине.

Барына да насып эт 
Ийман бла ёлмекни, 
Махшарда файгъамбарны 
Нюрлю бетин кёрмекни.

Кёзюмю ачып къарайма 
Бу дунияны халына, – 
Болуп кетген ишлеге 
Бюгюнледе – барына.

Дуния жаратылгъанлы 
Ненча минг жылла ётдю! 
Ненча тюрлю махлукъат 
Мынга ат атап кетди!

Ненчасы файгъамбарла,
Ненча тюрлю уалийле, 
Сыйлы Абу-Бекирле, 
Омар, Осман, Алийле?

Эскандер, Сулейманла, 
Узакъ ёмюр сюргенле, 
Тутуш дунияны жюрюп, 
Тамашасын кёргенле!

«Аллахбыз!» – деп жашагъан
Фыргъауунла, шаддадла, 
Дунияны бийлеп алгъан 
Намурудла, хаддадла!

Файда ючюн зулму этип,
Халкъны жанын къыйгъанла,
Дуниягъа патчах болуп, 
Харам малла жыйгъанла –

Къайры кетди, не болду – 
Бири да кёрюнмейди! 
Не къычырып кёрсек да, 
Бири жууап бермейди!

Къара жерге жатдыла, 
Къум толуп кёзлерине, 
Анча жыйгъан маллары – 
Файдасыз кеслерине.

Кериуан элле ала – 
Бары да кёчдю, кетди. 
Биз къайгъысыз турсакъ да, 
Бизге да болжал жетди.

Дуниягъа алдатмагъыз – 
Жокъду муну файдасы. 
Бир да ырахатлыкъ бермез 
Хар кюн сайын – къайгъысы.

Дуния – бир къарт жалгъанчы, –
Алданма сен да мынга.
Ол, сени ышандырып,
Огъурлу болмаз санга.

Дуния быллай болгъанлы – 
Керек халгъа къайтыргъа. 
«Къарт болсам, къайтырма»,– деп 
Жарамаз бир да айтыргъа.

Къарт болгъунчу, дунияда 
Къоярмы да турургъа? 
Расулну хадисинде 
Алайд деп эс бурургъа?

Кяфыр тургъанынг – тамам, 
Энди – тюз ёрге къара. 
Тюзюн кёрюп тураса, 
Заманынг кетип бара.

Хазыр болсун алгъадан 
Ахыратха азыгъынг.
Тынчлыкъда ёсген жанынга
Келсин кеси жазыгъынг.

Файда болур дер эдинг, 
Толуп баргъанда тилек,
Бир ёлюм бар бойнунгда, –
Аны билирге керек.

Ол санга бек жууукъду,
Келгенин – билип къалыр.
Малынгдан, юй ахлунгдан, 
Бездирип, жанынгы алыр.

Этген амалынг – болур 
Тар къабырда жолдашынг. 
Бири да файда бермез – 
Малынг, мюлкюнг, къардашынг.

Ахшы амал этген болсанг – 
Жаннет болур мекямынг. 
Насыпсыз къулдан болсанг – 
Аллах билир хыйсабын...

Салат-саламла болсун 
Расулгъа, ахлусуна, 
Сыйлы асхапларына, – 
Жашына, уллусуна!

Эски къумгъаныма
Къумгъаным, эски къумгъаным,
Биз бирге кёп кюн ашырдыкъ,
Къыйын кюнде, тынч кюнде да,
Биз экибиз бирге турдукъ.

Санга кёп шаудан суу къуйдум,
Эрттенликде бет, къол жуудум.
Къумгъаным, сен кёп жарадынг,
Кир-кипчикни тазаладынг.

Жерими сууу кёп саркъды
Тамагъынгдан, ол да хакъды.
Сууукъ сууунг берди къууанч,
Болдунг манга нёгер, жубанч.

Сени эшикде унутуп
Кетген кюнлерим да болду,
Кече эшикде къалсанг да,
Киши алып кетмей турдунг.

Кече эшикде унутуп
Жангыз терслигим алыннгда.
Таматалыкъ хатерими
Эт да, кечип къой аны да.

Къумгъаным, эски къумгъаным,
Кёп кюнле ашырдыкъ бирге.
Биз жашаугъа къуллукъ этдик,
Киши айып этмез бизге.

Къумгъаным, эски къумгъаным,
Мен бек ыразыма санга.
Мен кёп алгъышла этгенме,
Сени ишлеген устагъа.

1936

Эски юйюм
Эски юйюм, къууанч да,
Жарсыу да кёрдюм сенде.
Жылыуунгу къызгъанмай,
Аямай турдунг менден.

Болду сенде, эски юйюм,
Тоюм да, жиляуум да.
Санга кирип кёрдюле
Шуёхум да, жауум да.

Жауунла да жаудула,
Аладан къорууладынг.
Къарла да кёп тюшдюле,
Къар тюбюнде къоймадынг.

Жер башынгдан ёталмай
Турдула сакъ жауунла.
Сени хорлаялмалла
Боранла, къарла, бузла.

Тыпырынгда олтуруп,
Этдим сагъышларымы.
Аналары да сенде
Ёсдюрдю жашларымы.

От жагъада отунгу
Жылыуун къызгъанмадынг.
Не болса да, эски юйюм,
Туз – гыржынсыз къалмадынг.

Назмуланы мурулдай,
От жагъаннгда олтурдум.
Жолоучугъа, къонакъгъа
Ёз юйю кибик болдунг.

Назмуланы такъгъанма
Сенде, тюзлюкню сюсюп.
Жылыуунгу къызгъанмай,
Жылытдынг, эски юйюм.

1916

"Этген игиликлерим..."
Этген игиликлерим
Себеп болуп жаныма,
Жаннетни эшиклерин
Ачхан болсала манга,

Анда да мен бу жерни
Жараларын кёрлюкча,
Алай кюед жюрегим, –
Мен жангыдан ёллюкча.

"Юйюм деген, юйю тенгли таш кётюрюр..."
«Юйюм деген, юйю тенгли таш кётюрюр»,-
Дейбиз тауда, таукел таудан ётдюрюр.
Къайсы жарлы таш кётюрмей кечинир,-
Жол къыдырып, барын кёрюп келеме.

Таш тюелле Шыкъыда да, керилип,
Мадаралла, ёгюз кемге жегилип,
Бир келмеди талгъан белге женгиллик,-
Хар къайда да юйсюзлени кёреме.

Шыкъы, 1912

"Я-илляхи, асыл къушну..."
Я-илляхи, асыл къушну
Туугъан агъачына къондур.
Уясына хата жетмей,
Аны жолун иги болдур!

Я-иллахи, асыл къушну
Къанатларына къарыу бер!
Балаларын сау ёсдюрюп,
Бийик учаргъа сен жибер!

1902

Насихатла
* * *

Кече ашхыайы бла,
Байтал ахшы тайы бла,
Жыл къууатлы жайы бла.
* * *

Ат танылыр жюрюшюнден,
Иги хоншу – юлюшюнден,
Эл бийи да – хар ишинден.
* * *

Халкъ танылыр ахшысындан,
Жер – гелеуден, алысындан,
Къол устасы – халысындан.
* * *

Ёгюз сыйлы бойну бла,
Ана сыйлы къойну бла,
Ата сыйлы жашы бла.
* * *

Ийнек сютю – тили бла,
Къызны нюрю – кюню бла,
Къой къумасы – жюню бла.
* * *

Чалгъы чаллыкъ – къалагъандан,
Къонакъ аллыкъ – къабагъындан,
Юй болаллыкъ – тургъанындан.
* * *

Жез алтын болмаз,
Алтын жапханлыкъгъа.
Кёз малдан тоймаз,
Артыкъ тапханлыкъгъа.
* * *

Намыс деген аз болду,-
Дуния малы баз болду.
* * *

Терен агъачны
Боран бюгалмаз,
Бирликни элге
Душман киралмаз.
* * *

Эгечден туугъан
Эрке да болур.
Намысдан туугъан,
Билсе да, сорур.
* * *

Накъут, налмас табылыр
Насып бла.
Насып, намсы табылмаз
Накъут бла.
* * *

Къанатлы къуш бийик учар,
Эрлиги бар къаты тутавр.
Халкъы ючюн къая бузар,
Къыйын кюн ол таугъа ушар.
* * *

Сюйгенин тапхан адамны
Насыплы болур къадары
Аны кёрмеген сокъурду,
Ариу текрекду бокъурду.
* * *

Кериуан жулдуз жол къоймаз,
Керахат малдан кёл тоймаз.
* * *

Жаш бармаз къартла
Ызлагъан ызны.
Эл да тыялмаз
Терилген къызны.
Ангылатыу сёзлюк
· Абдуллах - Мухаммат файгъамбарны (Аллахны саламы анга болсун) атасы. Мухаммат туугъунчу ёлгенди. Арабчасы - Абд Аллах (абд - къул) - Аллахны къулу.

· Абу-Бекир (Аубекир) (572-634) -Мухаммат файгъамбарны жолун тутхан биринчи халиф (632 - 634 жыллада). Мадинадан Меккагъа хаж къылыргъа чинг алгъа баргъанлагъа (631 жылда) башчылыкъ этгенди. Мадинаны межгитинде иймамчылыкъ этерге Мухаммат кесини орунуна Абу-Бекирни къойгъанды.

· Абуталип (Абдул-Талип) - Мухаммат файгъамбарны ата къарындашы. Бу кеси, айтыудан, тейри къачлагъа табынып болгъанды. Мухамматны ол ёсдюргенди.

· Адам - Къуранда, Библияда да айтылгъанына кёре, жер юсюнде жаратылгъан биринчи адам. Аты Адам болгъанды. Аллах мёлеклени барын да Адамгъа табындыргъанды. Ибилис Адамгъа табыныргъа унамагъанды. Ол заманда Аллах муну жаннетден къыстагъанды. Ибилис да, аны дерт этип, Адамгъа бла аны къатыны Хауагъа Аллахны жоругъун буздуртханды. Ол гюнахлары ючюн ала да, жаннетден къысталып, бир бирден узакъгъа атылгъандыла. Ала бир бирлерин Арабда - Арафа тюзюнде тапхандыла. Аладан жашла туугъандыла - Абил бла Къабил... Адам улу алай бла жайыла башлагъанды, дейдиле буруннгулу дин таурухла.

· Азырайыл - жан алыучу мёлек (Израил). Хар адамны къадарын биледи, къачан ёллюгюн а билмейди, Аллахутала билдиргинчи.

· Акъырап - чаян (скорпион).

· Алий (?-661) - Мухаммат файгъамбарны жолун тутхан тёртюнчю халиф (656-661). Мухаммат файгъамбарны экиге айланнган къарындашы эм да киеую, Фатиматны эри. Шийитлени дин башчылары, бачамалары. Уллу кишилиги дуниягъа белгили аскер башчы. 

· Алина - ахлуна, асхабына-алина - ахлуларына.

· Алиясах (Алиясагъ) - файгъамбар.

· Алхам - къайсы муслийман да азбар билирге тийишли. Къуранны ал сурасы.

· Амбия - «файгъамбар» деген сёз.

· Аминат - Мухаммат файгъамбарны анасы.

· Арасат - къыямат кюн соруу этиллик майдан.

· Арз - дуния.

· Ассалату - тилек. Аллахха табыныу.

· Ассы - бойсунмагъан, динсиз.

· Асхап - нёгер; файгъамбарны жолун тутханла.

· Аттахият - Къуранда бир сура.

· Ауал - башланыуу, энг аллы, башы.

· Ауалия - шыйых.

· Аубекир - Абу-Бекирге къара.

· Аурат - уятлыкъ.

· Ахия - файгъамбар (Иоан Креститель). Патчахны къарындашындан туугъан къызны алыргъа унамагъаны ючюн асмакъгъа асылгъанды.

· Аюб (Айюб) - дини ючюн кёп азап сынагъан, ийнаныуун тас этмеген файгъамбарладан бири (Иов). Къыямат кюн Аюп тёзюмлюклери, чыдамлыкълары уллу болгъанланы башчылары болуп сюелликди - ауруу, къыйынлыкъ сылтау болмагъаныны шагъатыча.

· Аят - Къуранда сураланы бёлюмлери. Аллахуталаны келямы. 

· Багъдад - Иракны ара шахары. 762 жылда салыннганды. Шаркъда билимни, усталыкъланы да бек жюрюген жери болгъанды. Сыйы къыраллагъа тенг шахар. Кязим ары бир-эки кере да барып, кёп затха кёз ачханды, билимин, усталы-гъын ёсдюргенди.

· Бадил - ётюрюк, жалгъан.

· Бади шахим мархаба - салам алейкум.

· Бап - бёлюм, кесек.

· Баракалла - Аллах болушсун! 

· Батил - терс.

· Бейт - экишер тизгинли назму. Араб, фарс, тюрк поэзияда бек жюрюйдю. Ушаш сёзле бла байланнган эки назму тизгин бир бейтди.

· Билял - дунияда бек алгъа, бек биринчи азан къычыргъан муслийман. Тукъуму Эфиопиядан (Хабешден) болгъанды.

· Боракъ - файгъамбарны кёкге чыгъаргъан къанатлы ат.

· Гъакъуба - жазасын бериу, азап сынатыу.

· Гъарасат - арасатха къара.

· Гъарш (Арш) - Аллахуталаны тахтасы.

· Гъафиллик - хунерсизлик, болумсузлукъ, жахиллик.

· Гъашыкъ (Ашыкъ) - сюйгенине термилиу.

· Гъибадат - Аллахха къуллукъ этиу.

· Гъийкъап - азап (кечген эт, тийишлибизни берип къойма).

· Гъина - токъ.

· Гъузюр - эс берирча, кечерге боллукъ сылтау.

· Гъулама (гъуламах) - эфенди, дин алими, сыйлы.

· Дабийгъат - хал.

· Далил - бегим.

· Даулет - хурмет, намыс-сый, даража.

· Дауут (Давид) - чюйютлюлени буруннгу патчахлары. Бизни ёмюрге дери X ёмюрде жашагъаннга тергеледи. Муслийманла файгъамбаргъа санайдыла. Дауут Сулейманны (Соломонну) атасыды. Бек акъылман адам болгъаны дин таурухлада айтылады. Забурну («Псалтырь») кёбюсюн Дауут файгъамбар жазгъанды.

· Дулуллах (алхам дулиллах) - махтау Аллахха болсун.

· Жаббар - Аллахны атларындан бири.

· Жабырайыл - Аллахны бла Мухаммат файгъамбарны арасында хапарчы, жумушчу (Гавриил).

· Жалил - Аллахны атларындан бири.

· Жамал - бет къаны, нюрю, сыфаты. Ингилиги.

· Жанабад - юсюнден жуууп кетерирге борч болгъан зат. Сёз ючюн, жууунмакълыкъ борч.

· Жан ауул - жан алгъан, ёлген.

· Жюнюс - мажюсюлени бир Аллахха табыныргъа чакъыргъаны ючюн кёп азап да сынагъан, Аллах азапладан да къутхаргъан файгъамбар (Иона).

· Забанийле - гюнахлыланы жаханимге сюрюучю, азап чекдириучю мёлекле.

· Забур - Аллахха махтау салгъан сыйлы китап.

· Загъиф - къарыусуз.

· Закир - зикирчи.

· Закъкъум - уу.

· Залил - сыйсыз.

· Зекерия - Ахияны атасы (Захария). Тилегин табып, къартлыгъында жашлы болгъанды. Жашын ёлтюргенлеринден сора, терек къууушуна бугъуп болгъанды. Ибилис, тил этип, терек бла бирге тууратханды.

· Зекят - садакъа, борч, салым.

· Земзем - Мекканы къатында къую. Сууу дарманнга саналады. Хаж къылыргъа келгенле гитче орунчукъла бла земзем сууундан алып кетиучюдюле. Ёлюрюню аллында андан бир тамычысын татхан адамны жаханимде 500-жыллыкъ азабы кечиледи. Кязим Шыкъыгъа земзем суу келтирген эди.

· Зикир - эсгермеклик. Назмугъа, макъамгъа салып, Аллахны эсгермеклик; адамны кёлюне, жюрегине ырахатлыкъ, хошлукъ береди.

· Зиярат - жокълау, кёре барыу, эсгериу. Сыйлыланы къабырларын кёре барыу, зикир, дууа окъуу, садакъа юлешиу.

· Залкъуф - Аллахны болушлугъу бла, кёп жерлени азатлагъан, къарыусузлагъа онг берген. Къуранда Искандерни (Александр Македонский) эсгертеди. Файгъамбаргъа саналады.

· Зул-Къуфли (Зу-л-Кифл) - Къуранда Исмайыл бла, Идирис бла тенг айтылгъан файгъамбар. Аллахны атындан сёз бериучю, ышандырыучу. Библияда Исаягъа, Иезекиильге ке-лишдиредиле. Бир-бир таурухлада Аюбну жашыча да айтылады.

· Ибадет - дин адетлени, жорукъланы бузмай сакълау.

· Ибилис - Аллахны жауу. Адамны терс жолгъа терилтиучю. Адамгъа табыныргъа унамагъаны ючюн жаннетден къысталгъанды. Жин, шайтан.

· Ибрахим - файгъамбар (Авраам). Аллахны шуёху. Хакъны бирлигине бек алгъа ийнаннган адамланы Аллахха табыныргъа чакъыргъаны ючюн, Бабил патчахы Намруд (Немруд) Ибрахимни отха атдыртханды. Аллах, ол отну гюл бахча этап къоюп, Ибрахимни андан къутхаргъанды. Жашы Исмайыл бла Меккада Каабаны сюегенди. Шаркъ адабиятда тюзлюк ючюн кюрешчилени сыфатыды.

· Ибрахим халилуллах - Аллахны шуёху Ибрахим.

· Идирис - Аллах ёлюмсюзлюк берген, къыйынлыкълагъа чыдамлы файгъамбарладанды (Хызыр, Элияс, Идирис). Хызыр бла Элияс - жер юсюнде, Идирис а кёкде жашайдыла. Идирис, Жабырайылны алдап, къыямат кюннге дери жаннетге къутулгъанды. Анга Аллах анда къалыргъа эркинлик бергенди. Бу таурухха тыянып, Идирисни Библияда Енохха келишдиредиле. Идирис бек билимли файгъамбаргъа саналады. Биринчи болуп, къолуна къалам алгъанладанды.

· Изми (изму) - эркинлик.

· Иймам - муслийманланы дин башчылары.

· Ийман - ислам динни кертилигине ийнанмакъ, бойсунуу, табыныу.

· Илкъап - сыйлы ат, дин даража.

· Илля-биллих - Аллахны аты бла къаргъаныу.

· Ильяс - Элиясха къара.

· Инжил - Иса файгъамбарны китабы (Евангелие).

· Инша-Аллах (иншааллах) - Аллах этерге сюйсе. Бизни тилибизде «Аллах айтса» дегени кёбюрек жюрюйдю.

· Ирият - бедиш, налат бериу.

· Иса - Мухамматны аллында келген бек сыйлы файгъамбарланы санына киреди (Адам, Ибрахим (Авраам), Нух (Ной), Муса (Моисей), Иса (Иисус), Мухаммат). Солугъан тылпыуу ёлгенни сау этген файгъамбаргъа саналады. Хрис-тианлыла аллаххача (Иисус Христос) табынадыла.

· Ислам - Аллахны бирлигине табыныу, бойсунуу. Муслийман дин.

· Исмайыл - файгъамбар. Ибрахимни Хажардан (Агарь) жашы. Сабийлигинде анасы бла къум тюзде атылып къалгъанда, жиляп, аягъы бла жерни къакъгъанды. Ол кезиуде алайдан земзем суу ургъанды. Къурман байрам Исмайылны (адамны) ёлюмден къутулгъанын эсгертген да байрамды. Атасы бла бирге Кааба межгитни сюегенди.

· Исрафил - Аллахны оноуун башха мёлеклеге билдириучю Къуранда айтылгъаннга кёре, къыямат кюн келгенин да, сургъа юфгюрюп, Исрафил (Серафим) билдирликди. Ол сурну тауушундан, жер жарылып, таула, къаяла ичине оюлуп, кюл боллукъдула. Ёлгенле къабырдан кётюрюллюкдюле.

· Исхакъ - Ибрахимни жашы, файгъамбар. (Исаак).

· Ихтийкъат - ийнаныу.

· Ихтиймат - къайгъырыу, эс буруу, себеплик бериу.

· Кааба - Меккада тёртгюл формада къара ташдан ишленнген бек сыйлы межгит. Муслийман юмметини бек сыйлы жери.

· Кааба таш - Меккада кёкден тюшген сыйлы къара таш.

· Кабахат - терелик.

· Келам (келям) - сёз. Аллахуталаны айтханы. 

· Китап - Къуранны бир аты.

· Кяусар - жаннет суу. Къуранда айтылгъанына кёре, сютден акъды, кёкден акъгъан къардан жангыды, шербетден татлыды. Тюбю жаухар таш бла сырылыпды. 

· Кяфыр (куфур) - къаллай да бир дини болмагъан неда динден тайгъан, иймансыз адам.

· Къабил - Адам бла Хауаны жашы (Каин).

· Къадар - дунияда хар боллукъ ишни Аллах алгъадан белгилеп къойгъанды. Хар адамны да къадары - къалай боллугъу «мангылайына» жазылыпды. Адамны жашау жолунда сынарыкъ затлары, жолу.

· Къадим - ёмюрлюк. Аллахны аты.

· Къадир - кючю жетиучю, Аллахны аты.

· Къарим - уллу Аллахны аты.

· Къарип - сыйлы. Аллахны аты.

· Къарун - хан сарайы алтындан ишленнген кюйсюз, адепсиз хан.

· Къатыран - къайнагъан чайыр.

· Къач - шарты, белгиси, жор.

· Къуран - муслийманланы сыйлы китаплары. Аллахны келямы. Мухаммат файгъамбарны сёзю жазылгъан китап. 114 бёлюмден - сурадан - къуралады, хар сура - аятладан.

· Къыбыла - жер жюзюню Меккагъа айланнган жаны. Намазларын муслийманла ары айланып этедиле. Мал сойгъанда да ары айланып соядыла. Ёлген адамны къабыргъа сала туруп да, бетин ары айландырып саладыла.

· Къыямат кюн (къыяма) - дунияны ахыр кюню, ёлгенле сау боллукъ кюн, саула ёллюк кюн. Жулдузла жерге тюшюп, таула, къаяла оюллукъдула. Хар адам Аллахны аллында сюелликди. Хар кимге соруу этилликди. Бары да сыйрат кёпюр бла сюрюллюкдюле. Мухаммат файгъамбар гюнахлары азлагъа жакъ басарыкъды. Гюнахсызла жаннетге ётерикдиле. Гюнахлыла кёпюрден энишге - жаханимге кетерикдиле.

· Лам - араб тилде «Л» харфны аты.

· Ланат - къаргъыш.

· Латиф - жукъа, назик, жумушакъ.

· Лаух - таш къанга.

· Лаухл мафхуз - жерге бек жууукъ кёк. Дунияны къадары жазылгъан жер.

· Локъман - хансланы дарманлыкъларын ачхан, дуниягъа айтылгъан акъылман. Аллах анга жети къушну ёмюрюн бергенди. Кеси Мисирден болгъанды. Аллахны бирлигине та-быннганы Къуранда («Локъман» деген сурада) эсгериледи. Акъыл сёзлери халкъ чыгъармалагъа тюшгендиле. Муслийманла файгъамбаргъа санайдыла. Румлула Лукиян дейдиле атына. Алимле аны Валаамгъа (Балам, Баураны жашы). Ахикаргъа, Эзопха да ушатадыла. Муслийманла бюгюн да акъыллы адамгъа «Локъман кибик» дейдиле.

· Лут - файгъамбар (Лот). Ибрахим айтханнга - Аллахны бирлигине шексиз ийнанып, Ибрахим бла жолоучулукъда айланнганды.

· Мадина - арабча «шахар» деген сёздю. Мухамматны шахары. 622 жылда Мухаммат Меккадан Мадинагъа кёчгенди, ёлгюнчю анда жашагъанды. Биринчи межгитни ишлетгенди. Асыралгъан да анда этгенди.

· Мажюс оту - Иранда мажюсюле табыннган от.

· Маза (мазар) - сыйлы жерле.

· Мазаифле - сыйлаучу, хурметли.

· Маразы - ауруудан сакъланмакъ.

· Мариам - Иса файгъамбарны (Иисус Христосну) анасы (Мария).

· Мархаба - саламлашыу, алгъышлау, хошкелди.

· Мархумлукъ - ёлюм.

· Маулют - туугъаны. Раббигъул ауал айны 12-де Мухаммат файгъамбарны туугъан кюнюне аталгъан байрам. Мухамматны туугъан кюню шексиз белгили болмагъаны себепли, аны орунуна ёлген кюнюн белгилейдиле. Жашау жолун эсгередиле. Анга аталгъан зикирле окъуйдула. Махтау саладыла.

· Махлукъат - Аллах жаратхан затла.

· Махшар - жыйылыу. Къыямат кюн Аллахны аллына халкъ жыйыллыкъ жер.

· Мекка - Сауд Арабда Мухаммат файгъамбар туугъан шахар. Ислам динни арасы. Онгу болгъан хар муслийманнга, Меккагъа барып, бир кере хаж къылгъан сыйлы борчду. Дунияны къалайында да, намазгъа сюелген муслийман, бе-тин Меккагъа айландырып намаз этеди. Ёлгенни да ары айландырып асырайдыла. Къурманлыкъ тилеги да ары айланып этиледи. Кязим Меккада бир ненча кере болгъанды.

· Мерес - ёлгенден къалгъан байлыкъ.

· Мес тартыу - абдез алгъанда, суу бла юсюн-башын сылау.

· Мигираш - файгъамбарны кёкге чыкъгъаны.

· Мизан - гюнах-сууап ёнчелеучю базман.

· Микайыл - Аллахха бек жууукъ тургъан тёрт мёлекден бири (Михаил). Адамгъа бек алгъа табыннганладанды. Таурухда, файгъамбарны жюрегин ачып тазалагъанладан бири.

· Миллер - адам.

· Миллет (Ибрахимни миллети) - дини, анга ийнаннган къаууму, кеси башына эркин болгъан, Аллахны бирлигине табыннган жамауат. Артдан-артха «халкъ» деген магъанагъа айланып кетгенди.

· Мим - араб тилде «М» харфны аты.

· Мина тау - Синай тау. Аллах Мусагъа аны башында кёрюннгенди.

· Мисир - Египет.

· Мискин - насыпсыз, жазыкъ.

· Михрап - къуууш. Межгитни ичинде, къыбылагъа айланнган къабыргъасында къууушу. Намазны ары айланып этедиле.

· Мубарик - сыйлы.

· Муддакъи - къоркъуучу. Аллахдан къоркъуучу.

· Мугътариф - билген, сезген.

· Муджип - Аллахны аты. Жууаплы.

· Мукъмин - керти ийнаннган къул. Чынтты адам.

· Мункир, Накир - ёлгеннге бек алгъа соруу этиучю мёлекле. Дин таурухлада болмаса, Къуранда сагъынылмайдыла.

· Муса - файгъамбар (Моисей). Къуранда айтылады: Синай тауну башында Аллах Мусагъа кёрюннген этгенди.

· Муслим - муслийман. Ислам динни алгъан адам муслим болады. Ийнаныуу тамам тохташхан а - мукъмин.

· Мухажир - кёчген, кёчгюнчю. Мухамматны Меккадан Мадинагъа кёчген нёгерлери.

· Мухаммат - Аллахны келечиси. Муслийманланы бек сыйлы файгъамбарлары. 570 жылда Меккада туугъанды. Туугъунчу атасы ёлюп, ата къарындашы Абу-Талип ёсдюргенди (6-жыллыгъында анасы ёлгенди). Жашлыгъында малчы болгъанды, кериуанлагъа жол башчылыкъ этип, саудюгерчиленн ашырып тургъанды. Бек таза адам болгъаны ючюн, Аллахны келямы жюрегине тюшгенди. Ислам динни кийиргенди, Ал-лахха табыныу жорукъланы белгилегенди. 632 жылда ёлгенди. Мадинада асыралгъанды.

· Мухдис - тюрлендириучю. Алим адам, кёпню билген.

· Мухтар - сайланнган, уллу.

· Наадан - адамла жыйылгъан жер.

· Наби - файгъамбар деген сёз.

· Навои (1441-1501) - айтхылы ёзбекли назмучу.

· Наджип - тазалаучу.

· Нажасат - адам, хайыуан кири.

· Назир - эниклеу, жазыу ишде эришиу.

· Намуруд - тюзю - Немрод. Таурухлада айтылгъан буруннгулу кяфыр патчах. Аллах бирди, жаланда анга табыныргъа керекди дегени ючюн, Ибрахимни отха атдыртханды. Экинчи таурухда Намуруд, кесин Аллахдан бийик кёрюп, тауну башында бийик къала ишлетгенди, андан атып Аллахны ёлтюрлюкме деген мурат бла. Аллах чамланнганды да, кяфыр патчахны элия ургъанды, ол, къаласы бла бирге оюлуп, жер тюбюне кетгенди. Алайы кёл болуп къалгъанды.

· Нар - от.

· Низами (1141-1203) - айтхылы азербайджанлы назмучу.

· Нигъмат - ахшылыкъ. Аллахны хатери.

· Нияз - садакъа, жандауурлукъ.

· Нух - Аллахны келечиси, файгъамбар (Ной). Жерни башын суу басханда, адам урлугъун къутхаргъанды.

· Омар (591 (581?)-664) - Абу-Бекирден сора экинчи халиф (634-644 жыллада). Ислам динни чеклерин кенгертгенди.

· Омтазу - айырылгъан.

· Опуракъ - жангы хапчук-харакет.

· Осман (?-656) - Мухаммат файгъамбарны жолун тутхан ючюнчю халиф (644-656 жыллада). Айтыугъа кёре, Къуранны жангыдан тийишдирип жаздыргъанды.

· Осуй - иелик. Ёлгенни мюлкюн, сабийлерин аманатха алгъан адам. Аталыкъ-аналыкъ этген.

· Осуаса - кёлюне, жюрегине келген зат, гурушхалыкъ.

· Отан - Ата журт, туугъан жер.

· Раббана (раппана) - Аллахны аты, юйретиучю.

· Раббана заламына - иебиз, кесибизге артыкълыкъ этдик демеклик.

· Раббигъул ауал ай - муслийман айланы ючюнчю айы. Файгъамбар ол айда туугъаннга саналады.

· Разакку - багъыучу. Аллахны аты.

· Ракъип - Аллахны аты.

· Рамазан - муслийман рузламада 9-чу ай. Ораза ай.

· Расул - келечи. Аллахны келечиси. Мухамматны башха аты.

· Раф-раф - къанатлы.

· Рахия - къол тирмен.

· Рахмат - жазыкъсынмакълыкъ.

· Рекят - намазны алты фарызындан бири.

· Руза - ораза.

· Рукъу - намазда ийилген.

· Рукъугъ сежда - намазгъа къапланнган.

· Салат-салам - тилек этиу, табыныу, алгъышлау.

· Салауат - махтау салыу, гимн.

· Салих - файгъамбар. Салихни файгъамбарлыгъына шекли болгъан самуд халкъгъа Аллах уллу къыйынлыкъла бергенди.

· Самум жел - араб тюзлеринде уллу жел, исси жел.

· Сауал (сууал) - соруу, оноу.

· Сафар - узакъ жолоучулукъ, уллу иш. (Юлгюге - хаж къылыу).

· Сежде - ийилиу. Намазлыкъгъа ийилиу.

· Ситират - жабыу, юс кийим.

· Сулейман - Дауутну жашы (Соломон). Къуртну-къумурсханы да, къанатлыланы, жаныуарланы да тиллерин билгенди. Шайтан-жин да анга табыннгандыла. Уллу желле анга бой-суннгандыла. Аты айтылгъан аскер башчы, патчах, акъылман. Къумурсхаланы къайгъыларын ангылап, аланы уяларын чачдыртмаз ючюн, бара тургъан уллу аскерин тохтатып, башха жолгъа бургъанды. Бу затланы иги билген Кязим, баям, «Алам тилин Сулейманча билейик» деп андан айтханды. Сулейман, тыягъына тыянып тургъанлай, ёлюп къалгъанында, ёлгенин киши да сезмей туруп, ушакъларын бардыра бергендиле, тыягъыны тюбюн къурт ашап аугъунчу. Муслийман таурухлада Сулейманны алты мюйюшлю жюзюгю сыйлы дууагъа саналгъанды. Эфиоплу патчахла Сулейман бла Балкъызны къанындан жаратылгъандыла, деген таурух барды.

· Сулх - жарашыу, мамырлыкъ.

· Сурияний тил - баям, суралада айтылгъан келям.

· Сур - уллу таууш этген быргъы. Къыямат кюн Исрафил анга юфгюрлюкдю.

· Сыйрат - жаханимни башы бла баргъан кёпюр. Чач тюкден иничке, къылычдан жютю.

· Сюннет - файгъамбарны жолу, хадиследе айтылгъан жоругъу.

· Сюфю - тарийкъатха байланнган адамла.

· Такбир - «Аллаху экбер» («Аллах бирди») деген сёзню айтыу.

· Тарийкъат - жол. Аллахны жолу. Килисаны да аты.

· Тасбих - махтау, Аллахны сагъыныу, эсгериу.

· Таурат - Мусаны (Моисейни) китабы (Пятикнижье). Христиан дин китабы.

· Таямум - суу амалтын топуракъ-юзмез бла абдез алыу.

· Тахир - бузугъу, гюняхы болмагъан, таза.

· Тоба - Аллахха къайтмакълыкъ.

· Тур тауу - Муса ол тауну башына чыгъып, тилек этип болгъанды.

· Тюрк - тюзюнлей миллет, халкъ аты магъанасындан сора да - ариу деген сёздю.

· Уалий - шыйых.

· Уажип - сууаплыгъы тийген иш. Амалсызлыкъда амал табыу.

· Юзейир (Юзейир) - чюйютлюлени аллахлары. Муслийманла файгъамбаргъа санайдыла.

· Уохий (охий) - Аллах Жабырайыл мёлекден ийип, адамлагъа ачылгъан зат.

· Фазлук - ыразы болуу.

· Фалак - кёк, кёкде затла.

· Фарис сууу, фарис оту - мажюсюлюк бла байламлы табыныула.

· Фарс - бурун заманлада - Парс. Иранны жеринде орналып болгъанды. Персия деп румлула атагъандыла. Дуниягъа айтылгъан закий назмучуланы - Саади (1203 (1210?)-1292) бла Хафизни (1325-1389/1390) туугъан жерлери.

· Фархад бла Ширин - Низамини, Амир Хосровну, Навоини поэмаларында сюймеклик учундургъан къыз бла жаш.

· Фарыз - борч. Ислам диннге къуллукъ этмеклик борч.

· Фасыкъ - борчун этмеген, гюнахлы, бузукъ адам.

· Фатимат (605-633) - Мухаммат файгъамбарны къызы. Алийни къатыны. Сабийлери - Хасан бла Хусейин. Сууаплыкъ жазыула Фатиматны чачында букъдурулупдула, къыямат кюн окъуллукъдула.

· Физули (1494-1556)-айтхылы азербайджанлы назмучу.

· Фитна - адамланы бир бирине этер ючюн айтылгъан жалгъан сёзле, хыйла ишле.

· Фыргъауун (фараон) - Мусаны заманында жашагъан патчах. Кесин Аллахха тенг этерге кюрешгенди. Адамла анга Аллаххача табынырларын излегенди. Аллахны чамландыргъанды.

· Хабиб - сюйюлюннген. Мухамматны туудукъларындан жаратылгъан сыйлыла.

· Хабил - Адам бла Хауаны жашы (Авель).

· Хадасат - абдезсизлик.

· Хаддад - сыйыннгысыз байлыгъы болгъан, таурухлада айтылгъан залим патчах (Хаджадж). 

· Хадижат - Мухаммат файгъамбарны къатыны.

· Хадис - тюрлениучю. Файгъамбарны сёзю, ууазы. Аны жашаууну юсюнден таурухла, айтыула.

· Хажар - Исмайылны анасы (Агарь).

· Хажирет (хазирет) - Аллах, файгъамбар, патчах болса да - уллулугъу болгъан, сыйлы, даражалы деген сёз. 

· Хакъ - 1. Аллах, кертилени кертиси. 2. Керти зат, тюз жол.

· Хакъыйкъат - керти, хакъ (истина).

· Халил - Ибрахим файгъамбарны дагъыда бир аты. Арабча «шуёх» деген сёздю. Халилуллах - Аллахны шуёху.

· Халимат - Мухамматны эмчек анасы.

· Халикъу - жаратхан. Аллахны аты.

· Халиф - муслийманланы дин башчылары, аны бла бирге муслийман къыралны да оноучусу, олийи. Халифат VII ёмюрде кьуралгъанды. Мухаммат файгъамбар ёлгенден сора, Биринчи муслийман халифле - Абу-Бекир, Омар, Осман, Алий. ХI ёмюрню башындан сора, халифле, оноучу кеминден чыгъып, кючлерин тас этип, дин сыйлары бла къалгъандыла.

· Харап - халек болмакъ.

· Харжын - бергени, артыгъы.

· Харисинден - хар жеринден.

· Харун - Мусаны кичи къарындашы. Онг билеги (Аарон). Ариу тилли. Муса Синай тауда болгъанда, израилчылагъа башчылыкъ этип тургъанды. Къабыры Иорданиядады, тау башында. Муслийманла ары хаж къылыргъа жюрюгенча жюрюйдюле.

· Хасан (625-669) - Алийни бла Фатиматны тамата жашы.

· Хаттап улу Омар - Омаргъа къара.

· Хауа - Адамны къатыны (Ева).

· Хожа - эфенди, файгъамбарны туудугъу.

· Хийжарат - Меккадан Мадинагъа кёчюу, 622 жылда.

· Хитап - белгиси, эсеби.

· Худ - файгъамбар.

· Хужура (худжра) - медреседе сохтала туруучу гитче отоучукъ. Тутмакь, зиндан деген магъанада да жюрюгенди. Кязим кесини жазыу ишин этген энчи отоучугъуна хужура деучю эди.

· Хукмат - къырал оноучула, правительство.

· Хукму - оноу, бегим.

· Хур - жаннетде къартаймагъан, ариулукълары таркъаймагъан къызла.

· Хура - Арабда тауну аты. 

· Хурият - эркинлик, азатлыкъ.

· Хусейин (Хусей) (626-680) - Алийни бла Фатиматны жашы.

· Хызыр - файгъамбар (Хидр). Адамланы Аллахха ийнаныуларына себепликлери тийип турур ючюн, ёлюмсюзлюк берилгенледен (Иса, Элияс, Идирис) бири. Суусуз жерледе къыйынлыкъгъа тюшгенлеге суу табады. Айтханы болуп къалады.

· Хыйкъап - кечмеклик, тийишлисин берип къоймай.

· Хыйсап - къыямат кюн гюняхын-сууабын сюзген.

· Хаят - жашау.

· Шагъадат - Аллахны бирлигине бла Мухаммат аны келечиси болгъанына шагъатлыкъ этиу. «Аллахдан сора аллах жокъду, Мухаммат аны келечисиди»,- деп муслийманла керти дуниягъа бу сёзле бла атлайдыла.

· Шаддат - Арабда жаннетге ушатып шахар ишлетеме деген зулмучу патчах. Аллахны чамландыргъанды.

· Шам - Сирияны ара шахары Дамаск. Бурун заманлада къурч эритиую бла атын айтдыргъанды. Дуниягъа белгили шам къылычлары бюгюн да айтыладыла. Сириягъа Шам деп да къоядыла. 1910 жылда Кязим анда Кавказдан кёчген тау-лулагъа жолукъгъанды.

· Шафауат (шафагъат) - ыразылыкъ, себеплик.

· Шейит - дин къазауатчысы, ийманы ючюн ёлген.

· Шекирт (шакирт) - ортакъ.

· Шериат - муратха жетдирлик тюз жол. Къуранны юсю бла муслийманлагъа буюрулгъан жашау жоругъу. Закон.

· Шис - файгъамбар.

· Шохайып - файгъамбар. Дурус белгили тюйюлдю. Мусаны къайын атасы болур, эшта, деген оюмгъа келтиредиле. Хар затда чекни-марданы билирге, ырысхыгъа, байлыкъгъа ал-данмазгъа, Аллахха ийнаныргъа деп юйретип, айтып тургъаны ючюн, атын ётюркчюге чыгъарып, ташла бла тюйюп ёлтюрюрге дегенлернде иймансызла, эрттенликге бары да, Аллахны жазасы жетип, къырылып чыкъгъандыла. Жаланда Шохайып бла анга ийнаннган аз адам сау къалгъанды.

· Шухадахла - шейитле.

· Ынгкъылап - революция.

· Элиф - араб тилде биринчи харф. Бир тыякъчыкъ тартылып къалгъанча жазылады. Тюрк поэзияда жангызлыкъны, субайлыкъны белгисиди.

· Элияс - тенгизледе къыйынлыкъгъа тюшгенлени къутхарыучу файгъамбар (Илья). Жер юсюнде ол жумушну Хызыр толтурады. «Я Хызыр-Элияс!» - деп тилек этиучюдюле.

· Эскандер (Искандер) - Александр Македонский. Бизни ёмюрге дери 356-326 жыллада жашагъанды.

· Юммет - битеу муслийманла.

· Юсюп (Юсюф) - Якубну бек сюйген жашы. Ариулукъ шарты (Иосиф Прекрасный). Шаркъ чыгъармаланы жигити.

· Якуб - файгъамбар (Иаков). Юсюпню атасы. Жашына жиляй сокъур болгъанды, жашына къууанып, кёзлерине дуния жарыгъы къайтханды. Ата бла баланы бир бирге сюймек-ликлерини бир шарты.

